
KrFs verdigrunnlag og ideologi 

KrF byggjer sin politikk på eit kristent verdigrunnlag og ein kristendemokratisk ideologi. Verdigrunnlaget vårt er forankra i det kristne menneskesynet, nestekjærleiken og forvaltaransvaret. 

KrF er eit verdiparti. Det kristne menneskesynet skal prege all politikken vår og forpliktar oss til ei radikal omsorg for medmenneska våre og ei rettferdig forvalting av ressursane i verda.

Til saman representerer KrF sitt verdisyn og ideologi ein tredje veg i politikken. Det gode samfunnet blir skapt i eit samspel mellom det enkelte mennesket, offentlege styresmakter og privat og frivillig verksemd. Desse fellesskapa medverkar til at makt blir spreidd i samfunnet og ikkje blir avgrensa til nokre få menneske og strukturar.

Verdigrunnlaget

Det kristne menneskesynet

Kvart enkelt menneske har ein uendeleg verdi og har ukrenkelege rettar frå unnfanging til naturleg død. Retten til liv er den mest grunnleggjande av dei og er ein føresetnad for dei andre rettane. Kvart enkelt menneske har ein unik eigenverdi og må aldri bli redusert til eit middel for å oppnå noko anna. Vi må ikkje gradere menneskeverdet ut ifrå verken alder, prestasjonar, meiningar, kjønn, seksuell legning, bustad, hudfarge, tru eller livssyn. 

Nestekjærleiken

Nestekjærleiken byggjer på at alle menneske har same verdi. Avgjersler som gjeld andre menneske må vere prega av respekt og ei erkjenning av likeverd. Nestekjærleik inneber ein radikal solidaritet og krev aktiv handling. Han gjeld alle menneske og kjenner inga landegrenser. 

Forvaltaransvaret

Mennesket har eit grunnleggjande ansvar for å forvalte skaparverket på ein forsvarleg måte.  Det gjeld naturressursar, økonomiske og menneskelege ressursar. Vi må forvalte skaparverket på ein forsvarleg måte. Naturen gir oss store moglegheiter og eit stort ansvar. Vi må bruke ressursane i pakt med kva naturen tåler, og fordele goda rettferdig ut ifrå at alle menneske er like mykje verd. Vi er forplikta til å verne livsgrunnlaget vårt slik at vi overleverer kloden til etterkommarane våre i minst like god stand som då vi fekk ansvar for han. 

Kristendemokratisk ideologi

KrF er eit kristendemokratisk parti. Dei ideologiske prinsippa som er styrande for den praktiske politikken vår, utarbeider vi frå dei tre grunnverdiane våre; menneskeverd, nestekjærleik og forvaltaransvar, som kjem til uttrykk i Bibelen. Vårt mål er å skape eit godt samfunn med livskvalitet for kvart enkelt menneske. Dei ideologiske prinsippa i vår kristendemokratiske ideologi er eit heilskapleg menneskesyn og likeverd, fellesskap og mangfald, nærleik og subsidiaritet, solidaritet og forvaltarskap.

Eit heilskapleg menneskesyn og likeverd

Kristendemokratiet ser på mennesket som eit enkeltindivid som har behov for fellesskap. Mennesket er unikt med eigenskapane og behova sine, har ein sosial natur og søkjer relasjonar med andre menneske. Deltaking i fellesskapet utviklar og utfordrar enkeltmennesket. Fellesskapet på si side må skape rom for kvart enkelt individ og verdset mangfaldet av menneske. Det enkelte mennesket står i fokus i den kristendemokratiske ideologien. Menneska har ulike utgangspunkt, psykisk, fysisk, sosialt og økonomisk. Det kristne menneskesynet forpliktar oss til å sjå enkeltmennesket sine ulike evner og behov. 

Kristendemokratiet sitt heilskaplege menneskesyn framhevar sterkt personleg eigenart og fridom, men personleg fridom gir på same tid eit personleg ansvar. Eigen fridom må aldri gå ut over nesten vår sin fridom.

Kristendemokratiet sitt menneskesyn legg vekt på at mennesket har åndelege og kulturelle behov, og difor blir det viktig å skape eit samfunn der menneske kan få utøve trua og livssynet sitt. Eit aktivt kulturliv og eit levande åndsliv gir tryggleik, identitet og openheit for mangfaldet. Den kristendemokratiske ideologien søkjer å skape ei motvekt til kulturell einsretting. Alle menneske er like mykje verdt. Dette er eit heilt grunnleggjande syn i den kristendemokratiske ideologien. Det tyder kamp mot alle typar diskriminering og utnytting.

Fellesskap og mangfald

Den kristendemokratiske ideologien ønskjer å byggje eit velferdssamfunn framfor ein velferdsstat. Alle menneske er deltakarar i samfunnet og skal ha moglegheit til å medverke med sine evner og eigenskapar. Velferdssamfunnet baserer seg på eit aktivt samspel mellom det offentlege, private og frivillige, og må basere seg på verdiar som likeverd, omsorg, fellesskap, solidaritet, nestekjærleik og forvaltaransvar.

Familien er det mest grunnleggjande fellesskapet i samfunnet. Det er i familien dei første og nære relasjonane utviklar seg og skapar grobotn for enkeltmennesket sin vekst. Alle menneske har behov for å vere ein del av eit slikt nært fellesskap. Difor er det viktig å leggje til rette for at familien har fridom til å fylle og utvikle denne rolla.

Menneske søkjer også fellesskap gjennom frivillige organisasjonar, institusjonar, arbeidsfellesskap, trussamfunn, verksemder og forsamlingar. Dei ulike fellesskapa utgjer eit verdifullt mangfald. Fellesskapa medverkar til engasjement og aktiv handling i befolkninga, og møter menneske i nærmiljøet.

Lag, foreiningar og ulike organisasjonar utfører ein uvurderleg samfunnsinnsats. Saman med offentleg og privat verksemd medverkar desse fellesskapa til breidde og mangfald i samfunnet. Vi ønskjer eit mangfaldig samfunn der aktivitetar er styrte av menneske, ikkje av staten, og ulik tru, livssyn, ideologi, solidaritet, omsorg for medmenneske og kreativitet kjem til uttrykk.

Nærleik og subsidiaritet

Den kristendemokratiske ideologien har som mål at avgjersler skal bli tatt på det lågast mogleg tenlege nivået. Det inneber at avgjerslene blir tatt så nær dei det gjeld som mogleg. Samstundes må ønsket om nærleik ta i vare at flest mogleg av dei avgjersla gjeld, blir inkluderte i vedtaksprosessen. Nærleiksprinsippet handlar om maktfordeling og vedtaksmynde. Det dreier seg om å avgrense bruken av offentleg makt. Subsidiaritet inneber at fellesskapet skal fungere som ei støtte og hjelp for menneske når dei treng det. Grunntanken er at offentlege styresmakter eller private initiativ skal støtte dei naturlege og sjølvstyrande fellesskapa i samfunnet når desse treng det. Dei oppgåvene den enkelte og familien ikkje maktar, må offentlege styresmakter bidra til å finne ei løysing på, for å verne om enkeltmennesket og sikre det ein plass i fellesskapet. Subsidiaritetsprinsippet erkjenner at vi er avhengige av kvarandre som medmenneske, og at alle treng eit fellesskap der vi blir tekne vare på. 

Solidaritet

Solidaritet handlar om likeverd, rettferd, teneste, omsorg og vilje til å dele. Den kristne nestekjærleiken er ein solidaritet som er meir radikal enn ein som berre spring ut av rettferdsomsyn. Solidariteten er utan grenser. Han gjeld på alle nivå, både lokalt, regionalt, nasjonalt og internasjonalt, og omfattar alle grupper og menneske i vår generasjon og dei kommande generasjonane. 

Samfunnet er ikkje ei rekkje lausrivne institusjonar med ansvar berre for seg sjølve. Både enkeltmenneske, familien, staten, nasjonar og andre grupper har også eit ansvar for å vise solidaritet. Solidaritetsprinsippet står i ein vekselverknad mellom samfunnet og kvar enkelt. Kvar enkelt må både kjenne sitt ansvar overfor samfunnet og, etter evne, yte ein personleg innsats for dei andre i fellesskapet.

Subsidiaritetsprinsippet utdjupar solidaritetsprinsippet gjennom å konstatere at alle har ansvar for kvarandre. Det tyder at institusjonar og grupperingar i samfunnet ikkje berre har ansvar for seg sjølve. Solidaritetsprinsippet og subsidiaritetsprinsippet sett i samanheng tyder at der nokre sviktar, må andre gå inn og ta ansvaret. Samstundes handlar det om å ta avgjersler på eit nivå der solidariteten omfattar flest mogleg menneske. 

Forvaltarskap

Mennesket er sett til å forvalte jorda på best mogleg måte. Det inneber i den kristendemokratiske ideologien å skape rettferdig fordeling av ressursane og forvalte naturen slik at vi ikkje går utover naturen si tålegrense. 

Berekraftig utvikling er eit nøkkelord i forvaltarskap. Det handlar om å sikre at økonomisk, industriell og forbruksmessig utvikling er i balanse med økologien – med jorda si bereevne. I den kristendemokratiske ideologien kan ikkje einsidige økonomiske omsyn gå føre økologisk og sosial utvikling. Økonomisk vekst er ikkje eit mål i seg sjølv. Utan store endringar i produksjons- og forbruksmønsteret og ei radikalt endra global fordeling, er det ikkje mogeleg å foreine ei rettferdig og berekraftig utvikling med at den økonomiske veksten held fram. Godt forvaltarskap handlar om å forvalte dei økonomiske og naturgitte ressursane vi har til disposisjon på ein framtidsretta måte. 

Naturressursane i verda er avgrensa. Innanfor ramma av ei berekraftig utvikling er det grenser for kor stort ressursforbruket kan vere. Vi må difor berekne kor stor del av ressursforbruket kvar enkelt verdsborgar i utgangspunktet har ”rett til”. 
Menneskeverd
 – mennesket og fellesskapet

Retten til liv 

Alle menneske har ein ukrenkeleg verdi i kraft av å vere menneske. Menneskeverdet kan ikkje graderast ut ifrå alder, kjønn, etnisitet, legning eller funksjonsevne, og det tyder at alle menneske har krav på dei same rettane, moglegheitene og det same rettsvernet. 

Retten til liv er den mest grunnleggjande menneskeretten. For KrF gjeld retten til liv frå unnfanging til naturleg død. KrF sitt mål er at samfunnet er så barne- og foreldrevennleg og velferdsordningane så gode at gravide kvinner beheld barnet dei ber. Samstundes må vi styrkje innsatsen for å førebyggje uønska svangerskap.

KrF ønskjer å spegelvende lovverket og erstatte abortlova med ei lov som sikrar livsrett for ufødt liv. KrF vil ikkje tilbake til eit nemndsystem, men vil at ei ny lov skal leggje fosteret sin rett til liv til grunn og at avgjersler knytt til liv og helse blir tekne i dialog mellom pasient og lege.  Vår modell fjernar ikkje alle etiske dilemma. Det vil, uansett kva lov vi har, oppstå vanskelege vurderingar som helsepersonell og den enkelte må løyse i dialog med kvarandre. KrF ønskjer likevel ikkje ein debatt der unntaka og dilemma blir avgjerande for heilskapen.

Unge kvinner

For KrF handlar kampen for ufødt liv om eit ja til eit samfunn som legg til rette for at ein får barn, også når det ”ikkje passar” i forhold til livssituasjon, økonomi, studium eller karriere. Kvinner i alderen 20-24 år tek dei fleste abortane i Noreg. Økonomiske støtteordningar og tilgangen på barnehageplassar må bli utforma slik at fleire vel å få barnet. Vi må sikre studentar som blir gravide praktisk og økonomisk støtte slik at dei både kan fullføre svangerskapet og samstundes ha mest mogleg normal progresjon i studia. Kvinner som er i ein valsituasjon må få rettleiing og støtte til å bere fram barnet.

KrF vil styrkje arbeidet med å førebyggje uønska svangerskap. Det abortførebyggjande arbeidet må handle om god seksualundervising i skulen, ei tilgjengeleg skulehelseteneste og tilgang på gratis prevensjon inkludert god prevensjonsrettleiing.  

Retten til eit fullverdig liv

Retten til liv forpliktar helsevesenet og samfunnet som heilskap til å sørgje for at alle menneske skal få hjelp til å leve eit fullverdig liv og oppleve ei verdig avslutning av livet. Vi ønskjer ei helseteneste som gjer det mogleg for pasientar og pårørande å tilbringe verdifull tid saman ved sjukdom som ein ikkje kan lækje og i avslutningsfasen av livet. Ulækjande sjuke treng eit heilskapleg tilbod der dei kan få lindrande behandling og ikkje minst at dei ulike behova deira, også dei eksistensielle og åndelege, blir tekne vare på. 

Sortering av menneske

Parallelt med abortdebatten går det føre seg ein sorteringsdebatt i Noreg. Medisinsk vitskap gjer det mogleg å få vite meir om fosteret på eit stadig tidlegare stadium. Denne kunnskapen er i utgangspunktet positiv ettersom vi kan bruke han til tidleg behandling. Men når kunnskapen blir brukt for å fjerne foster med redusert funksjonsevne eller alvorleg sjukdom gjennom seinabortpraksisen i Noreg, er det sortering av menneske på bakgrunn av eigenskapar. KrF ønskjer å stramme inn det høvet abortlova gjev for abort ved avvik eller nedsett funksjonsevne. 

KrF ønskjer å verne om menneskeverdet gjennom nødvendige etiske grenser i forskinga. Kvart enkelt menneske er unikt. Difor meiner KrF det er galt at eit nytt liv blir dyrka fram som eit middel for å behandle andre. Preimplantasjonsdiagnostikk (PGD, det vil si genetisk undersøking av eit befrukta egg) opnar for tidleg behandling, men reiser også nokre av dei vanskelegaste etiske spørsmåla knytt til bioteknologien. KrF aksepterer ikkje at det skal vere mogleg å ”designe” menneske med bestemte eigenskapar for å få fram det individet ein ønskjer. Dette gjeld anten det er som eit middel for forskinga eller til behandlingsformål for andre. 

KrF vil:

· grunnlovsfeste retten til liv. 

· erstatte dagens Lov om svangerskapsavbrot med ei lov som sikrar rettsvern for det ufødde livet.

· etablere betre økonomiske og praktiske ordningar som gjer det lettare for unge kvinner å bere fram barnet.

· utarbeide eit informasjons- og rettleiingsopplegg som alle som søkjer om abort skal gå gjennom før ein abort blir bestemt, der psykiske og fysiske etterverknader blir skildra. 

· opprette ei rettleiingsteneste for vanskelegstilte gravide som skal kunne gi informasjon om økonomiske støtteordningar og støtteapparat, gi råd om utdanning og yrkesvegar, og som kan tilby hjelp i ein vanskeleg situasjon. 

· sikre statleg støtte til Amathea og andre organisasjonar som driv rådgiving for og oppfølging av gravide.

· at alle som vurderer abort skal få obligatorisk rådgiving (etter gjeldande lovverk). Ei kvinne skal ha rett til eit informert val, difor må kvinner og par som søkjer om abort få rådgiving som sikrar dei dette. Rådgivinga må finne stad i god tid før det eventuelle abortinngrepet.

· styrkje prevensjonsrettleiinga generelt og til unge spesielt, og sikre god tilgang på prevensjon gjennom å utvide ordninga med gratis prevensjon opp til 24 år. 

· sørgje for ei god seksualundervising som hjelper ungdom å setje grenser og ta gjennomtenkte val. Skulehelsetenesta bør fortrinnsvis vere dei som gir undervisninga.

· ha meir forsking og openheit om årsakene til at kvinner og par vel abort, og verknadene av desse vala.

· gi alle kvinner som vel å ta abort, tilbod om oppfølging i etterkant, fordi mange opplever psykiske etterverknader etter ein abort.

· sikre økonomisk tryggleik for gravide gjennom ei opptrapping av eingongsstønaden ved fødsel og adopsjon i første omgang til 2G, og sikre studentar som blir gravide meir fleksible ordningar.

· oppretthalde reservasjonsretten for helsepersonell ved abortinngrep. 

· byggje fleire lindrande einingar (hospiceplassar) i kommunane. 

· etablere fleire ambulerande team for lindrande behandling som gjer det mogleg for pasientar å vere heime i sluttfasen av livet.

· sikre nok ressursar til helsevesenet, slik at det er mogleg å gi aktiv livshjelp til personar i avslutningsfasen av livet.

· leggje sterkare vekt av omsorga ved livets slutt i grunn- og vidareutdanninga av helsepersonell.

· oppretthalde forbodet mot terapeutisk kloning. 

· satse på forsking på stamceller frå fødde individ og ikkje tillate forsking på befrukta egg. 

· ikkje tillate bruk av fosterceller frå provoserte abortar til forskingsformål.

· oppretthalde dagens forbod mot bruk av genetisk informasjon i forsikringssamanheng.

· at ordninga med assistert befrukting skal vere innanfor forsvarlege rammer og ha som mål at egg og sæd bør kome frå foreldra.

· sikre god genetisk rettleiing til menneske som får tilbod om gentest finansiert av det offentlege.

Familiepolitikk  

Familien er samfunnet si grunnleggjande eining. Familien er den viktigaste arenaen for det å høyre til, nærleik og fellesskap, og den trygge ramma rundt eit barn sin oppvekst. Her møter barnet omsorg, byggjer dei første relasjonane og lærer om den nødvendige samhandlinga mellom menneske. Samfunnet har ansvar for å ta vare på og verne om familien. I KrF sin familiepolitikk er det å skape best moglege oppvekstvilkår for barna det viktigaste.

Fleksibilitet og valfridom

Mange foreldre opplever at det er vanskeleg å få nok tid til å vere saman med eigne barn og finne ein god balanse mellom arbeidsliv og familieliv. KrF vil difor gjere kvardagen enklare ved å innføre ein fleksibel foreldrepermisjon på 68 veker (16 månader) som ein må bruke innan barnet fyller 10 år. Foreldra kan dele permisjonen fritt, med unntak av 10 veker som er reservert mor og 10 veker som er reservert far.

Mange innrettar seg slik at den eine av foreldra er heime eller har redusert stilling når barna er små. Viss denne forelderen blir sjuk eller skada, fører dette ofte til store problem i kvardagen. KrF vil betre ordningane for retten til å vere heime med små barn ved sjukdom til også å omfatte den andre forelderen sin sjukdom utover eigenmeldingsdagane.

Samfunnet skal leggje til rette for familiane sine behov, og setje barna sine behov for ein trygg oppvekst i fokus. Familiane har ulike utfordringar og moglegheiter og må ha valfridom til å organisere sin eigen kvardag. Det er viktig å leggje opp til ordningar som gjer det mogleg for både småbarnsfedrar og småbarnsmødrer å kombinere yrkesliv og familieliv. I dag må kvinner ut i lønna arbeid i minst 6 månader etter ein foreldrepermisjon for å tene opp nye rettar til foreldrepermisjon med løn. KrF vil  etablere ei ordning, ”søskenbonus”, som gir rett til fødselspengar når det er kort tid sidan sist fødsel. Når det er mindre enn 24 månader mellom svangerskapa, må ein kunne få dei same foreldrepengane som ved sist svangerskap. 

Aleineforeldre har ekstra utfordringar når det gjeld omsorga for eigne barn. Difor må vi leggje opp til praktiske og økonomiske ordningar som kan gjere kvardagen enklare og betre for desse familiane. KrF vil auke foreldrefrådraget for barnepass i familiar med fleire enn eitt barn.

Kontantstøtta er eit viktig verkemiddel for eit familievennleg samfunn, og bør bli fornya og auka slik at ho kan gi fleire småbarnsfamiliar reell valfridom. På sikt må kontantstøtta utgjere 50 prosent av det offentlege sine utgifter til ein barnehageplass. Menn må bli stimulerte til å nytte ordninga.

KrF vil ha eit fleksibelt barnehagetilbod, tilpassa familiane sine behov. Alle som ønskjer det, skal få tilbod om barnehageplass. Barnehagen skal vere ein trygg og god stad for små barn å vere, ein stad der barnet får utvikle seg gjennom leik, samspel og kreativ utfolding. Barnehagen skal  samarbeide med foreldra om det som er best for barnet. Barnehagen er også ein viktig arena for integrering av barn frå ulike kulturar og for barn med spesielle behov. Den offentlege barnehagen skal vere forankra i ein kristen og humanistisk formålsparagraf. Vi må leggje til rette for eit fleksibelt og mangfaldig barnehagetilbod av god kvalitet til alle som ønskjer det. Private og offentlege barnehagetilbod må sikrast likebehandling når det gjeld offentlege tilskot. Alle barn må få tilbod om barnehageplass. Barnehagane må ha gode lokale, eigna uteområde og velkvalifisert personale. Vi må innføre maksimaltid for barn i barnehage tilsvarande det arbeidsmiljølova fastset for vaksne i arbeidslivet. 

KrF vil gjere det mogleg for fedrar å vere meir saman med barna sine ved å gi alle fedrar  sjølvstendige permisjonsrettar. KrF meiner at fedrar skal ha rett til 14 dagars løna permisjon i samband med fødsel.

Økonomiske støtteordningar og tilgangen på barnehageplassar må bli utforma også med tanke på studentar og andre som ikkje er i arbeid når dei får barn og stiftar familie. Studentar som blir gravide, må sikrast praktisk og økonomisk støtte slik at det er mogleg for dei å fullføre svangerskapet og framleis ha mest mogleg normal progresjon i studia. Vi må auke eingongsstønaden ved fødsel og adopsjon til 2G.

Adopsjon

Ved adopsjon må samfunnet leggje til rette for mest mogleg optimale oppvekstvilkår for barnet. Barn som blir adopterte, har rett til både ei mor og ein far. Adopsjonsreglane må ha fokus på det optimale for barnet og vere i samsvar med internasjonale konvensjonar. Adopsjonsprosessen må bli enklare og ta kortare tid, og vi må auke adopsjonsstøtta til 2 G.

Samliv og familievern

KrF meiner at alle barn har rett til ei mor og ein far, og at alle har rett til å kjenne sitt biologiske opphav. Difor er det viktig at ekteskapslova, adopsjonslova, barnelova og bioteknologilova byggjer på prinsippet om at alle barn har rett til ei mor og ein far. KrF er oppteken av å sikre ekteskapet mellom mann og kvinne i lovverket nettopp fordi dette har vist seg å vere den mest stabile ramma rundt barns oppvekst, og fordi ekteskapet som ei ordning mellom ein mann og ei kvinne har djupe røter i tru og tradisjon i kulturar over heile verda – uavhengig av religion og livssyn. Samstundes har samfunnet eit ansvar for å sikre barn sine juridiske og økonomiske rettar uavhengig av foreldra sin samlivsform. 

Samlivsbrot er ei stor utfordring for dei som er involverte, ikkje minst for barn. Vi treng å satse meir på samlivstiltak og foreldrerettleiing, gjerne i samarbeid med ideelle aktørar. Familievernet må bli styrka slik at dei får kapasitet til meir førebyggjande arbeid. Førebyggjande familiearbeid kan gjere at færre barn opplever samlivsbrot og styrkjer grunnlaget for godt foreldresamarbeid i etterkant av eit brot. Difor bør familievernet drive meir førebyggjande arbeid, ikkje berre mekling.

KrF er oppteken av at barn skal ha så god kontakt som mogleg med begge foreldra etter eit samlivsbrot. Føresetnaden for at delt bustad skal fungere bra er at foreldra samarbeider godt, og at er opne for å endre ordninga dersom barna sin situasjon og behov endrar seg. Når usemja blir så stor at avgjersla blir overlate til det offentlege, er desse kriteria sjeldan oppfylte. KrF meiner difor at offentlege domstolar eller tvisteløysingsorgan ikkje bør kunne idømme delt bustad.

Dersom foreldra etter eit samlivsbrot ikkje blir einige om kvar barna skal bu, blir spørsmål om foreldreansvar, bustad og samvær i dag avgjort av tingretten. KrF vil vurdere om barnefordelingssakene heller bør løysast i fylkesnemndene for sosiale saker.

KrF vil ta tenåringsfamiliane sine utfordringar på alvor. Familiar kan oppleve tenåringsfasen som utfordrande, og kan ha eit ekstra behov for rettleiing. KrF vil innføre ei prøveordning med akuttberedskap/hjelpetelefon ved kriser i familien relatert til relasjonsproblem, konfliktar og så vidare. Dette kan ein leggje til familievernkontor som har kompetanse på området.

Mange barn og unge med fleirkulturell bakgrunn kan oppleve tilhøvet mellom tradisjon og kultur heime og samfunnet sine forventningar som spesielt utfordrande. Vellykka integrering og inkludering byggjer på respekt for ulike kulturar og livssyn. Skulen og barnehagen må leggje stor vekt på god kontakt med foreldra. 

Tryggleik for utsette barn

Nokre barn treng hjelp av barnevernet for å få ein trygg oppvekst. Tilstrekkeleg kompetanse og ressursar til barnevernet er ein føresetnad for at desse barna skal få rask og god hjelp. Overfor barn med åtferdsproblem som er plassarte i institusjon, må det vere mogleg for barnevernet å bruke tvang for å hindre rusmisbruk, rømming og kriminalitet.

Barnevernet må satse meir på samarbeid med andre sektorar, som helsestasjon, skule, barnehage, politi og familien sitt nærmiljø. Ein bør vurdere om barnevernet skal kunne gje påbod om hjelpetiltak utan at begge foreldra samtykkjer. Teieplikta må ikkje hindre nødvendig samarbeid mellom offentlege instansar som skal hjelpe barna.

Vald i familien er eit alvorleg problem og krev auka innsats. Valdshandlingar blir ofte førte vidare til neste generasjon. Det er viktig å stanse denne negative generasjonsspiralen. Barn som er utsett for eller vitne til vald, må få tett og riktig oppfølging.

Fosterforeldre er ein uerstatteleg del av barnevernsarbeidet i Noreg. Det er viktig at det offentlege legg til rette for at vi får gode fosterheimar, slik at fosterbarna får best mogleg oppvekstvilkår. Familiar som tek på seg fosterheimsoppgåver, må få auka oppfølging, støtte og kompetanseheving, i tillegg til rettar til sjukepengar og tenestepensjon.

Aleinebuande

Einpersonshushald utgjer ein stor del av befolkninga. Mange av dei som bur aleine kjem dårleg ut i levekårsundersøkingar. Vi må kartleggje levekåra deira betre gjennom ei eiga stortingsmelding, slik at vi kan setje inn målretta tiltak for at dei som bur aleine skal oppleve samfunnsmessig likestilling. Situasjonen til einpersonshushalda må få større merksemd. Aleinebuande må bli sikra moglegheit til å skaffe seg eigen bustad. Husbanken sine ordningar må ta høgde for at ikkje alle bustadkjøparar har tilgang til to inntekter. Avgiftssystemet må bli meir retta inn mot forbruk, slik at einpersonshushald ikkje må betale uforholdsmessig mykje og at miljøvennleg åtferd samstundes blir premiert. Bustøtteregelverket bør få ein eigen sats for einpersonshushald.

KrF vil:

· utvide foreldrepermisjonen til 68 veker (16 månader) som ein må bruke innan barnet fyller 10 år. Foreldra kan dele permisjonen fritt, med unntak av 10 veker som er reservert mor og 10 veker som er reservert far.

· endre permisjonsreglane slik at ein ikkje mister veker av permisjonstida ved fødsel før termin.

· gi alle fedrar rett til foreldrepermisjon uavhengig av mor si yrkestilknyting.

· gi fedrar rett til løn ved 14 dagars permisjon i samband med fødsel.

· rekne rehabiliteringspengar og attføringspengar med i oppteningsgrunnlaget for foreldrepengar.

· gi sjølvstendig næringsdrivande like gode rettar i samband med svangerskap og fødsel som lønsmottakarar.

· innføre rett til dobbel foreldrepermisjon ved fleirbarnsfødslar.

· auke eingongsstønaden ved fødsel og adopsjon til 2 G.G
· auke adopsjonsstøtta til 2 G.

· innføre søskenbonus, slik at kvinner kan behalde rettane til foreldrepengar sjølv om dei ikkje er i løna arbeid mellom foreldrepermisjonane.

· innføre betre studiefinansieringsordningar for studentar i foreldrepermisjon og gi rett til pappapermisjon for studentar, og samstundes sikre gode ordningar i overgangen mellom studium og arbeid.

· gi studentar som får barn rett til overgangsstønad utan at stipend blir gjort om til lån.

· auke kontantstøtta til 5 000 kroner pr månad for eittåringane og 4 000 kroner pr månad for toåringane. På sikt bør kontantstøtta utgjere 50 prosent av kostnadane ved drift av barnehageplass for barn under 3 år.

· endre sjablongsystemet for trekk i kontantstøtta, slik at ein dag med barnehage utgjer ein dag med trekk i kontantstøtta.

· ha eit fleksibelt barnehagetilbod, tilpassa familiane sine behov. Alle som ønskjer det, skal få tilbod om barnehageplass. 

· drøfte og gå grundig gjennom kvaliteten i barnehagen for å få meir kunnskap og fokus på innhaldet i barnehagetilbodet og auke rekrutteringa av førskulelærarar.

· sikre at kommunale og private barnehagar blir behandla likt. Vi må etablere eit statleg fastlagt finansieringssystem som sikrar reell økonomisk likebehandling av offentlege og private barnehagar.

· gi gratis kjernetid i barnehagen for barn med ekstra språklege utfordringar.

· at alle nygifte saman med førstegangsforeldre skal få tilbod om gratis samlivskurs.

· ha auka kapasitet, tilgjenge og kompetanse ved familievernkontora.

· styrkje finansieringa av dei kyrkjelege og dei offentlege familievernkontora, og ta vare på dei kyrkjelege familievernkontora sin eigenart.

· sikre Samlivssenteret ved Modum Bad og andre tilsvarande sentra.

· satse meir på samlivstiltak for familiar med funksjonshemma barn.

· tilby foreldrerettleiing til alle foreldre med tenåringar i 8. klasse, og styrkje den ordinære foreldrerettleiinga.

· satse meir på å rettleie foreldre for minoritetsfamiliar.

· at ekteskapslova, adopsjonslova, barnelova og bioteknologilova skal byggje på prinsippet om at alle barn har rett til ei mor og ein far, og arbeide for å sikre fleirtal for å endre den vedtekne ekteskapslova, slik at den gamle lova sin definisjon av ekteskap som ei ordning mellom mann og kvinne blir gjenoppretta.  

· sikre alle barn retten til å kjenne sitt biologiske opphav og difor fjerne pater-est-prinsippet. 

· styrkje barnevernet sine moglegheiter til rask reaksjon og til å yte hjelp til så mange som mogleg gjennom eit mangfald av tiltak tidlegast mogleg og at barnevernet skal vere sikra midlar til oppfølging av bekymringsmeldingar.

· lovfeste retten til ettervern for barn som barnevernet har hatt omsorg for fram til dei fyller 23 år. 

· auke innsatsen for å hindre vald i nære relasjonar og satse på førebyggjande behandling for valdsutøvarar.

· etablere fleire tilbod til barn som har vore utsett for eller vitne til vald i familien.

· sikre fullfinansiering av valdtektsmottak, krisesenter, incestsenter og ettervern for incestoffer.

· påleggje alle grunnutdanningar og vidareutdanningar som inneber arbeid med barn å inkludere kunnskap om seksuelle overgrep, vald og omsorgssvikt i sine fagplanar.

· jobbe for ein heilskapleg singelpolitikk, betre dei som bur aleine sin tilgang til bustadmarknaden og lage eit meir rettferdig avgiftssystem. Første steg vil vere å sikre at kommunale avgifter blir berekna utifrå forbruk.

Likestilling 

Likestilling byggjer på at kvinner og menn har lik verdi og skal ha dei same moglegheitene og rettane. Kjønn skal ikkje hindre nokon til å ta del i og påverke samfunnet si utvikling. Likestilling handlar om at kjønn ikkje skal vere til hinder for den enkelte sine moglegheiter til å velje utdanning, yrke, deltaking i barneomsorg og deltaking i samfunnet elles. I eit likestilt samfunn må det vere respekt for kva livsstil, utdanning eller arbeid den enkelte vel.

Det er til hinder for likestillinga at tradisjonelle kvinneyrke ikkje har fått si rettmessige lønsauke på lik linje med andre yrkesgrupper. Lik løn for likt arbeid er eit spørsmål om rettferd. Når lønsnivået til kvinner ligg 15 prosent lågare enn menn sitt, er det framleis ein veg å gå. KrF meiner det er relevant å sjå på leiingskulturar og liknande som årsaker til at kvinner ikkje får ta del i lønsutviklinga på lik linje med menn, snarare enn å leggje skylda på at det er tida kvinner er heime i foreldrepermisjon som skapar lønsgapet. Det rettferdige ville vere at alle fikk ta del i lønsutviklinga som skjer på sin arbeidsplass medan dei er i permisjon. Samstundes er det avgjerande at arbeidslivet blir organisert slik at begge foreldra kan kombinere arbeid og tid til familien. 

Noreg treng fleire kvinner i leiande stillingar, og her har offentleg sektor eit særleg ansvar. Det er heilt avgjerande å bruke kjønnskvotering som verkemiddel for å jamne ut kjønnsrepresentasjon. Spesielt vil det vere viktig i yrke der det eine kjønnet er underrepresentert. Andre tiltak for å motverke ein kjønnsdelt arbeidsmarknad er å stimulere ungdom til å ta utradisjonelle val. Skulen er ein viktig arena for å motverke ulik behandling på bakgrunn av kjønn og arbeide for auka likestilling.

Det er eit overordna mål at alle skal kunne bli økonomisk sjølvstendige, både i dei yrkesaktive åra og når dei har nådd pensjonsalder. Det er framleis kvinner som tek hovudansvaret for det omfattande pleie- og omsorgsarbeidet som blir utført i heimen. For å skape økonomisk likestilling, ønskjer KrF å sikre ein betre økonomisk situasjon, inkludert trygderettar, for dei som sjølve vel å ha omsorg for eigne barn eller familiemedlemmar med pleiebehov. 

Mange arbeidstakarar i kvinnedominerte yrke arbeider i deltidsstillingar, men har eit ønske om å auke stillinga si. KrF vil jobbe mot ufrivillig deltid. KrF meiner at unntaksregelen om at ein kan bli nekta auka stilling dersom dette vil medføre "vesentlege ulemper for verksemda" må tolkast strengt. Samstundes må ein erkjenne at deltidsstillingar i nokre samanhengar er delvis ufrivillig i den forstand at arbeidspåkjenninga gjer det umogleg å jobbe fulltid. 

Minoritetskvinner kan bli utsette for ei dobbel diskriminering både på bakgrunn av kjønn og etnisitet. Introduksjonsprogramma må ha særleg fokus på integrering av kvinner og deira rolle som arbeidstakarar og mødrer for barn som veks opp i spenninga mellom fleire kulturar.

Kynisk pornoindustri og kriminelle bakmenn innan prostitusjon og trafficking har gjort mange kvinner til salsvare. Trafficking har bringa mange fattige og sårbare kvinner til Noreg. Det er nødvendig å gi offera for trafficking den tryggleiken som er nødvendig, og å stille opp med dei hjelpetiltaka som skal til for at desse skal kunne bryte ut av prostitusjon. 

KrF vil:

· krevje ein tidsplan frå partane i arbeidslivet for å rette opp diskrimineringa mellom kvinner og menn både med omsyn til løn og arbeidsvilkår, og innføre ein likelønspott som verkemiddel. 

· likestille arbeidsvilkåra for skift og turnusarbeid.

· at offentleg sektor skal rekruttere fleire kvinner til leiande stillingar. 

· gjennomføre ein handlingsplan for kvinners innovasjon og entreprenørskap.

· gi sjølvstendig næringsdrivande like rettar i sjukelønsordninga som lønsmottakarar.

· at det i styra i kommunale og fylkeskommunale selskap skal vere minst 40 prosent av begge kjønna. 

· stimulere kvinner til å vere aktive utøvarar innan primærnæringane. 

· kjempe mot vald og sikre finansiering til behandlingstilbod for barn som blir utsette for vald i nære relasjonar og for menneske som utøver vald.

· kjempe mot handel med kvinner og barn. 

· sørgje for tryggleik og hjelpetiltak for kvinner som ønskjer å forlate prostitusjon og som medverkar til å avdekkje organisert kriminalitet.   

· ha auka innsats for å stoppe hallikverksemd. 

· gjennomføre omsorgsløn for eldre og pleietrengande i heimen i alle kommunar.

· innføre betre permisjonsrettar for å ta omsorgsarbeid ved sjukdom i heimen, og gi pensjonsopptening for uløna omsorgsarbeid også frå tida før 1992. 

· motverke kjønnsdiskriminering i helse- og trygdesystemet gjennom meir forsking og kunnskapsformidling om kvinnesjukdommar og sjukdommar som gir andre symptom hos kvinner enn hos menn.

· arbeide for ein gjennomgang av yrkesskadeordningane og rette opp misforholda som spesielt rammar kvinner.

· gi far rett til løna foreldrepermisjon basert på eiga opptening, uavhengig av mor sin yrkesaktivitet, og leggje til rette for at fleire fedrar tek meir av omsorgsarbeidet i heimen. 

· gi fedrar rett til løn ved 14 dagars permisjon i samband med fødsel.

· innføre ei ordning med pappapermisjon for studentar.

· innføre eit forbod mot å spørje om graviditet og familieplanlegging under jobbintervju. 

· innføre ei ordning med deling av pensjonsopptening ved skilsmisse ved ekteskap over 10 år.

· arbeide for lik eigendel for sterilisering av kvinner og menn. 

Eit samfunn med plass for alle

Samfunnet skal vere universelt utforma, slik at deltaking, personleg utvikling og livsutfalding er mogleg for alle menneske. Universell utforming er bra for alle og nødvendig for mange. Nedsett funksjonsevne på eitt eller fleire område fører med seg praktiske utfordringar som det er samfunnet si oppgåve å redusere.

Alle menneske skal ha høve til å leve sjølvstendige liv. For mange tyder fysisk utestenging sosial isolasjon og svekka livskvalitet. Vi har eit ansvar for å redusere menneskeskapte barrierar som stengjer menneske ute frå aktiv deltaking. Den nye diskriminerings- og tilgjengelova må bli følgt opp med konkrete føresegner og tidsfristar for gjennomføringa.

Menneske med nedsett funksjonsevne er inga einsarta gruppe. Avstanden mellom føresetnadene til den enkelte og utforminga av omgivnadene eller krava til funksjon avgjer konsekvensane av nedsett funksjonsevne. Undersøkingar viser at menneske med nedsett funksjonsevne har dårlegare levekår enn gjennomsnittet i befolkninga. Dei har gjennomgåande lågare inntekter, og mange har høgare utgifter til mellom anna helse- og omsorgstenester og legemiddel. Om lag halvparten av alle med nedsett funksjonsevne er ikkje i arbeid.

KrF arbeider for betre tilgjenge, betre samordning av rettar og auka brukarmedverknad for funksjonshemma. Vi må leggje til rette for at fleire menneske med nedsett funksjonsevne kan vere yrkesaktive, og at ordninga med funksjonsassistent i arbeidslivet bør utvidast. Utviding av omfanget av brukarstyrt personleg assistanse (BPA) vil vere med på å leggje til rette for eit meir sjølvstendig liv for fleire. KrF meiner det er viktig at det offentlege driv aktiv rekruttering av funksjonshemma til arbeidslivet. 

KrF meiner det skal vere mogleg for alle menneske å leve sjølvstendige liv. Dette inneber at vi må finne politiske løysingar som ser mangfaldet av behov og tek på alvor at einkvar treng individuelt tilpassa hjelp og oppfølging. Samstundes er det grunnleggjande viktig å arbeide for eit samfunn som er universelt utforma, spesielt innanfor samferdsel og bygg. 

Mange funksjonshemma og deira pårørande opplever det som ei stor påkjenning å forholde seg til mange instansar og bruke tid og energi på å finne fram i systema. Det skal ikkje vere nødvendig å måtte kjempe for å få den hjelpa ein har krav på. Familiar med barn med nedsett funksjonsevne vil ha behov for heilskaplege tenester og tiltak på mange område. Samfunnet må sikre nødvendig hjelp til foreldre som får barn med nedsett funksjonsevne gjennom heile barnet sin oppvekst og inn i vaksen alder. KrF vil at det offentlege skal stille opp med ein fast koordinator og ei foreldrepakke til dei som får eit barn med nedsett funksjonsevne. Barn med nedsett funksjonsevne må bli prioriterte ved tildeling av barnehageplass og bli sikra god pedagogisk oppfølging. 

KrF vil:

· at alle som får eit barn med nedsett funksjonsevne skal få tett oppfølging med nødvendig informasjon om hjelpetiltak og rettar gjennom ein fast koordinator, gode avlastningsordningar og ei ”foreldrepakke” (sjå faktaboks for utdjuping). 

· styrkje informasjonen og støtteapparatet for foreldre som ventar eit funksjonshemma barn.

· sikre barn med nedsett funksjonsevne skulefritidstilbod i heile utdanningslaupet.

· gi foreldre med barn med nedsett funksjonsevne lovfesta rett til å jobbe deltid fram til barnet er 18 år, så lenge det ikkje er til vesentleg ulempe for arbeidsplassen.

· gi rett til pleiepengar når helsetilstanden til barnet gjer at foreldra ikkje kan stå i arbeid, også når foreldre ikkje har opptente rettar til dette. Nivået på slik utbetaling bør settast til 4,5 G per år.

· gi rett til omsorgsløn og eventuelt andre støtteordningar til foreldra i inntil 3 månader etter at eit barn med nedsett funksjonsevne døyr.

· at menneske med nedsett funksjonsevne skal få eit tilpassa tilbod både i barnehagar og gjennom heile utdanningslaupet, slik at dei får like moglegheiter som andre til opplæring, og tilboda må kunne bli gitt i nærområda.

· at moglegheitene for å gi permanent lønstilskot til personar med nedsett funksjonsevne blir nytta aktivt. 

· at offentleg planlegging må ta høgde for menneske med nedsett funksjonsevne gjennom å gjere offentleg transport betre. Nye tog må bli tilgjengelege for alle, og alle offentlege bygg og uteområde og tilgangen til desse må vere universelt utforma. 

· sikre gode medverknadsprosessar med brei deltaking frå brukarorganisasjonar og brukarar med ulik kompetanse.

· styrkje Husbankens ordningar for finansiering av universell utforming av bustader, både når det gjeld å gjere eksisterande bustader betre, og ved å auke tilgangen på universelt tilrettelagte bustader på utleiemarknaden.

· utvide tolketenesta for døve og døvblinde og stille krav om at alle norske filmar blir teksta for hørselshemma. 

· gi tilbod om brukarstyrt personleg assistent til personar med funksjonsnedsettingar som treng assistanse.

· at ordninga med brukarstyrt personleg assistanse (BPA) blir slått fast som ein rett og utvikla til ei heilskapleg ordning der den nødvendige assistansen både i fritid, arbeid og skule blir sikra.

· at unge med nedsett funksjonsevne får tilbod om tilpassa bustad utanom aldersinstitusjonane.

· evaluere PU-reforma mellom anna med fokus på eldre utviklingshemma sin kvardag.

· endre, vitalisere og gjere støttekontaktordninga meir likeverdig.

· at NAV skal ha moglegheit til større fleksibilitet til å kunne gjere unntak frå  treårsgrensa og kostnadstaket for utdanning som attføring etter ei individuell vurdering.

· redusere eigendelen på hjelpemiddel for sjølvstendig næringsdrivande.

· vidareutvikle ordninga med omsorgsløn.

Foreldrepakke til foreldre med barn med nedsett funksjonsevne

Kvar familie må bli sikra ein kontaktperson i kommunen som kan sikre dei tilgang på eksisterande og nye tilbod innan: 

- medisinsk oppfølging og rettleiing 

- barnepass og avlastningsordningar 

- hjelpemiddel 

- økonomiske rettar 

- tilrettelegging av bustad 

- foreldrerettleiing og samlivskurs 

- hjelp til heile familien 

- tilrettelagt barnehageplass 

- skulegang, leksehjelp og god pedagogisk oppfølging 

- planlegging av vegen vidare

Helsepolitikk 

KrF ønskjer eit likeverdig tilbod av helsetenester til innbyggjarane over heile landet. Kvalitet, tryggleik, tilgjenge og omsorg skal utgjere kjerneverdiane i helsetenesta. KrF vil ha ein gjennomgang av finansieringsordninga for sjukehusa. Dagens finansieringssystem må bli betre og ha auka fokus på pasientane sine behov og førebygging av helseproblem framfor kva som løner seg for sjukehusa.

KrF er oppteken av eit godt og trygt helsetilbod som balanserer behovet for nærleik gjennom lokalsjukehus og lokale/desentraliserte helsetilbod, og behovet for avansert behandling gjennom spesialiserte og sentraliserte institusjonar. Noreg treng ei meir samanhengande helseteneste som set pasienten i sentrum - frå førebygging og primærhelseteneste til sjukehus og rehabilitering.

Fornya sjukehusreform

KrF meiner dagens forvalting av sjukehusa (sjukehusreforma) krev endringar som gjer helsetilbodet til kvar enkelt pasient betre. Ein forbetra sjukehuspolitikk krev ei ny finansieringsordning som heng betre saman på tvers av nivåa, saman med forsterka politisk styring med innhaldet i helsepolitikken. Eit grep ut ifrå dagens situasjon kan vere meir fokus på rammestyring framfor stykkpris. KrF står for ein helsepolitikk som prioriterer dei med størst behov for behandling, og vil ikkje la lønsemd vere styrande for korleis sjukehusa prioriterer. Alle som treng behandling på sjukehus skal kjenne seg trygge på at dei får god behandling og oppleve at deira sjukdom og lidingar blir tekne på alvor. Vi må tilpasse helsetenestene til pasientane, og ikkje omvendt, og forankre dei sterkare lokalt. På sikt bør vi leggje ned dei regionale helseføretaka og overføre meir mynde til dei lokale helseføretaka.

”Saumlaus” teneste

Samhandling mellom kommunehelsetenesta og spesialisthelsetenesta må bli betre. Pasientar som blir utskrivne frå sjukehusa må bli sikra nødvendig og riktig medisinsk oppfølging i sitt nærområde.

KrF ser behovet for ei ”saumlaus” teneste som kan ta hand om oppgåver som i dag ligg mellom sjukehusa sitt ansvar og kommunehelsetenesta/primærlegane (førstelinjetenesta) sitt ansvarsområde. Vi må tilby trygg og god behandling og pleie i ein tilstrekkeleg periode etter at spesialisert sjukehusbehandling er gjennomført. Ei slik teneste bør bestå av eit formalisert samarbeid mellom første- og andrelinjetenesta, der også det økonomiske ansvaret er klarlagt.

Prøveprosjekt der kommunane har bestillar- og finansieringsansvar for spesialisthelsetenester bør bli sette i verk. Dette vil kunne stimulere kommunane til å satse på førebyggjande helsearbeid, lågterskeltiltak og gode lokale helsetilbod. Vidare vil også spesialisthelsetenester i stadig større grad gå føre seg i pasienten sin heim, eller på kommunale sjukeheimar, gjennom hjelp frå ambulante team og auka samhandling og kompetanseutveksling. Dette er med på å viske ut det fysiske skiljet mellom spesialisthelsetenestene og kommunale helse- og omsorgstenester. Kommunane må samstundes bli sett i stand til å kunne ta hand om desse oppgåvene.

Satsing på førebygging og rehabilitering 

Folkehelsearbeid og førebygging av sjukdommar er heilt avgjerande for å redusere utgiftene i helsesektoren, og vil samstundes gi auka livskvalitet for den enkelte. Auka fysisk aktivitet og sunt kosthald kan redusere førekomsten av ei rekkje lidingar. Helsestyresmaktene må fremme gode tiltak for å betre folkehelsa generelt. Vidare bør vi setje i verk tiltak for å rette opp sosiale helseforskjellar. Dette inneber målretta tiltak mot enkelte grupper. Tiltak må bli sette i verk slik at ein del med mindre alvorlege sjukdommar slepper å gå lenge sjukemeldte fordi dei ikkje er prioriterte i finansieringssystemet. Dette fører med seg auka påkjenning på den enkelte, på trygdeordningane og på arbeidsgivarane.

KrF ønskjer ei offensiv satsing på rehabilitering. Det vil gjere det enklare for den enkelte å klare seg sjølv, og samstundes sørgje for redusert behov for hjelp frå det offentlege.

Stadig nye medisinske tilbod gjer det mogleg å behandle fleire pasientar og fleire lidingar. Den medisinsk-teknologiske utviklinga fører til at helsetenesta stadig opnar for nye behandlingsformer og bruk av nye produkt. Helsetenestene blir stadig meir spesialiserte. Innanfor behandlingsområde der kompetansekrava er særleg omfattande og talet på pasientar er avgrensa, bør ein vurdere nordisk samarbeid om behandlinga, for å oppnå både betre kvalitet og betre ressursutnytting.

Aukinga i talet på eldre fører til at fleire blir ramma av sjukdom. KrF meiner det er viktig at vi planlegg for framtidige utfordringar for helsetenestene i landet og driv eit aktivt førebyggjande helsearbeid. 

Satsinga på psykiatrien må halde fram

Behova for psykisk helsehjelp har vore aukande dei siste åra. Menneske med behov for denne typen behandling må få rask og riktig hjelp. Førebygging og tidleg hjelp reduserer i mange tilfeller behovet for langvarig behandling. Det er nødvendig å sikre auka kompetanse i kommunane. Det er viktig å arbeide for auka aksept og openheit om psykiske lidingar. 

Vi må sikre barn og unge med psykiske lidingar behandlingsplassar på eigne institusjonar eller avdelingar for å sikre eit trygt og verdig tilbod der dei kan vere saman med andre på sin eigen alder. Barn og unge med psykiske lidingar treng eit meir tilgjengeleg tilbod både for å søkje hjelp og finne informasjon om psykiske lidingar. 

Ungdom må bli sikra lågterskelhelsetilbod. Skulehelsetenesta må bli betre og meir tilgjengeleg for elevane, og fleire yrkesgrupper bør bli trekt inn, som psykologtenesta, rådgivarar, sosionomar, miljøarbeidarar, prestar og barnevernspedagogar. Helsestasjonane for ungdom skal vere eit ope tilbod med profesjonelle rettleiarar, der ungdom kan søkje helsehjelp, råd og rettleiing.

Stadig fleire nordmenn blir avhengige av spel. Undersøkingar viser at så mange som 50.000 nordmenn har eit problematisk forhold til spel. Hjelpetelefonen for speleavhengige og deira pårørande må halde fram, og vi må sikre behandlingstilbod for speleavhengige. 

KrF vil:

· at alle skal ha rett til likeverdige helsetenester uansett kvar dei bor i landet. Helseføretaka skal ha like økonomiske rammevilkår.  

· gå gjennom finansieringssystemet for å sikre større pasientfokus og mindre fokus på inntening.

· ha ein sjukehusstruktur som sikrar desentraliserte tenester for behandling av store pasientgrupper, og sentraliserte tenester for sjeldnare og meir avansert behandling. 

· avvikle dei regionale helseføretaka og overføre meir mynde til dei lokale helseføretaka.

· at sjukehusopphald framleis skal vere gratis. 

· sikre eit ”saumlaust” samarbeid mellom ulike forvaltingsnivå før, under og etter kontakt med spesialisthelsetenesta. Kommunehelsetenesta må ha tilstrekkeleg kompetanse og kapasitet til å førebyggje, diagnostisere og etterbehandle. Vi må sikre gode system for interkommunalt samarbeid om legevakt, akutte tenester og pasientar med krevjande sjukdomsforlaup. Dette må skje gjennom eit formalisert samarbeid mellom spesialist- og kommunehelsetenesta. Kommunane må få både tilstrekkeleg økonomisk handlingsrom og god nok kompetanse til å realisere denne samhandlinga med spesialisthelsetenesta.

· gjennomføre prøveprosjekt med kommunalt bestillar- og finansieringsansvar for spesialisthelsetenestene for å utvikle modellar for betre samhandling til beste for pasienten og den samla ressursbruken.

· sikre alle lik rett til rehabilitering gjennom ei rehabiliteringslov.

· sikre rehabiliteringsinstitusjonane betre rammevilkår gjennom meir langsiktige avtaler, og det må bli betre geografisk fordeling av institusjonane i landet. 

· vidareutvikle telemedisin, distriktsmedisinske og distriktspsykiatriske senter. Vi må sjå det totale sjukehustilbodet i nær samanheng med ambulansetenesta og andre prehospitale tenester, og tilpasse det til dei lokale tilhøva.

· setje i verk eit forsøk med ambulerande helseteam for å hjelpe sjuke og eldre med minoritetsbakgrunn.

· sørgje for ei betre samhandling mellom distriktspsykiatriske sentra, sjukehus og kommunen der den enkelte bur, og ei vidare satsing på psykiatri også etter opptrappingsplanen.

· styrkje behandlinga og oppfølginga av pasientar med dobbeldiagnose (rus og psykiatri).

· at barn og unge med psykiske lidingar skal få rask behandling og innføre ein garanti om inga ventetid for personar under 23 år.

· opprette fleire ambulerande akutteam innanfor psykiatrien, som eit lågterskeltilbod for pasientar og pårørande.

· innføre fritak for eigendelar for spesielt utsette pasientgrupper og finansiere dette med å auke eigendelstaket for befolkninga generelt.

· stille krav om god dialog og samhandling mellom skulemedisinen og godkjente alternative behandlingsformer, både i forskinga og pasientbehandlinga.

· styrkje svangerskapsomsorga gjennom mellom anna tettare oppfølging av jordmor for dei som ønskjer dette, sørgje for eit opphald på barselavdelinga som gir tryggleik for foreldra og ha god dekning med fødeavdelingar/fødestuer og følgjeteneste med jordmor i heile landet. 

· sikre helseinstitusjonar drivne av stiftingar og frivillige organisasjonar ein plass i det samla helsetilbodet gjennom langsiktige avtaler med helseføretaka. Desse institusjonane må vere unntekne frå anbodsreglementet i lov om offentlege innkjøp.

· styrkje helsetenesta for dei eldre med fleire spesialistar innan geriatri.

· innføre eit organdonormerke på førarkortet til alle som ønskjer å vere organdonorar, og at alle over 18 år bør få informasjon og spørsmål om å registrere seg som organdonor.

· skulere kommunalt tilsette innanfor helse- og sosialsektoren i temaet «vald i nære relasjonar», slik at dei som møter menneske dagleg står betre rusta til å melde ifrå om overgrep og vald, og til å gi rettleiing til offera.

· opprette eit senter for behandling av ungdom med spiseforstyrringar i kvar region. 

· innføre ein nasjonal minstestandard som vil sikre betre kvalitet i skulehelsetenestetilbodet med mellom anna fleire yrkesgrupper og meir tid per elev.

· at alle elevar skal få fast innkalling til skulehelsetenesta ein gong i året.

· styrkje helsestasjonstilbodet for ungdom, inkludert behovet for meir oppfølging av psykiske lidingar.

· gjere helsetenester meir tilgjengelege gjennom nettbaserte tenester.

· sørgje for å auke løyvingane til studentsamskipnadene slik at dei kan utvikle helsetilbodet for studentar.

· -øke forebyggingsandelen av helsebudsjettet til 4%.
· ha ei reform av tannhelsetenesta basert på offentleg ansvar og styring, refusjon frå folketrygda og avgrensing av eigenbetalinga. 

· styrkje og intensivere den uavhengige forskinga på helseskadar på grunn av elektromagnetisk stråling.

· innføre system for anonymt rapporteringssystem for uheldige hendingar i helsetenestene for å styrkje pasienttryggleiken.

Ruspolitikk 

Nøkkelomgrepa i KrF sin ruspolitikk er solidaritet med dei som slit, omsorg for dei som har problem og førebygging av skadar. Som samfunn har vi eit ansvar for å redusere skadeverknadene av rusmiddel og gi rusavhengige hjelp til å bli rusfrie og ta til på eit nytt liv. Ein offensiv ruspolitikk handlar om aktivt førebyggjande arbeid. 

Ein solidarisk alkoholpolitikk handlar om å redusere alkoholrelaterte skadar og alkoholmisbruk. Rusmisbruk og rusrelaterte problem har ein høg kostnad både for enkeltmenneske og samfunnet. KrF vil oppretthalde den nasjonale målsettinga om reduksjon i alkoholforbruket. Det inneber å halde fram med ein relativt høg pris på alkohol og å avgrense tilgjenget.

Mange barn slit fordi dei veks opp i familiar med rusproblem. Desse familiane må få spesiell hjelp. Å gripe inn tidleg overfor barn og familiane deira kan forhindre rusproblem og psykiske og sosiale vanskar. I denne samanhengen er det viktig å styrkje samarbeidet mellom skule, helsesyster og barnevern.

Det er viktig at alkoholdebuten blir utsett fordi vi veit at då er sjansen for misbruk og at ein går over til narkotiske stoff mindre. Å skape rusfrie aktivitetsarenaer for ungdom, overhalding av aldersgrensene for sal av alkohol, ein haldningsskapande skule og gode førebilete krev ein aktiv politikk. Dette er både samfunnet og enkeltmennesket sitt ansvar. 

KrF vil framleis ha alkoholfrie soner og føre ein politikk som legg til rette for arenaer utan bruk av alkohol. Viktige alkoholfrie soner er aktivitetar for barn og unge, i trafikken, i arbeidslivet og i idrettssamanheng. 

Mange gravide veit ikkje kor stor skade alkohol og andre rusmiddel under svangerskapet kan gi barnet. KrF vil sørgje for at gravide får betre informasjon om skadane dei kan påføre barnet. 

Utviklinga dei siste åra med eksperimentering av partydop, mellom anna kokain, i stadig fleire miljø er bekymringsfullt. Vi må gjennomføre tiltak som informasjon, bevisstgjering og nulltoleranse for bruk og oppbevaring. 

Det overordna målet er å gjere det mogleg for alle rusavhengige å leve eit rusfritt liv. KrF meiner at verkemiddel som held ved lag eit rusmisbruk eller gjer personen avhengig av eit nytt stoff, er blindspor i ruspolitikken. KrF vil i staden for satse på behandlingsplassar som tek sikte på rusfridom. Legemiddelassistert rehabilitering (LAR) kan vere nyttig når andre tiltak ikkje har ført fram, og som ein del av eit samla behandlingsopplegg. 

Samfunnet må sjå og respektere enkeltmennesket i rusomsorga. Det er vanskeleg å bli rusfri. KrF meiner samfunnet må ta vare på, hjelpe og støtte rusavhengige. Det må bli enklare å få tilbod om avrusing når behovet er der. Mange rusavhengige mister motivasjonen til å bli rusfri medan dei står i kø for å få behandling. Vi må satse på ettervern for tidlegare rusavhengige gjennom tilrettelagt bustad, utdanning, arbeidstrening, familie og nettverk og fritidsaktivitetar. Rusavhengige er ulike og har ulike behandlingsbehov. Vi treng difor eit mangfaldig behandlingstilbod. Private og ideelle tilbod til rusavhengige er viktige og medverkar til at det samla tilbodet blir variert og betre lagt til rette utifrå kvar enkelt sitt behov. Desse rusinstitusjonane må få gode rammevilkår. 

Rusomsorga treng ein forpliktande, konkret og føreseieleg opptrappingsplan etter mønster av opptrappingsplanen i psykiatrien. Dagens rusplan er underfinansiert både i kommunane og i helseføretaka. Effektane av opptrappingsplanen for psykisk helse blir utarma som ei følgje av dette, ettersom ein freistar å bruke dei same ressursane til å finansiere både psykiatri og rusbehandling.

KrF vil: 

· likestille offentlege og private ideelle institusjonar for rusomsorg.

· setje i verk ein forpliktande, konkret og føreseieleg opptrappingsplan for rusomsorga.

· at alle rusavhengige skal få tilbod om behandling innan 30 dagar.

· sørgje for at det er nok behandlingsplassar som tek sikte på rusfridom.

· reformere behandlingsopplegget knytt til LAR med mellom anna eit heilskapleg sosialfagleg opplegg og sterkare ettervern.

· at medikamentfri behandling skal vere førstevalet i rusbehandling.

· gå mot utdeling av gratis heroin til rusavhengige.

· møte rusmisbrukarar med verdigheit. Det skal vere tilstrekkeleg kapasitet på helsetilbod med låg terskel, og dei skal få tilbod om bustad og arbeidstrening.

· at utestader som bryt skjenkereglane skal miste skjenkebevillinga i minst 3 månader, og at salsstader for alkohol som sel til mindreårige skal miste salsløyvet i tre månader og i tillegg få bøter. 

· endre alkohollova for å redusere maksimal skjenketid frå kl 03.00 til 02.00.

· at ein ikkje skal kunne gi sals- og skjenkebevilling når politiet har fråråda det. 

· leggje til rette for behandlingstilbod for heile familiar med rusproblem.

· ta initiativ til ei nasjonal haldningskampanje om problematikken arbeid og alkohol. AKAN må styrkast.

· sørgje for at gravide får god informasjon om skaden alkoholinntak under svangerskap kan gi barnet. 

· sikre rusavhengige gravide tettare oppfølging, og opprette eigne rusavvenningsinstitusjonar for desse.

· støtte frivillige lag og organisasjonar som driv opplysnings- og haldningsskapande rusarbeid.

· at rusfridom skal vere ein føresetnad for offentleg støtte til idrettsarrangement. 

· halde ved lag eit høgt avgiftsnivå på alkohol og tobakk.

· stramme inn alkohollova, slik at det ikkje blir mogleg å dumpe prisane på utestader.

· halde på Vinmonopolet som eit viktig alkoholpolitisk verkemiddel for at det er nok utsalsstader til at denne funksjonen blir teke i vare. 

· halde ved lag reklameforbodet for alkohol.

· ha sterkare tiltak mot smugling til Noreg gjennom betre kontrollmekanismar, som mellom anna fleire mobile skannarar og tilstrekkelege driftsmidlar til kontrollarbeid.

· ikkje tillate sprøyterom og andre tiltak som legaliserer misbruk av narkotiske stoff. 

· styrkje ettervernet gjennom tettare oppfølging av kvar enkelt på det psykososiale planet, hjelp til å kome i arbeid eller utdanning, bygging av nye nettverk og styrkje arbeidet med å etablere fleire bustader til rusavhengige.

· gjere det mogleg å dømme unge kriminelle rusavhengige til opphald på behandlings- og rehabiliteringsinstitusjonar i staden for fengselsstraff.

· styrkje kompetansen i hjelpeapparatet, både i første- og andrelinjetenesta, gjennom grunn- og vidareutdanning.

· styrkje samhandlinga på rusfeltet, slik at rusmiddelavhengige blir sikra samanhengande tenester frå avrusing til behandling og oppfølging i kommunane.

· gi rett til institusjonsplass medan ein ventar på rusbehandling i spesialisthelsetenesta, slik at motivasjonen til behandling blir stimulert.

· styrkje informasjons- og haldningsskapande arbeid i skulen.

· ikkje tillate pengespelautomatar på stader som skjenkar alkohol.

Justispolitikk 

Ein av staten sine viktigaste oppgåver er å sørgje for tryggleik for innbyggjarane sine. KrF vil kjempe mot kriminalitet i alle former. Organisert kriminalitet over landegrensene krev at det blir opna for nye etterforskingsmetodar. Overvaking må skje innanfor ramma av forsvarleg personvern. Det skal vere nulltoleranse for kvardagskriminalitet. Straffesystemet må bli meir effektivt, og vi må innføre nye soningsformer. Vi må ta betre hand om behova til offer i kriminalsaker og deira pårørande. Det må satsast på å redusere barne- og ungdomskriminalitet. Kriminalomsorga må bli styrka, ikkje minst slik at rehabiliteringa held fram etter at soninga er over.  

Førebygging

Arbeidet for å kjempe mot kriminalitet må innehalde satsing på førebyggjande tiltak. Dei siste åra har valdskriminaliteten utført av barn og ungdom i byane auka. Enkelte innvandrarmiljø bidreg til dette, noko vi må gripe fatt i med heilskaplege verkemiddel. Gode fritidstilbod til barn og unge, tilrettelagte tilbod til ungdommar som hamnar på skråplanet, eit velfungerande barnevern og ein god og inkluderande skule, er viktig og nødvendig. Samarbeid med nærpoliti, heim, skule og barnevern, samordna lokale tiltak, har gitt gode resultat. KrF vil vidareføre dette. 

Overvaking kan vere eit viktig førebyggjande tiltak, til dømes kamera på offentlege plassar. Likevel er omsynet til personvernet viktig å ta vare på spesielt sett i lys av den teknologiske utviklinga. Desse omsyna må vi vege opp mot kvarandre.

Kriminalitet

Valdskriminaliteten har negativ innverknad på livskvalitet, økonomi, kor arbeidsfør ein er og det sosiale livet for mange enkeltpersonar. Valdskriminaliteten skapar utryggleik i det offentlege rom. Hatkriminalitet angrip menneske sitt krav på likeverd, skapar utryggleik og har store konsekvensar for samfunnet. Det skal vere nulltoleranse for hatkriminalitet, og slike saker skal bli prioriterte.

Vi må styrkje valds- og valdtektsoffer sin rettstryggleik. Valdtekts- og valdsmottak må vere tilgjengelege over heile landet og ha utstyr og kompetanse til å sikre bevis. Straffenivået for grov vald og valdtekt må bli hevt.  Seksuelle overgrep mot barn er eit svært alvorleg lovbrot som gir skadelege langtidseffektar for offera. Innsatsen for å avdekkje og kjempe mot seksuelt misbruk av barn må bli prioriterte. 

Vald i nære relasjonar er eit alvorleg samfunnsproblem som særleg rammer kvinner og barn. Samfunnet har eit ansvar for å førebyggje og avdekkje den valden som skjer nettopp i ein samanheng kor ein skulle vere trygg. Kommunane bør lage handlingsplanar mot vald i nære relasjonar og etablere tilstrekkeleg med krisesentra. Vi må byggje ut rådgivingstenesta for valdsoffer og tildelinga av valdsalarmar. Valdsoffer må ha rett til å få informasjon om gjerningspersonen sine permisjonar. Valdsutøvarar som ikkje overheld besøksforbod, kan i nokre tilfelle bli utstyrte med "alarm", slik at det er mogleg å overvake kvar vedkommande oppheld seg.

Organisert kriminalitet

Korrupsjon og økonomisk kriminalitet er eit problem på alle samfunnsområde. Dette undergrev respekten for forvaltinga, offentlege tenestepersonar og demokratiske spelereglar.  Det er også i Noreg ein svart økonomi av betydeleg omfang som tek frå fellesskapet pengar som skal kome heile samfunnet til gode. KrF vil styrkje etterforskinga av økonomisk kriminalitet.

Kriminalitet over landegrensene, organisert kriminalitet og menneskehandel er ei aukande kriminell verksemd som blir stadig vanskelegare å avdekkje. KrF meiner politiet må få ressursar og at vi skal tillate skjerpa etterforskingsmetodar for å kjempe mot dette. 

KrF meiner det skal vere straffbart å kjøpe seksuelle tenester. Samstundes må vi koordinere hjelpetilboda til dei prostituerte, og møte kvar enkelt prostituert på ein meir heilskapleg måte enn i dag. Politiet må få utvida fullmakter til å vise vekk tiggarar, prostituerte og andre som opptrer aggressivt.

Straff

KrF ønskjer å føre ein kriminalpolitikk som er rettferdig – både overfor offeret og gjerningspersonen. Rask og riktig reaksjon er viktig både for å bevare legitimiteten til rettsstaten og for å sikre at straffa fungerer individualpreventivt, ikkje minst overfor unge lovbrytarar. Reaksjonen mellom lovbrot, straff og soning må vere raskare. Straffa skal både skremme andre frå å gjere seg skuldige i liknande handlingar og leggje til rette for rehabilitering av lovbrytaren. Føremålet med straff er også at gjerningspersonen gjer opp for seg og avstår frå nye straffbare tilhøve. Strafferammer og straffeutmåling må spegle av kor alvorleg samfunnet ser på ulike typar kriminalitet. KrF meiner at vi må heve straffenivået i drapssaker, valdssaker, valdtektssaker og i saker som gjeld overgrep mot barn. Vi forventar at domstolane følgjer opp dei politiske signala når det gjeld straffeutmålinga og tek i bruk heile strafferamma.

For barn og unge mellom 12 og 16 år må vi etablere meir føremålstenlege reaksjonsformer. Barn under kriminell lågalder bør få oppfølging ved samarbeid mellom barnevern, politi, konfliktråd, foreldre og skule. Eigne soningsinstitusjonar bør vurderast for yngre lovbrytarar. Ei hovudutfordring for kriminalomsorga er å avvikle soningskøa. Vi må auke talet på soningsplassar i tillegg til at bruk av andre straffeformer både vil redusere fengselskøa og gi riktigare straff med omsyn til rehabilitering. Straffeformer må bli utforma til meir bruk av konfliktråd, dom til behandling og trygge soningsformer utanfor fengsel. Vi må kombinere alternative soningsformer med strenge permisjonsreglar og prøvelauslating for innsette som soner for grov kriminalitet. KrF støtter prøveprosjektet med heimesoning med elektronisk fotlenkje. Denne soningsforma kan bidra til å skåne lovbrytaren sin familie og barn for påkjenninga som soning i fengsel inneber.

Offera si stilling i straffeprosessen må bli styrka med fleire rettar og utvida erstatningsordningar også til dei pårørande. Offer og etterlatne for dei alvorlegaste typane kriminalitet, som drap, incest og valdtekt, skal bli førehandsvarsla og ha uttalerett i samband med at den straffedømde har permisjon og går fri.

Lekmannselementet i strafferettspleia må halde fram, og vi bør vurdere endringar i lekmannsuttakinga og juryordninga nærmare med formål å styrkje rettstryggleiken. 

Kriminalomsorga og ettervern

Eit viktig føremål med straff er rehabilitering. Ein føresetnad for at lovbrytarar skal leve eit kriminalitetsfritt liv etter soning, er at det er mogeleg for dei å bli inkluderte i samfunnet etter at straffa er ferdig sona. Utdanningstilbod i fengselet, tilbod om arbeid, praksisplass og bustad etter soning er avgjerande for å kome ut av ein kriminell livsstil. Prosjektet ”busetjing med tilsyn” av prøvelauslatne har gitt gode resultat, og bør vidareførast permanent. Samarbeid med frivillige organisasjonar i kriminalomsorga er verdifullt og gir gode resultat. Det offentlege bør gi støtte til verksemder som tek inn ungdommar med spesielle behov og tidlegare dømte.

Mykje av kriminaliteten kjem av rusmisbruk. Straff er ikkje nok til å få rusavhengige bort frå sine problem. Samarbeidet mellom kriminalomsorga, psykiatrien og rusomsorga om behandling er viktig. KrF meiner det er sjølvsagt at fengsla skal vere rusfrie.

Offera for kriminalitet

Stillinga til offeret er forbetra ved nye reglar under sjølve rettssaken. Vi må framleis arbeide for å ta vare på behova til offera og dei pårørande medan saken er under behandling hos politiet og i domstolen. Erstatningsordningane må bli utvida og også omfatte dei pårørande i større grad. Pårørande som blir ramma av alvorlege straffbare handlingar må også få trygdeytingar. Staten bør utbetale dei idømte valdserstatningane på forskot til offera, og deretter krevje inn pengane frå gjerningspersonane. Arbeid for å betre barn og pårørande sine rettar, som mellom anna Stine Sofies Stiftelse driv, må sikrast statsstøtte.

Det må vere mogleg for konfrontasjon/samtale mellom offer/pårørande og gjerningsperson når offeret/pårørande ønskjer det. I nokre tilfelle kan det vere ein viktig del av det å arbeide seg gjennom hendinga. Det kan også bidra til at gjerningspersonane får ei reell forståing av konsekvensen av dei kriminelle handlingane deira.

Fri rettshjelp

KrF ønskjer å styrkje rettshjelpsordninga, slik at ho når ut til dei mest ressurssvake gruppene i samfunnet. Ordninga må bli utvida slik at ho gjeld dei områda ressurssvake har behov for hjelp, til dømes i saker om sosial- og trygderett. Behovsprøvinga må basere seg på ei nettovurdering kor ein gjer frådrag for gjeld og utgifter til nødvendig forbruk, slik at ein kan få eit meir realistisk bilete av kvar enkelt sin økonomiske situasjon. Storleiken på eigendelen bør vere tilpassa inntekta til kvar enkelt, og den bør falle heilt vekk for dei med lågast betalingsevne.

For å fange opp behovet til dei mest trengande, må fri rettshjelp ytast av både privatpraktiserande advokatar og det offentlege. Dei frivillige rettshjelpstiltaka er også viktige lågterskeltilbod. KrF ønskjer difor å styrkje dei frivillige rettshjelpstiltaka, og å opprette offentlege kontor for fri rettshjelp i alle fylke.

Politiet

KrF meiner at politiet må bli styrka. Politi- og lensmannsetaten skal vere desentralisert, og framleis vere eit nærpoliti. Synleg politi i gatebiletet reduserer kriminaliteten og skapar tryggleik. Vi må vurdere politireforma kontinuerleg ut ifrå ei slik målsetting. Ordninga med eit uvæpna politi som underbyggjer det sivile preget skal vidareførast. Politiet må samstundes vere godt førebudde på skarpe oppdrag og kunne møte desse raskt og effektivt.

Vi må gå gjennom oppgåvene til politiet med sikte på å overlate oppgåver som ikkje er utøving av mynde eller mellom politiet sine kjerneoppgåver til andre yrkesgrupper.  

Det internasjonale samarbeidet mot alvorleg og samfunnstrugande kriminalitet må bli styrka. 

Politiet skal vere godt førebudd på beredskapsoppgåver.

Politiets Tryggingsteneste (PST) har aukande oppgåver i samband med kriminalitet over landegrensene og overvaking mellom landa. PST treng auka ressursar for å kunne ta hand om landet vårt sine interesser sett i lys av den veksande internasjonale kriminaliteten og behovet for overvakingstenester. Vi må utforme nye overvakingsmetodar slik at dei ikkje krenkar personvernet, og rette overvakinga mot mistenkte, ikkje befolkninga som heilskap.

Ei ny DNA-lovgiving må sikre kravet om ei uavhengig og objektiv etterforsking hos politiet og påtalemakta.

Restansane i straffesakskjeda er for store. Dette kan føre til ein uakseptabel henleggingsspraksis som skjuler kriminaliteten og undergrev den alminnelege tilliten til rettssystemet og at straffbare forhold blir melde til politiet. Det er ikkje akseptabelt å leggje vekk saker når gjerningspersonen er kjent, eller generelt for mindre alvorlege kriminelle forhold. KrF vil støtte verkemiddel som kan bidra til å auke delen tilståingsdommar. 

KrF vil:

· betre barn sin rettstryggleik ved å kjempe mot mishandling og overgrep mot barn og styrkje den rettsmedisinske kompetansen.

· skjerpe straffenivået for drap, valdskriminalitet, seksualkriminalitet og kriminalitet mot barn.

· auke midlane til politiet.

· forbetre kriminalomsorga og rehabiliteringa av straffedømte.

· sikre nødvendige behandlingsplassar for personar som treng tryggleikspsykiatriske døgntilbod fordi dei er dømte til psykisk helsevern.

· forbetre samarbeidet mellom kriminalomsorga og kommunane når det gjeld tilbod om arbeid, praksisplassar og bustad etter at soninga er over.

· ha ei offensiv og brei satsing både på kortsiktige hjelpetiltak for rusavhengige og langsiktig rehabilitering og avvenning.

· leggje til rette for at barn med foreldre i fengsel kan ha samvær på ein eigna måte.

· prioritere politifaglege ressursar til politifaglege oppgåver og overlate andre oppgåver, som til dømes fangetransport og arrestforvaring, til andre yrkesgrupper.

· styrkje arbeidet til PST.

· styrkje kapasiteten til politiet og tollvesenet ved utsette grensestasjonar.

· styrkje politiet sin kompetanse innanfor mobbing, truslar og annan kriminalitet som skjer gjennom nye digitale media.

· arbeide for meir synleg politi i gatene og nærmiljøa. Vi må gå gjennom politireforma må ut ifrå ei slik målsetting.

· ha nulltoleranse og bøtelegging for kvardagskriminalitet som vanlegvis blir vurdert som mindre alvorlege lovbrot.

· intensivere arbeidet mot trafficking og hallikverksemd.

· styrkje det førebyggjande arbeidet mot vald, barne- og ungdomskriminalitet.

· innføre ordning med barnevernsvakt i alle politidistrikt.

· arbeide for raskare straffereaksjonar og fjerne soningskøa.

· etablere ei prøveordning med ungdomsdomstol.

· betre stillinga til offeret i straffeprosessen og la staten forskotere idømte erstatningskrav til valdsoffera.

· at tilbodet med ”Barnehuset” må omfatte heile landet.

· ha auka utdanningskapasitet for politiet som sikrar auka bemanning på sikt.

· ha eit desentralisert og nærverande politi.

· utvide rettshjelpsordninga og dekningsområdet hennar og leggje til grunn ei nettovurdering ved behovsprøving.

· at eigendelen for å få fri rettshjelp skal stå i høve til inntekta til den enkelte, og at han skal falle vekk heilt for dei fattigaste.

· opprette kontor for fri rettshjelp i kvart fylke, og styrkje dei frivillige rettshjelpstiltaka.

Barnehuset (tidlegare kalla Barnas hus) er eit samordningstiltak for hjelp og oppfølging til barn som har vore utsette for vald og overgrep. All hjelp og oppfølging av barnet og familien til barnet blir samla på ein stad. I tillegg gir Barnas Hus betre rammer og auka kvalitet på dommeravhør og etterforsking av vald og overgrepssaker. Erfaringane frå Island, der Barnehuset har vore ei etablert ordning i ei årrekkje, er svært gode. Etableringa av denne ordninga i Noreg har vore ein viktig kampsak for KrF.

Betre alderdom

Seniorpolitikk 

KrF vil leggje til rette for aktive seniorar og sørgje for gode ordningar for overgang mellom full yrkesaktivitet og pensjonisttilveret.

Dei nærmaste åra kjem delen personar mellom 55 og 66 år til å auke kraftig. Vi må leggje til rette for at så mange som mogleg av desse kan stå lenger i arbeid. Det er samstundes viktig med gode ordningar for arbeidstakarar som på grunn av slitasje må trappe ned eller slutte tidlegare enn den generelle pensjonsalderen. Ein god seniorpolitikk skal både hindre utstøyting og motivere seniorane til å stå lenger i arbeid. Personalpolitikken, både i offentleg og i privat sektor, må setje arbeidsmiljøet og kompetanseutvikling for seniorane på dagsorden. KrF vil leggje til rette for at seniorane kan stå lenger i arbeid ved at arbeidstakarar over 62 år kan få tilbod om ein individuell nedtrappingsplan for arbeidstida fram mot pensjonsalderen.

Arbeidsmiljølova set i dag ei grense på 70 år for når ein arbeidsgivar kan seie opp ein medarbeidar på bakgrunn av alder. KrF vil heve denne aldersgrensa frå 70 til 72 år, men vil påpeike at det er formålstenleg å bevare ei øvre grense for pensjonering for å sikre at yrkeskarrieren til dei tilsette kan bli avslutta på ein verdig måte. 

Det må bli meir attraktivt for alderspensjonistar å kombinere arbeid og pensjon. Arbeidstakarar over 67 år skal få utbetalt full opptent pensjon uavhengig av kor mykje dei har i arbeidsinntekt. 

Vi må stimulere til bygging av fleire seniorbustader og ”seniortun”, der bebuarane kan ha fellesfunksjonar. Det vil lette overgangen mellom ei aktiv seniortilvere og den perioden av livet ein treng hjelp til ein del oppgåver.

KrF vil:

· leggje til rette for at seniorane kan stå lenger i arbeid og heve lova si aldersgrense for når ein kan seie opp medarbeidarar på grunn av alder frå 70 til 72 år. 

· styrkje Senter for seniorpolitikk. 

· stimulere til meir aktiv seniorpolitikk i staten ved å la kvar enkelt etat bere kostnaden ved avgang til AFP.  

· avvikle den statlege ventelønsordninga for nye tilfelle og erstatte den med aktive, arbeidsretta tiltak.

· ha ein kritisk gjennomgang av særaldersgrensene. 

· leggje betre til rette for å kombinere arbeid og pensjon. 

· stimulere til etablering av fleire seniorbustader.

Eldrepolitikk 

Framtida si eldreomsorg  skal ha tenester med kvalitet, innhald og kapasitet. Ho må dekkje dei grunnleggjande behova til dei eldre, både fysiske, psykiske, sosiale og åndelege. Vi  må satse på kvalifiserte tilsette, tilrettelagte aktivitetstilbod og møteplassar. Dei sjukaste eldre må bli sikra sjukeheimsplassar.

Eigna buform er ein nøkkel til ei god eldreomsorg. Det må difor vere ein god balanse mellom heimebaserte tenester, omsorgsbustader og sjukeheimsplassar. I samband med det må vi vurdere om harmonisering av finansieringsordningane for sjukeheimsplassar og omsorgsbustader er nødvendig. Dette rører mellom anna ved finansieringa av medisinar, medisinsk-teknisk utstyr og nødvendige tenester frå ulike yrkesgrupper. Kommunane bør utarbeide planar for ei samanhengande omsorgstrapp, der det å kunne bu heime, ta imot heimesjukepleie, bustad med omsorg og pleie heile døgnet, dagtilbod i institusjon, tilbod om dagsenter, omsorgsbustad og sjukeheimsplass utgjer trinna.

Kvalitet i eldreomsorga føreset at arbeidet er attraktivt for alle dei yrkesgruppene vi treng for ei verdig eldreomsorg. Vi må gjennomføre tiltak for å styrkje rekrutteringa og søkinga til geriaterstillingar, og leggje til rette for at alle tilsette i eldreomsorga får moglegheit til fagleg utvikling. 

KrF vil ha ein verdigheitsgaranti for eldreomsorga, heimla i lover og føreskrifter. Vi vil også ha ein forpliktande opptrappingsplan med innhald og kvalitet som hovudfokus. Det skal vere eit offentleg ansvar å sikre og finansiere nødvendige omsorgstenester av god kvalitet. Ordninga med omsorgsløn for familiar som sjølve utfører omsorgstenester må forbetrast. 

KrF sitt forslag til verdigheitsgaranti

· Alle eldre skal få tilbod om ei buform som er riktig og forsvarleg ut ifrå kvar enkelt sine behov og medisinske tilstand. 

· Ingen skal oppleve underernæring. Alle skal få nødvendig hjelp til måltid. 

· Alle skal ha rett til eit mest mogleg normalt liv, med ein normal døgnrytme og nødvendig hjelp til personleg hygiene. 

· Alle som ønskjer det, skal få delta på dag- eller aktivitetstilbod. 

· Alle demente menneske som har behov for å bu på separate demenseiningar skal få tilbod om dette. 

· Alle skal få rett medisin. Føreskrivinga av legemiddel må samordnast for å hindre feil. 

· Alle som bur på sjukeheim, skal bli følgde opp av faste sjukeheimslegar med spesialisering i allmennmedisin eller geriatri. 

· Alle på sjukeheim som ønskjer det skal få einerom. 
· Alle som ønskjer det skal få samtale om eksistensielle spørsmål med fagpersonell frå eigne samtaleteam i kommunane. 

· Alle skal ha rett til å velje om dei ønskjer å dø heime, på sjukehus eller på sjukeheim. 

· Alle skal få bevare eller auke si moglegheit til å fungere i kvardagen. Omsorga skal bidra til rehabilitering så langt det er mogleg. 

Sjukeheimane må vere stader der bebuarane får god omsorg, kulturopplevingar og livsinnhald. Vi må gi rom for frivillige initiativ for å gi eldre kulturelle opplevingar og innhald i kvardagen.

Eldresentra 

Å treffe andre og ha sosialt fellesskap er ein viktig kvalitet i livet som vi må leggje til rette for når ein blir eldre.  Dei fleste eldresentra er drivne med ein høg del frivillige, som også gir friske eldre høve til fellesskap og høve til å gjere noko for andre. Det er viktig å førebyggje sjukdom og skadar blant eldre. Eldresentra er det fremste førebyggjande tiltaket blant eldre.

Etikk 

KrF meiner vi bør opprette etiske komitear i kommunane. Slike komitear skal vere ein arena for drøfting av personalet sine dilemma, bidra til å utvikle god dømmekraft hos dei tilsette i pleie- og omsorgssektoren, og bidra til at møtet og erfaringane med sjukeheimen blir best mogleg for pasientane og dei pårørande. 

Eldre og tannhelse 

KrF meiner at det offentlege må rette sitt engasjement mot grupper som ein kan rekne med har eit særleg behov for tannhelsetenester. KrF vil ha ei reform av tannhelsetenesta basert på offentleg ansvar og styring, refusjon frå folketrygda og avgrensing av eigenbetalinga. Eldre som ikkje evner å ta vare på eiga tannhelse, bør få gratis tannbehandling uavhengig av om dei har offentleg hjelp i heimen, bur i institusjon eller bur heime med pårørande som ansvarspersonar.

Omsorg ved livets slutt 

Lindrande (palliativ) behandling for menneske i sluttfasen av livet er ein viktig del av ein verdig alderdom. Lindrande behandling må bli gitt individuelt og etter behov i heimen, i eigen avdeling eller på sjukeheim, eventuelt i samarbeid mellom kommunar. Auka kompetanse om omsorg ved livets slutt blant tilsette som jobbar i eldreomsorga er nødvendig.

Befolkningssamansetninga i Noreg står føre store endringar.  
Talet på eldre vil auke og den andelen av befolkninga som er yrkesaktive avta. Fram mot 2050 vil talet på personar over 67 år bli fordobla. Talet på demente vil kunne bli dobla til om lag 130 000 innan ein periode på 30-40 år. Det var 4,7 personar i yrkesaktiv alder per eldre i 2000. Dette forholdstalet vil bli redusert til 3,5 i 2030 og 2,9 i 2050. Den største utfordringa for omsorgssektoren i dei nærmaste tiåra vil vere å skaffe til vege nok fagutdanna personell. Aukninga i arbeidskraftbehovet i omsorgssektoren vil vere 54 000 årsverk fram mot 2030 og nesten 133 000 årsverk fram mot 2050. Vi må rekne med at nye generasjonar eldre vil ha heilt andre forventningar og krav til innhaldet i omsorgstilbodet. Det vil vere behov for  om lag 60 000 nye sjukeheimsplassar og omsorgsbustader fram til 2030.

KrF  vil:

· innføre ein verdigheitsgaranti for eldreomsorga.

· styrkje kommuneøkonomien slik at kommunane kan ta hand om nye oppgåver innan eldreomsorga.

· ha ein gjennomgang av refusjonsordningane for fysioterapeutar for å redusere ventetid og gjere tenestene lettare tilgjengelege for pasientane.

· opprette etiske komitear for helse- og omsorgssektoren i kommunane. 

· lovfeste eldresenter og innføre statleg stimuleringstilskot til desse. 

· innføre ei reform av tannhelsetenesta basert på offentleg ansvar og styring, refusjon frå folketrygda og avgrensing av eigenbetalinga.

· styrkje rehabiliteringstilbodet for eldre etter sjukdom, slik at kvar enkelt kan få funksjonsevna tilbake og sjølv klare daglege gjeremål.

· ha eit meir fleksibelt stimuleringstilskot for bygging av sjukeheim og omsorgsbustader.

· stimulere til tilbod om musikkterapi, arbeid med minnet og anna sansestimulering, til dømes sansehagar for alle pasientar på sjukeheim.

· at vertskommunen skal behalde vertskommunetilskotet for psykisk utviklingshemma også etter fylte 67 år.

· opprette fleire heile legestillingar for sjukeheimane i kommunane. 

· gi kommunane faglege og økonomiske midlar for å ta imot utskrivingsklare pasientar frå sjukehusa.

· sikre medisinskfagleg utgreiing av personar med demenssymptom. 

· sikre at alle kommunar har spesialkompetanse innan lindrande behandling og arbeide for oppretting og drift av fleire lindrande (palliative) einingar.

· betre ordninga med omsorgsløn og avlastingstiltak for familiemedlemmar som sjølve utfører omsorgstenester.

· leggje til rette for at bebuarar på alders- og sjukeheim skal få gode og jamlege kulturopplevingar mellom anna ved utviding av ”den kulturelle spaserstokken”.

· at  bebuarar på alders- og sjukeheim skal ha moglegheit for og tilbod om nokon å snakke med om åndelege og eksistensielle spørsmål (presteteneste m.m.).

· gi statleg driftstilskot til organisasjonar, som til dømes ”Livsglede for eldre”, for å medverke til at slike aktivitetar blir tilbydde over heile landet.

Kunst og kultur 

Kunst og kultur har ein eigenverdi og er grunnleggjande for livskvalitet og utvikling. Kultur er ei kjelde til kreativitet, opplevingar og kunnskap. KrF vil sikre eit mangfaldig, stimulerande og utfordrande kulturtilbod for heile befolkninga. Løyvingane til kultur må aukast. KrF vil særleg gi eit løft for det frivillige kulturarbeidet. KrF vil byggje på den kristne og humanistiske kulturarven som eit felles grunnlag for samfunnet vårt.

Den kristne kulturarven er ein hjørnestein i den felles identiteten vår. I ei tid kor endringar skjer raskt og påverknadene frå det internasjonale samfunnet er sterke, er det viktig å føre vidare dei tradisjonane og verdiane kulturen vår byggjer på. Ein levande kulturpolitikk må både bevare og fornye. 

Kulturskulane

KrF vil særleg arbeide for å stimulere barn og unge sitt engasjement i ulike kulturtiltak. Kulturskulane har stor tyding, både lokalt og nasjonalt. Her får elevane møte kunstnariske og kulturelle uttrykk i sitt nærmiljø. Kulturskulane må ha låg eigenbetaling, slik at den sosiale rekrutteringa ikkje blir skeiv. Det er eit mål for KrF at alle barn som søkjer får plass, og at det blir utarbeida retningslinjer for kommunane ut frå nasjonale mål for kulturskuletilbodet.

Mangfald

Det er ei nasjonal oppgåve å sikre arenaer for så vel minoritetar sine kulturuttrykk som andre ”smale” kulturuttrykk som gjer det kulturelle mangfaldet i Noreg rikare.

Vi må sikre samisk kultur og annan minoritetskultur vekst- og utviklingsmoglegheiter. 

Skapande og utøvande kunst bidreg til å utvikle og utfordre enkeltmenneske og samfunn. Kulturpolitikken må leggje tilhøva til rette for eit breitt spekter av aktivitetar, opplevingar, erfaringar og erkjenning. KrF vil gi kulturlivet rammevilkår for å utvikle seg, utfordre, fornye og ta vare på. Dette inneber også gode vilkår for aktive kunstnarar. Kunstnarar i etableringsfasen treng spesielle tiltak, både i form av økonomisk støtte og betre trygdeordningar.

Film

Det er viktig å sikre eit godt og mangfaldig filmtilbod med forankring i norsk kultur, språk og historie. Særleg viktig er det å sikre barn og unge tilgang til audiovisuelle produksjonar av høg kvalitet. Vi må dessutan leggje til rette for vidareutvikling og styrking av dei regionale produksjonsmiljøa. 

Språk

KrF meiner det er viktig å styrkje og ta vare på det norske språket. I eit meir ope internasjonalt samfunn blir våre nasjonale språk satt under press. KrF vil verne og styrkje norsk språk generelt og nynorsk skriftkultur spesielt. KrF vil leggje til rette for at nynorsk kan sikre og styrkje posisjonen sin, som eit levande bruksspråk så vel som eit likeverdig offisielt skriftspråk ved sida av bokmål.

Kulturberarar

Internett gir auka tilgang til underhaldning, kultur og kunnskap. Samstundes kan utstrekt tilgjengeleggjering og kopiering undergrev inntektsgrunnlaget til kunstnarane. KrF vil arbeide for å sikre gode løysingar som tek vare på kunstnarane sine rettar ved digital bruk.

Frivillig arbeid er svært viktig også innanfor kulturfeltet. I tillegg til dei tradisjonelle, frivillige organisasjonane har det vakse fram ei rekkje lokale og regionale kulturtiltak som i stor grad er baserte på frivillig innsats. Dei mange ulike festivalane og historiske spela utgjer verdifulle møteplassar mellom frivillige og profesjonelle verksemder, og mellom lokal, nasjonal og internasjonal kultur. KrF ønskjer ei særleg styrking av det frivillige kulturarbeidet.

Museumsfeltet er i rivande utvikling, både når det gjeld bevaring og formidling. Det er særleg viktig med gode og engasjerande formidlingsopplegg retta mot barn og unge. KrF vil ha ei sterkare og meir systematisk satsing på å setje i stand og halde ved like kulturminne som ei oppfølging av kulturminnemeldinga frå 2005. Det er også heilt nødvendig å trekke kommunane sterkare med i arbeidet for å verne landet sin kulturarv. Berre godt og vel hundre av kommunane i landet har i dag kommunedelplanar for kulturminne og kulturmiljø. KrF vil også ha ei sterkare satsing på skatte- og avgiftsinsentiv overfor private eigarar av freda og bevaringsregulerte kulturminne, slik at vi på den måten understøttar det nødvendige, jamlege vedlikehaldet av våre mest sentrale kulturminne. 

Arkiva representerer eit kollektivt samfunnsminne og er viktige kjelder til forståing av vår felles historie og kultur. KrF vil styrkje både dei private og dei offentlege arkiva.

Biblioteka er viktige kunnskapsbasar og ei kjelde til aktivitet og oppleving for kvar enkelt. KrF vil styrkje og vidareutvikle biblioteksektoren, og meiner biblioteka skal tilby eit breitt spekter av tenester. Biblioteka sine digitale verktøy og tilbod må bli vidareutvikla.  

Bokbransjen er ein svært viktig formidlar av både kunnskap og kunstnariske opplevingar. KrF vil gi bokbransjen vilkår som sikrar heile bransjen ein sunn utvikling, samstundes som vi motarbeidar usunn maktkonsentrasjon på eigarsida.

KrF vil: 

· styrkje kulturskulane og auke midla til pedagogisk utvikling. 

· styrkje formidlinga av smale kulturuttrykk, folkekultur og minoritetskultur.

· styrkje musikkensemble, band, orkester og festivalar over heile landet.

· styrkje og leggje til rette for musikktilbod med låg terskel for ungdom, som til dømes tilbod om opplæring og utøving via fritidsklubbar og rockeverkstader.

· sikre gode kunst- og kulturtilbod for eldre både på institusjonar og i nærmiljø.

· arbeide for å betre skatte- og trygdeordningane for kunstnarar som er sjølvstendig næringsdrivande.

· verne opphavsretten.

· sikre det frivillige kulturlivet eit økonomisk løft.

· doble kulturminnefondet.

· ha ein monaleg auke av tilskotsmidla til Riksantikvaren.

· innføre eit statleg stimuleringstilskot til kommunar som vil arbeide med kommunedelplanar og kulturmiljø.

· etablere betre støtteordningar for vedlikehald av verna private bygg og innføre endringar i skattesystemet som er til fordel for private eigarar av freda og bevaringsregulerte kulturminne. 

· styrkje finansieringsordningane for å ta vare på kyrkjebygga. 

· at staten må ta kostnadene ved kartlegging/utgraving av fornminne.

· verne og styrkje norsk språk generelt og nynorsk skriftkultur spesielt. 

· auke satsinga på kulturbasert næringsutvikling. 

· utgreie ei skattefritaksordning for avsettingar bedrifter gjer av midlar til kulturformål.

· føre ein politikk på spel- og lotteriområdet som ikkje fremmar speleavhengigheit.

· oppretthalde bokbusstilbodet i distrikta.  

· styrkje og vidareutvikle det tilbodet som blir gitt i ”Den kulturelle skulesekken” til elevar i grunnskulen og den vidaregåande skulen.

· forsterke støtteordningane for digitale utgivingar.

Idrett 

KrF ønskjer å gi fleire barn, ungdom og vaksne eit betre idrettstilbod. KrF vil stimulere det frivillige engasjementet og leggje til rette for breidde og mangfald i norsk idrett.

Idretten er ei stor folkerørsle som samlar barn, unge og vaksne til positiv livsutfalding i ulike aktivitetar. Idretten skapar velvere og glede og er dessutan viktig for folkehelsa. KrF vil leggje til rette for at det er mogleg for flest mogleg  å vere aktive innan idrett og fysisk aktivitet.   

I Noreg er det lang tradisjon for å sjå samanheng mellom breidde- og toppidretten. Staten sitt tilskot til toppidretten er viktig på grunn av rolla hans som førebilete og kulturell identitetsskapar. KrF meiner at statlege tilskot til organisert idrett i hovudsak skal understøtte breiddeidretten, slik at gode, lokale aktivitetstilbod kan oppretthaldast og utviklast over heile landet. Dei statlege tilskota må vere av langsiktige og føreseielege.

Gjennom tilskotsordningane må vi stimulere idretten til å innlemme ulike grupper i sine aktivitetar. Særleg viktig er det at innvandrarmiljø blir inkluderte i lokalmiljøet gjennom idrettsarbeidet. 

Idrettsanlegg er ein viktig del av infrastrukturen for å gi barn og ungdom gode oppvekstvilkår. Vi må satse på lokale idrettsanlegg som sikrar eit mangfald av aktivitetar, og som er tilgjengelege for eit breitt spekter av lag og organisasjonar. Momsfritak og reduksjon av det store etterslepet på spelemiddel til idrettsanlegg er viktige verkemiddel.

Ein av idretten sine baksider er doping. KrF vil støtte arbeidet for ein dopingfri idrett både i den organiserte og den uorganiserte idretten.  

KrF vil:

· leggje til rette for å auke den fysiske aktiviteten blant folk flest og særleg barn og ungdom. 

· setje i verk ulike stimuleringstiltak for å støtte idretten sitt arbeid med å innlemme ulike grupper med spesielle behov i idretten, til dømes menneske med nedsett funksjonsevne. 

· støtte idretten sitt arbeid med å etablere og utvikle idretts- og aktivitetstiltak retta mot innvandrarbarn, særleg jenter, og auke deltakinga frå innvandrarforeldre. 

· jobbe for at det blir nulltoleranse mot diskriminering og trakassering uansett kjønn, etnisk bakgrunn, livssyn, seksuell orientering og nedsett funksjonsevne.

· satse aktivt på utbygging av lokale idrettsanlegg og lette tilgangen til bruk av kommunale og fylkeskommunale anlegg og at alle kommunar har tilfredsstillande tilbod til symjeopplæring.

· utvikle enkle aktivitetshallar som krev minimalt av investerings- og driftsutgifter.

· arbeide for momsrefusjon for idrettsanlegg bygde av idrettslag.

· arbeide for å redusere etterslepet på spelemiddel til idrettsanlegg.

· at breiddeidretten framleis skal vere prioritert i statleg idrettspolitikk. 

· styrkje samarbeidet mellom skule og frivillig idrettsarbeid. 

· ha idretten som alkoholfri sone.

· styrkje arbeidet mot doping.

Mediepolitikk 

KrF sitt mål er å sikre gode kår for ytringsfridomen og eit reelt mangfald i media. Ei fri og uavhengig presse er ein føresetnad for ein god samfunnsdebatt. Ein dominerande eigarkonsentrasjon i mediemarknaden kan bidra til å undergrave dei demokratiske prosessane i samfunnet. Vi må difor ta i bruk reguleringar i den graden det er nødvendig for å motverke misbruk av marknadsmakt. 

Mediesamfunnet er i stadig endring. Vi har no eit komplekst mediemangfald med nye teknologiske løysingar. Framveksten av nye media har skjerpa kampen om mediebrukarane, men har også ført til ei sterk kommersialisering av innhaldet og ei aukande liberalisering. 

Lokalmedia er viktige kulturberarar og bidreg til at eit breitt spekter av synspunkt og ytringar kjem til orde i den lokale samfunnsdebatten. KrF vil ha eit medietilbod der riksdekkande, regionale og lokale media saman gir breidde og mangfald, og gi desse media gode rammevilkår. 

KrF ønskjer ein gjennomgang av pressestøtta, slik at ho er tilpassa den nye medierøynda. Momsreglementet for aviser og blad skal gjennomgåast. KrF meiner prinsipielt at produkt som kan samanliknast skal ha same momssats.  Eit mangfald av ulike aviser skal ta vare på demokratiske, kulturelle og språklege verdiar. Det er ei viktig kulturpolitisk utfordring å halde oppe ei uavhengig og levedyktig allmennkringkasting. KrF vil vidareføre NRK si rolle som allmennkringkastar og ønskjer ikkje ytterligare reklamefinansiering av NRK. NRK si allmennkringkastarrolle inneber at institusjonen skal leggje vekt på kvalitet og formidling av kulturelt mangfald og breidde der alle aldersgrupper blir tekne omsyn til. I tillegg skal det vere ein betydeleg grad av eigenproduserte program. 

FM-bandet på radio har ikkje rom for eit større mangfald av radiotilbod. KrF meiner det er viktig å sikre eit godt og mangfaldig radiotilbod over heile landet, og vil difor snarast mogleg digitalisere radioen. Digital kringkasting av radio er den distribusjonsforma som sikrar alle i Noreg lik tilgang til dei fleste kanalane og eit variert programtilbod. KrF vil sleppe til eit mangfald av aktørar i radioen, både NRK, organisasjonar og kommersielle allmennkringkastarar.

Den auka tilgangen til og bruken av internett medfører at innhald som dei tradisjonelle media i større grad ville ha stansa, blir tilgjengeleg via nettet. Dette tilseier at vi må intensivere arbeidet med å avklare redaktøransvaret i nettmedia. Politiet sitt arbeid med nettovervaking må bli styrka. Vi må stille krav til innehavarar av nettsider om lett tilgjengeleg ”meldeknapp” for rapportering av lovbrot på nett. Samfunnet må bidra til at barn og unge får gode nettvanar gjennom fokus på nettvett i skulen.

Media bidreg sterkt til det auka presset mange unge opplever med tanke på kommersialisering og usunne kroppsideal. Vi må ta i bruk lovgiving for å sikre at valdsinnslag blir reduserte og at sendingane er valdsfrie før kl 21. Noreg må halde fram med arbeidet internasjonalt for å avgrense barn og unge sin tilgang til grov vald og pornografi gjennom Internett. Vi må leggje vekt på å utvikle mekanismar som skjermar ikkje minst barn og unge mot skadeleg og uheldig påverknad frå ulike media.

Prinsippet om universell utforming må bli gjenspegla i mediepolitikken. Vi må ta vare på syns- og hørselshemma sine behov. KrF meiner det er viktig med teksting og teiknspråktolking av fjernsynsprogram. Talegjenkjenningsteknologi må bli nytta i større grad enn i dag. KrF vil at alle norskproduserte filmar som får statleg filmstøtte, skal gjerast tilgjengeleg i teksta versjon.

KrF vil:

· utvikle pressestøtta for å sikre ein rik avisflora, nasjonalt, regionalt og lokalt.

· sikre lokale media gode og føreseielege rammevilkår. 

· sikre eit breiare og meir framtidsretta radiotilbod gjennom å digitalisere radioen.

· halde fram med arbeidet for internasjonale reglar mot porno, vald, rasisme og misbruk av barn. 

· seie nei til politisk reklame på TV. 

· seie nei til reklame retta mot barn.

· setje ned eit utval som skal vurdere innhaldsformidlinga på nettet. 

· at det skal bli utreda ein ordning med lokalradiotilskot, der ein føresetnad for tilskot er at lokalradioane oppfyller eit minimum av nyhende og kunnskapsformidling, eller elles representerer eit viktig lokalt kulturtilskot.

· innføre betre reguleringsordningar for å motverke misbruk av marknadsmakt i fjernsynsmarknaden.

· halde oppe nynorsken sin plass i NRK, og leggje til rette for meir bruk av nynorsk i media.

Religion og livssyn 

Menneske har både materielle og ikkje-materielle eller åndelege behov. Tru og livssyn er uttrykk for søking etter noko meir enn pengar og gjenstandar. Vi vil sikre  Den norske kyrkja, andre trussamfunn og religiøse og livssynsmessige organisasjonar sjølvstende og gode arbeidsvilkår.

At kvar enkelt menneske har sin eigenverdi og er ukrenkeleg er eit grunnleggjande premiss for religions- og livssynsfridom. Alle må sikrast rett til fri utøving av religion og livssyn. Trus- og livssynssamfunn skal ha rett til å organisere seg ut frå sine eigne føresetnader og rett til fritt å velje sine eigne leiarar.

Kulturtradisjon

Noreg har ein tusenårig kristen kulturtradisjon. Kristne og humanistiske verdiar har i stor grad prega vårt samfunn fram til i dag. Den norske kyrkja er, saman med andre trus- og livssynssamfunn, ein viktig kulturberar og formidlar av kristen tru og kultur i vårt land. 

Samstundes har ein del av befolkninga i dag ein annan religiøs og kulturell bakgrunn. I eit samfunn med større mangfald er det viktig å møte kvarandre med gjensidig respekt. Samfunnet må leggje til rette for ein god kontakt, dialog og sameksistens mellom ulike religionar og kulturar. 

Sjølvstendet til trussamfunna

Trussamfunn må få full fridom til sjølve å avgjere kva dei vil stå for, og norsk lov må sikre fridom i lærespørsmål og tilsetjingssaker. Det er trussamfunna sitt eige ansvar å formidle både den trua og dei teologisk grunngjevne etiske og moralske standpunkta dei står for. Verken staten eller politikarane skal ha rett til å gripe inn og overprøve desse.

Det er viktig for KrF å sikre at trus- og livssynssamfunn ikkje blir tvinga til å gjennomføre handlingar mot sin overtyding. Difor vil KrF vurdere ei ordning der all ekteskapsinngåing skjer borgarleg, for å sikre fri religionsutøving i Noreg.

KrF går inn for ei nyordning mellom kyrkje og stat ved at det blir etablert ei sjølvstendig folkekyrkje som framleis er forankra i grunnlova, i tråd med kyrkje-/statforliket i Stortinget våren 2008.

KrF vil leggje til rette for at lokalsamfunna framleis har levande kyrkjer. Den norske kyrkje må bli sikra gode økonomiske vilkår gjennom statlege og kommunale løyvingar, og eigedomsretten til Opplysingsvesenet sitt fond.

Reell trusfridom føreset gode rammevilkår og openheit også for trussamfunn knytte til andre religionar enn kristendommen. Dette gjeld moglegheita til å byggje sine gudshus, utøve trua si og bruke religiøse symbol slik det er naturleg for kvar enkelt.  

Kyrkjebygg som kulturminne

Mange eldre kyrkjebygningar er viktige kulturelle minnesmerke og stiller særskilte krav til vedlikehald. Vedlikehaldsutfordringa er av ein heilt annan karakter her enn ordinært bygningsvedlikehald, og det har utvikla seg eit stort etterslep på vedlikehald av gamle kyrkjebygg. Staten må ta ansvar for vedlikehaldet av mellomalderkyrkjer, og kulturminnefondet bør bli utvida slik at det også kan omfatte heile spekteret av eldre kyrkjebygg. Samstundes må rentekompensasjonsordninga for vedlikehald av kyrkjebygg vidareførast og styrkast.

Trusopplæring

Vi må løfte opp løyvingane til trusopplæringsreforma til det nivået Stortinget føresette ved innføringa. Det er grunnleggjande at barn og unge får ei trusopplæring som er i pakt med sin eigen livssynsbakgrunn. Dette er også fundamentet for å kunne møte kvarandre med respekt. Respekt for andre sitt syn fordrar medvit og kunnskap om eigen ståstad.

KrF vil: 

· sikre alle reell trus- og religionsfridom.

· gjennomføre endringa av tilhøvet mellom stat og kyrkje i tråd med stat/kyrkje-forliket i Stortinget, som sikrar Den norske kyrkja full råderett i trus- og tilsetjingsspørsmål. 

· leggje til rette for dialog på tvers av livssyn og religionar for å fremme gjensidig forståing og respekt.

· vurdere ei ordning der all ekteskapsinngåing skjer borgarleg for å sikre trussamfunna fridom.

· trappe opp løyvingane til reforma om trusopplæring i tråd med Stortinget sine intensjonar.

· sikre alle kyrkjesamfunn, inkludert Den norske kyrkja og kristne organisasjonar, rett til sjølve å bestemme i lærespørsmål, tilsetjingar og i spørsmål om ordningar.

· sikre fast presteteneste i alle kyrkjene i landet gjennom tilstrekkelege løyvingar til Den norske kyrkja.

· sikre Den norske kyrkja full råderett over Opplysingsvesenet sitt fond. 

· vidareføre og trappe opp låneordninga for vedlikehald av kyrkjebygg.

· at ansvaret for vedlikehald av mellomalderkyrkjer skal bli overteke av staten, og at regelverket for statens kulturminnefond skal bli endra slik at også kyrkjelege kulturminne blir omfatta.  

· ha separate val til kyrkjelydsråd i Den norske kyrkja, og ikkje kople desse til politiske val.

Urfolk og nasjonale minoritetar 

Mennesket sin unike eigenverdi må leggjast til grunn for korleis storsamfunnet opptrer i forholdet til urfolk og nasjonale minoritetar. Vi må motverke diskriminering på alle plan, og framheve kulturmangfaldet for sin positive eigenverdi.

I Noreg har vi eitt urfolk, samane, og fem nasjonale minoritetar. Dei nasjonale minoritetane er jødane, kvenane, rom/sigøynarane, romani/taterane og skogfinnane. KrF vil sikre desse retten til eige språk, kultur og samfunnsliv, slik det er forankra i internasjonale konvensjonar. 

KrF vil byggje opp under mangfaldet i det samiske samfunnet. Samepolitikken krev oppfølging på kommunalt, fylkeskommunalt og nasjonalt nivå. Sametinget er eit demokratisk valt organ for den samiske befolkninga og regjeringa sin fremste premissleverandør i samiske spørsmål. Samarbeidsformene og dialogen mellom Sametinget og regjeringa må fungere godt.

Urfolk sin eigenart må sikrast ved at deira levemåte, kultur og verdiar blir førte vidare til nye generasjonar. Mange utfordringar ligg i skjeringspunktet mellom samiske næringsinteresser, generell næringsutvikling, bruk av naturressursar og arealforvalting i område med samisk busetjing. Sentrale styresmakter har eit sjølvstendig ansvar for å ta vare på og vidareutvikle samisk kultur. Spørsmålet om sjølvråderett og vurdering av Sametinget si rolle bør vere dynamiske, kontinuerlege prosessar der innhaldet ikkje kan fastsettast ein gong for alle. Urfolksdimensjonen i prosessane i nordområda krev samarbeid på fleire plan; både innan det samiske samfunnet og utover i høve til andre urfolk, med resten av befolkninga i nordområda, nasjonalstat og næringsliv. KrF meiner at Sametinget må involvere heile det samiske samfunnet i prosessane rundt nordområda. Samiske nemningar er viktige for samisk språk og for å bevare etnisk identitet. KrF er oppteken av at personar som tilhøyrer nasjonale minoritetar, skal kunne delta i samfunnslivet på lik linje med andre og samstundes ha moglegheit til å utvikle sin eigen identitet, sitt eige språk og sin eigen kultur. 

Antisemittismen har auka, også i Noreg. Det er heilt nødvendig å styrkje kampen mot antisemittismen. KrF meiner at turar med dei kvite bussane gir generell kunnskap om folkemord og utrydding av befolkningsgrupper. Holocaust-senteret og andre institusjonar som arbeider for å motverke folkemord og rasisme, bør få offentleg driftsstøtte.

Taterar og sigøynarar har heilt opp i nyare tid fått svært dårleg behandling av det norske storsamfunnet. Vi må rette opp i overgrep og feil som er gjort. Tatar- og sigøynarkulturen har tilført og tilfører eit viktig mangfaldsperspektiv til samfunnsliv og kultur, og må verdsetjast for dette og for sin eigenart.

Skogfinnane og kvenane er finskætta nasjonale minoritetar som har århundrelang historie i delar av Noreg. Deira språklege og kulturelle røter skal verdsetjast, og storsamfunnet må stille middel til disposisjon for dette.

KrF vil: 

· sikre samisk kultur, språk, næringsutvikling og samfunnsliv. 

· sikre samiske interesser i verneområde som rører ved samisk busetnad. 

· styrkje samane sitt internasjonale arbeid for utvikling og demokratisering. 

· gi Sametinget rammer som gjer det mogleg å utvikle ein sjølvstendig politikk på dei ansvarsområda Stortinget har delegert mynde til Sametinget. 

· sikre opne prosessar som involverer Sametinget på eit tidleg stadium i saker som rører ved den samiske befolkninga. 

· at det, som ein del av Kunnskapsløftet, blir utarbeida nye læreplanar for opplæring i og på samisk, og at samisk kultur får sin rettmessige plass i kulturskulen.

· at samiske læremiddel skal vere tilgjengelege på same tidspunkt og til same pris som norske læremiddel.

· ha samisk deltaking i internasjonale prosessar for å møte nye og skiftande utfordringar som vedkjem samiske område på ein best mogleg måte.

· arbeide for å styrkje vernet mot etnisk diskriminering. 

· styrkje kampen mot antisemittismen. 

· følgje opp skogfinnane si stilling som minoritetsgruppe. Vi må dokumentere kulturen og gjere materiellet tilgjengeleg.

· verdsetje og stimulere romanifolket si historie og kultur i Noreg.

· stille tilstrekkelege midlar til disposisjon for utvikling av kvenske lærebøker.

Nestekjærleik 
utan grenser

Utanrikspolitikk 

Noreg sitt internasjonale engasjement skal fremme verdiane menneskeverd, nestekjærleik og forvaltaransvar, og ha som mål å realisere menneskerettane for alle. Noreg skal vise leiarskap i spørsmål som handlar om miljø og klima, fredsarbeid og konfliktløysing, og ikkje minst i kampen mot fattigdom. Samstundes er KrF oppteken av å trygge norsk tryggleik og ta vare på legitime norske territorielle, økonomiske, ideelle og miljømessige interesser.

Som eit av dei rikaste landa i verda har Noreg ei unik moglegheit, men også ei forplikting til å vere eit føregangsland innan humanitært og utviklingspolitisk arbeid. Noreg har også eit spesielt ansvar som eksportør av olje og gass til å bidra aktivt for å løyse klimaproblema verda står overfor utan at det går på kostnad av kampen mot fattigdomen. 

KrF vil arbeide aktivt for at Noreg skal vere ein fredsnasjon, som aktivt bidreg til sosial rettferd, konfliktløysing, forsoning og fredsarbeid. 

Globaliseringa sine utfordringar og moglegheiter

Vi lever i ei stadig meir globalisert verd, og vi blir stadig meir avhengig av korleis andre statar opptrer, deira interesse og samarbeidsvilje, i tillegg til eit velfungerande system av internasjonale avtaler og institusjonar. I denne samanhengen blir det å ta vare på legitime norske interesser og fremme norsk omdømme heilt avgjerande. Dette krev ein aktiv utanrikspolitikk og ei godt utrusta utanriksteneste. KrF meiner det er særleg viktig å styrkje arbeidet med å profilere Noreg offensivt både mot veletablerte og nye marknader.

Mange utfordringar og oppgåver kan vi best løyse i fellesskap med andre statar, anten på mellomstatleg nivå eller overnasjonalt nivå. 

Globaliseringa viskar på ein del område ut grensene mellom landa, og gjer at statane blir meir gjensidig avhengige av kvarandre. Skiljet mellom innanriks- og utanrikspolitikk blir på mange måtar mindre. 

Globaliseringa bidreg saman med ny teknologi til å sprengje gamle grenser for kommunikasjon, samkvem og samhandel, men fører også med seg store, prinsipielle, etiske og tryggleiksmessige utfordringar, som internasjonal kriminalitet og internasjonal terrorisme.

Alle er ikkje like delaktige i globaliseringa. Afrika er i mange samanhengar utelukka. Framleis lever over ein milliard menneske under den absolutte fattigdomsgrensa, og vi har såleis eit stort globalt fattigdomsproblem. Dei store folkeforflyttingane på grunn av krig, undertrykking, politisk uro, svolt, tørke med meir, krev også auka internasjonal merksemd. Mange u-land blir hindra frå å nyte godt av moglegheitene globaliseringa gir gjennom handelsvridande tiltak frå dei rike landa og tollbarrierar dei fattige landa imellom som særleg hindrar utviklinga av regional samhandel. Vi må difor skape rammevilkår som gjer at alle land får del i dei positive effektane av globaliseringa, og ikkje blir ståande tilbake materielt og utviklingsmessig.

For å møte utfordringane globaliseringa skapar og utnytte moglegheitene, treng vi eit globalt politisk styringsinstrument. Det blir difor sentralt å styrkje internasjonale organisasjonar, i første rekke FN. Dersom globaliseringa ikkje blir styrt politisk, vil avgjerslene bli overlatne til økonomiske krefter og marknaden aleine. 

Tryggleikspolitikken har endra karakter og er i større grad ei global utfordring. Terrorangrep og terrortruslar illustrerer dette. Vi ser ei endring bort frå konfliktar mellom statar til ein situasjon prega av ustabilitet og utryggleik med interne konfliktar der sivilbefolkninga blir ramma. Dagens konfliktar har ofte etniske og/eller religiøse overtonar. Dette får tyding både for korleis det norske forsvaret må organisere seg og kva NATO si rolle skal vere. Krig og konflikt er også ein av dei største hindringane for demokrati og utvikling. 

Terror må førebyggjast gjennom ei heilskapleg tilnærming. Det er ikkje berre auka kontroll og etterretningsarbeid som er viktig. Arbeidet for å skape utvikling, løyse regionale konfliktar, sikre menneskerettane og skape dialog på tvers av skiljelinjer er heilt sentralt. I dette arbeidet må FN ha eit særskilt ansvar. Arbeidet mot terror må ikkje gå på kostnad av menneskerettane. 

For Noreg er utviklinga i EU, NATO og Russland i tillegg til tilhøvet til USA viktig. Det er store endringar innanfor EU, og NATO si rolle blir endra og utvida. Noreg må framleis opptre som ein påliteleg aktør innanfor NATO-samarbeidet. Russland si rolle er i endring, og landet står i aukande grad fram som ein europeisk aktør. Utviklinga i Russland tyder også mykje for utviklinga i mange av nabostatane. Russland har ved fleire høve dei siste åra brukt både gassleveransar og andre økonomiske middel til å presse fram politiske løysingar i høve til andre land i regionen. Dette er uheldig sett i eit demokrati- og stabilitetsperspektiv. Noreg bør vidareføre dei planlagte røyrsystema sine for gassleveransar til Aust-Europa. Dette er viktig både for å bidra til at gass kan erstatte kol- og atomkraftverk, men også for å sikre ein sunn konkurransesituasjon.

KrF sine mål for norsk utanrikspolitikk: 

· Sikre norsk tryggleik og ta vare på dei legitime norske territorielle, økonomiske, ideelle og miljømessige interessene, mellom anna gjennom norsk deltaking i NATO-samarbeidet.

· Bidra til fred, demokrati og menneskerettar i land og område prega av konfliktar og maktmisbruk. 

· Bidra til økonomisk og sosial utvikling i fattige land. 

· Bidra til stabilitet i Europa gjennom regionalt, europeisk og transatlantisk samarbeid. 

· Bidra til å styrkje globale løysingar og internasjonalt samarbeid gjennom FN og andre internasjonale organisasjonar.

FN og globale samarbeidsfora  

Globale spørsmål krev globale samarbeidsløysingar. Verdas nasjonar treng fora for global og løysingsorientert dialog. FN er den einaste globale freds- og tryggleiksinstitusjonen, og står i ei særstilling i internasjonalt samarbeid. FN speler ei viktig rolle som arena for dialog og som globalt samarbeidsforum på ei rekkje område – og ikkje minst som koordinator. Internasjonalt samarbeid er avhengig av eit styrka FN for å redusere risikoen for regional rivalisering og stormakters aleinegang.

I verdsøkonomien utgjer Verdsbanken, Det internasjonale Valutafondet og Verdas Handelsorganisasjon (WTO) viktige multilaterale fora. Noreg må bidra til at politikken og regelverket som blir utforma der, stimulerer til ei berekraftig økonomisk utvikling som lyfter dei minst utvikla landa ut av fattigdom.

KrF vil arbeide for at FN skal stå i leiinga for internasjonalt samarbeid basert på rettsprinsipp, menneskerettane, folkeretten og representative, effektive og demokratiske institusjonar.

FN må moderniserast dersom organisasjonen skal kunne spele den rolla verdsorganisasjonen bør ha. Vi må gå gjennom organisasjonsstrukturen med sikte på å forenkle og effektivisere. Samansetjinga av tryggleiksrådet er framleis prega av den internasjonale maktsituasjonen rett etter andre verdskrigen. Samansetjinga må bli meir representativ, og bruken av vetoretten bør gradvis bli meir avgrensa, men utan at stormaktene si deltaking og lojalitet blir undergrave. Mandatet til tryggleiksrådet må avspegle trugselbiletet og menneskerettane betre enn i dag. Det kan gjere FN meir relevant og operativt i møte med tryggleiksutfordringane i vår tid. Ei fornying av mandatet er spesielt viktig i lys av at 90 prosent av dagens konfliktar er interne og at det er dei sivile som lid mest. Vi må integrere det sivile samfunnet sterkare i FN. 

KrF vil:

· at Noreg skal bidra til å styrkje globale løysingar og globalt samarbeid gjennom FN og andre multilaterale organisasjonar. 

· arbeide for eit modernisert, sterkare og meir effektivt FN. 

Menneskerettar

Noreg må basere menneskerettspolitikken på den universelle erklæringa om dei menneskelege rettane og dei grunnleggjande konvensjonane om internasjonale menneskerettar. Innsatsen for økonomiske, sosiale og kulturelle rettar må gå hand i hand med innsatsen for politiske og sivile rettar. Vi må ikkje setje desse rettane opp mot kvarandre. Nasjonar som ikkje respekterer menneskerettane må få press på seg.

Vår største menneskerettsutfordring er at dei fattige i verda ikkje får innfridd sjølv dei mest grunnleggjande rettane. Her er det nødvendig med eit internasjonalt krafttak. I nokre område på kloden blir barn tvinga ut i krig eller til å arbeide under skadelege tilhøve. Kvinner har ei svært utsett stilling i mange land. Ofte er lovverket direkte kvinnediskriminerande, og altfor mange jenter blir framleis nekta tilgang til utdanning og styring over sitt eige liv. Vi ser overgrep på grunn av politisk overtyding, og mange blir nekta retten til å hevde meiningane sine fritt. Store grupper blir forfølgde på grunn av religiøs tru. 

KrF meiner Noreg bør styrkje kampen for religionsfridom, mellom anna ved at vi stiller krav på dette området til land vi samarbeider med. Minoritetsgrupper blir undertrykte i mange land. Bruken av dødsstraff er framleis utstrekt. Noreg må intensivere arbeidet mot dødsstraff i den politiske dialogen med andre land. 

Med tanke på omfanget av private aktørar og selskap sine verksemder, er det viktig å sjå på det ansvaret desse aktørane har for å medverke i statar med spesielt alvorlege brot på menneskerettane. Bedrifter bør  vere medvitne om sitt samfunnsansvar og utføre operasjonane og strategiane sine i samsvar med universelt aksepterte prinsipp om menneskerettar, arbeidslivsstandardar, miljø, antikorrupsjon og openheit i forretningsføringa. KrF vil difor arbeide for/oppfordre til  at fleire norske bedrifter skal bli ein del av FNs Global Compact og følge deira prinsipp.

KrF vil:

· at Noreg skal bidra til fred, demokrati og overhalding av menneskerettane i land og område som er prega av konfliktar og maktmisbruk. 

· bidra til å etablere ein uavhengig kommisjon med deltaking frå styresmaktene, det sivile samfunnet, privat sektor og framtredande internasjonal ekspertise på menneskerettar, utvikling, internasjonal rett, tryggleik og miljø. Kommisjonen bør bidra til å kaste lys over korleis ulike aktørar kan fremme menneskerettane si stilling og vise samanhengane mellom menneskerettar og andre politikkområde på ein betre måte.

· arbeide for forpliktande etiske retningslinjer for investeringar i utlandet.

Fred og forsoning

Krig og konfliktar er den største trugselen mot internasjonal orden og ein av dei viktigaste grunnane til fattigdom og manglande utvikling held fram. Fred og stabilitet gir grobotn for positiv utvikling i område som berre for få år sidan var i øydeleggjande konfliktar. Arbeidet for fred og forsoning i verda er viktig både ut ifrå norsk eigainteresse og våre ideelle verdiar. I ei globalisert verd vil krig og konfliktar kunne ha store konsekvensar for oss, sjølv om dei skjer langt borte. Konfliktar kan spreie seg til nye område og skape store flyktningstraumar. Statar og område utan styresmakter til å ta hand om lov og orden gjer det mogeleg for terrorisme og organisert kriminalitet innanfor narkotika, våpen og menneskehandel å utvikle seg. Nestekjærleiksprinsippet tilseier i tillegg at vi uansett ikkje kan stille oss likegyldige til menneskeleg liding som følgje av krig.

Folkemordet i Darfur i Sudan er ei skam for sudanesiske styresmakter og dei statane som direkte eller indirekte medverkar til at valdshandlinga kan halde fram. Sameleis er det avgjerande at det internasjonale samfunnet gjennom Den Afrikanske Union (AU) og FN maktar å sikre at flyktningane er trygge og på sikt kan igjen kan busetje seg og byggje opp igjen landet sitt. KrF meiner at regimet i Khartoum må få langt større press på seg, og at ein meir effektiv fredstryggjande styrke må kome på plass snarast. Tilsvarande er heile Sudan og regionen avhengig av at fredsavtala mellom Nord- og Sør-Sudan blir etterlevd. Dette inneber særleg at befolkninga i Sør-Sudan opplever at vedtaka i fredsavtala  om forvalting og fordeling av økonomiske interesser frå olje- og gassressursar blir respekterte. Ingen fred kan vinnast varig om ikkje det breie laget av folket opplever tryggleik og sosial og økonomisk utvikling.

Krig og væpna konfliktar i DR Kongo er nært knytt saman med spenningar og konfliktar som held fram mellom folkegrupper, statar og ulike interesser i området rundt dei store sjøane i Aust-Afrika. Omfanget på talet på drepne, øydeleggingane og utbyttinga av lokalbefolkninga er noko av det verste i vår tid. KrF meiner at vi må setje fredelege løysingar på konflikten, utvikling av demokrati og ivaretaking av menneskerettane i dette området langt høgare på den internasjonale dagsordenen.

Kampen mot Taliban i Afghanistan er den største utfordringa til NATO så langt. Noreg må som NATO-medlem og i solidaritet med befolkninga i Afghanistan stille våre styrkar til disposisjon for å støtte den demokratiske regjeringa i landet. Vi må trappe vidare opp den sivile innsatsen for å byggje opp igjen landet og svekkje oppslutninga om Taliban. 

Konflikten mellom India og Pakistan om Kashmir har gjennom dei siste 60 åra fleire gongar ført til krig mellom to land som begge no har atomvåpen. Framståande leiarar i Kashmir har ytra ønske om at Noreg skal ta på seg rolla som meklar i konflikten. KrF meiner at Noreg må tilby seg å ta denne rolla, og at vi må arbeide for eit større press på partane for at dei skal kome fram til ei endeleg løysing.

Noreg må framleis ha eit aktivt engasjement for innføringa av demokrati i Burma, at fredsprosessen på Sri Lanka blir teke opp igjen og for ei fredeleg utvikling på Afrikas horn (Etiopia, Eritrea og Somalia).

KrF støttar retten til sjølvråderett og uavhengigheit for folket i Vest-Sahara.

KrF vil:

arbeide for å styrkje Noreg sin kapasitet til å bidra som tilretteleggjar for freds- og forsoningsprosessar der partane ønskjer norsk medverknad.

støtte dialogtiltak og kontakt for å fremme auka mellomfolkeleg forståing og motverke hatpropaganda, inhumaniserande fiendebilete og valdsagitasjon.

Midt-Austen

Konflikten i Midt-Austen er ei av dei store utfordringane for ei fredeleg verd. KrF vil arbeide for at Israel skal sikrast rett til å leve i fred innanfor trygge og internasjonalt godtekne grenser, og anerkjenner palestinarane sin rett til sjølvstyre på eige territorium. Det internasjonale samfunnet og Noreg sitt bidrag til å løyse denne konflikten må byggje på ei heilskapleg forståing av situasjonen. Vi må kjempe mot og ikkje godta terroren som verkemiddel. Vi må motverke støtte til terror frå utanforståande krefter, som til dømes Iran og Syria. Framlegg om handelsboikott og liknande av Israel bidreg ikkje til å skape grobotn for fred. KrF vil arbeide for at demokratiske verdiar som trus- og ytringsfridom for alle borgarar skal vere ein premiss for forhandlingar og løysingar på konflikten.

Noreg må vere ein pådrivar både praktisk og økonomisk for at konflikten mellom Israel og palestinarane skal løysast ved dialog og føreset at begge partar er villege til å inngå kompromiss.

Menneskerettane må vere grunnleggjande i arbeidet med konflikten mellom Israel og palestinarane. Alle menneske i Midt-Austen har same grunnleggjande verdi og rettar.

Noreg må også arbeide aktivt for at dei arabiske nabolanda til Israel tek sin del av ansvaret for å få ei løysing på konflikten, mellom anna ved å integrere dei palestinske flyktningane som oppheld seg i desse landa på ein betre måte enn i dag. Israel må også ta sin del av ansvaret for at deira eigne krav til tryggleik ikkje går ut over palestinarane i Israel, på Gaza og på Vestbreidda sine rettar til eit verdig liv.

Kurdarane har som gruppe måtta tåle svært mykje undertrykking i heile Midt-Austen. KrF støttar kurdarane sin rett til å ta vare på kulturelle rettar, demokrati og indre sjølvstyre i Tyrkia, Iran, Syria og Irak. Det er desse statane sitt ansvar å sikre kurdarane sine rettar.

KrF vil:

· at Noreg skal vere ein pådrivar for ei fredeleg løysing i Midt-Austen som sikrar Israel sin eksistens innanfor trygge grenser og som anerkjenner palestinarane sin rett til sjølvstyre på eige territorium.

· at Noreg styrkjer forskings- og utviklingssamarbeid, handel, kulturutveksling og turisme med Israel og dei palestinske områda.

· arbeide for at den norske ambassaden i Israel kan flyttast til Jerusalem.

· jobbe for ei løysing som også sikrar dei kristne innbyggjarane rettstryggleik og at kristne pilegrimar har tilgang til dei heilage stadene.

Noreg sitt tilhøve til EU 

EØS-avtala utgjer hovudfundamentet for Noreg sitt forhold til EU. Han er det viktigaste verkemiddelet i dei økonomiske forbindelsane Noreg har med EU og har grunnleggjande tyding for å sikre norske nærings​​politiske interesser. Gjennom EØS-avtala blir Noreg sikra tilgang til den indre marknaden utan å miste nasjonal handlefridom på alle område som ville  bli omfatta av medlemskap i Den europeiske Union. Noreg får gjennom EØS delta i og ha påverknad på utforminga av nye reglar som er relevante for EØS-samarbeidet, men blir ikkje bunde av EU-vedtak og direktiv på andre område. Av EU sine ulike vedtak og direktiv frå 1997 til 2001 blei berre ein femtedel gjort gjeldande for EØS-landet Noreg. I tillegg til EØS-avtala har Noreg samarbeidsordningar med EU på andre område av felles interesse – som justispolitikk, utanriks- og tryggleikspolitikk. Gjennom EØS-bidraget gir Noreg store solidariske bidrag til dei fattigaste landa i EØS. EØS-tilknytinga gjer at Noreg ikkje er underlagt EU sin tollunion og felles landbruks- og fiskeripolitikk, noko som er viktig både for distriktspolitikken og for forvaltinga av jordbruks- og fiskeriressursane våre. Noreg held fram med å ha utanrikspolitisk handlefridom, noko som er viktig i mange internasjonale prosessar.

På bakgrunn av viktige samfunnsomsyn, som demokrati, sjølvråderett, ressursforvalting og handlefridom i utanrikspolitikken, meiner KrF at dei tilknytingsformene vi har til EU no framleis tener landet vårt best. Det vil likevel vere viktig for Noreg å følgje aktivt opp nye samarbeidsinitiativ i EU i tråd med norske interesser og prioriteringar. 

Eit medlemskap vil kunne svekkje handlefridomen vår på fleire viktige område.  EU prøver no å utarbeide ein felles utanriks- og tryggleikspolitikk og skal i aukande grad tale med ei stemme. Det er behov for fritt​ståande land som, uavhengig av stormaktene, kan ta på seg særlege oppdrag i fredsmekling og anna tilrettelegging for konfliktløysing. 

Dersom stortingsfleirtalet går inn for å søke om norsk EU-medlemskap, skal det berre haldast folkeavstemming når forhandlinga er avslutta, og resultatet er kjent. KrF vil respektere folkefleirtalet si avgjerd. 

KrF vil: 

· utnytte EØS-avtala effektivt og utvikle henne i takt med nye behov. 

· ikkje at Noreg skal søkje om medlemskap i EU, men halde på dagens tilknytingsformer.

· respektere fleirtalet i ei eventuell ny folkeavstemming om norsk EU-medlemskap.

· ha ein aktiv Europapolitikk i tillegg til EØS-samarbeidet for å utvikle og styrkje samarbeidet med EU. Noreg har næringspolitiske interesser som krev gode relasjonar med EU.

Norden og nærområda 

Vi må føre vidare, fornye og styrkje det politiske, kulturelle og økonomiske fellesskapet mellom dei nordiske landa. Nordisk Råd har endra karakter etter at Danmark, Sverige og Finland ble medlemmar av EU. Nordisk Råd står i dag fram som eit viktig koordineringsforum for nordområda i Europa. Nærområdet og tilhøvet til dei baltiske statane er i sterkare grad trekt inn i drøftingane i Nordisk Råd. Med utvidinga av EU til også å gjelde Estland, Latvia, Litauen og Polen har nær​områdesamarbeidet endra karakter. 

Difor har Nordisk Råd og nærområdesamarbeidet eit viktig ansvar for å styrkje det politiske fokuset på Austersjøsamarbeidet, Barentssamarbeidet og gjennomføringa og utviklinga av den ”nordlege dimensjonen” i EU. Samarbeidet i Norden og nær​området må fokusere på miljø, kontroll med smittsame sjukdommar, internasjonal organisert kriminalitet og handel (trafficking) av menneske.

KrF vil:

· styrkje Nordisk Råd som eit koordineringsforum for nærområdepolitisk samarbeid i Europa.

Internasjonal rettferd

Kampen mot fattigdom er ei av dei største utfordringane verda står overfor. Eit overordna mål må vere at Noreg i størst mogleg grad bidreg til å utrydde all fattigdom. Alle menneske har ukrenkeleg verdi. Vi må aldri akseptere undertrykking og krenking av menneskerettane. Brot på menneskerettane er ei internasjonal sak uansett kvar det skjer, og må møte reaksjonar frå verdssamfunnet. 

FN sine tusenårsmål er gode og konstruktive leietrådar i utviklingspolitikken, og forpliktar oss til å føre ein målretta politikk. For at desse måla skal bli oppfylte, må Noreg sjølv vise vilje og konkret handling, men også vere ein pådrivar for at andre land skal yte meir.

KrF står for ein heilskapleg utviklingspolitikk der både bistand, gjeldsslette, handel og investeringar er heilt avgjerande for å gi utviklingslanda reelle moglegheiter til å skape utvikling. Utviklingslanda må få ein sterkare posisjon i internasjonale fora. Noreg må tale dei fattige landa si sak internasjonalt, og vere ein pådrivar for auka bistand, gjeldsslette og betre handelsvilkår.

Svolt, sjukdom og sårbarheit 
er kvardagen for over 1 milliard menneske som lever i ekstrem fattigdom. Kvart år døyr 6 millionar barn av svolt. Halvparten av jorda si befolkning er fattige, og 70 prosent av dei er kvinner. 123 millionar barn er utan skulegang, og 250 millionar barn mellom 5 og 14 år må arbeide. Brot på menneskerettane skjer kvar dag fordi menneske svelt, ikkje får utdanning, ikkje har eit helsetilbod, ikkje har økonomisk fridom, manglar eit rent miljø og ikkje får vere med å bestemme over eigne liv.  

FN sine tusenårsmål
– anerkjent av alle FN-land, både i-land og u-land, Verdsbanken, IMF og WTO

* Halvere ekstrem fattigdom og svolt innan 2015. 

* Sikre grunnskuleutdanning for alle barn innan 2015. 

* Fremme likestilling mellom kjønna og styrkje stillinga til kvinner.

* Redusere talet på barn som døyr med to tredelar innan 2015. 

* Redusere talet på gravide og fødande kvinner som døyr med tre firedelar innan 2015. 

* Stanse spreiinga av HIV/AIDS, malaria og andre sjukdommar innan 2015. 

* Sikre ei miljømessig berekraftig utvikling innan 2015. 

* Utvikle eit globalt partnarskap, mellom anna ved å forplikte utviklingslanda til å satse på godt     styresett, og å stille krav til dei rike landa om å auke bistanden, innføre eit rettferdig handelssystem og å bidra til ei handterbar gjeldsbyrde i utviklingslanda.

Bistand

Bistand handlar ikkje om velgjerd, men om rettferd. Vi har eit ansvar for å hjelpe dei menneska som treng livsnødvendig hjelp, og vi har eit ansvar for å bidra til utvikling i dei fattigaste landa. KrF har som målsetjing å auke bistanden til 1,4 prosent av BNI innan 2013, og eit mål om 2 prosent av BNI på lengre sikt.

Noreg bør også få med andre land på givarsida. Sidan 1960 har bistanden frå EU-landa til verdas fattige blitt halvert. Noreg må jobbe aktivt opp mot landa som ikkje har nådd det internasjonale målet om 0,7 prosent av BNI for å oppfordre desse til å ta ansvar i kampen mot global fattigdom.

Fattigdomsorientering

Bistanden må først og fremst gå til dei fattigaste landa – dei som i dag ikkje har fått del i den sterke økonomiske veksten som dei fleste av landa i verda har opplevd dei siste åra. Det vil i hovudsak si Afrika sør for Sahara. KrF ønskjer å avgrense talet på land Noreg skal delta i, og heller styrkje innsatsen i nokre færre land. Bistanden bør bli konsentrert til tematiske område som vi veit bidreg effektivt til langsiktig utvikling og lokal økologisk berekraft og ikkje spreie innsatsen på stadig nye område. Utdanning, helse, godt styresett og næringsutvikling må vere hovudområda for vår bistandsinnsats. 

Eit av dei største hindera for å kjempe mot fattigdomen er HIV/AIDS-epidemien. Det må vere mogleg for utviklingslanda å kopiere billige HIV/AIDS-medisinar lovleg ut ifrå internasjonale handelsreglar. KrF støtter også forslaget om opprettinga av eit internasjonalt fond som skal kjøpe opp patentrettane til HIV/AIDS-medisinane frå den farmasøytiske industrien.

Mangel på helsepersonell i land som er hardt ramma av HIV/AIDS er ein av dei viktigaste grunnane til at epidemien er så vanskeleg å kjempe imot. I land der store delar av befolkninga er hiv-smitta, er behovet for legar og sjukepleiarar ekstra stort. Likevel blir mange helsearbeidarar rekrutterte til rike land der dei får tilbod om betre løn og gode arbeidsvilkår. Noreg bør difor innføre eit regelverk som sørgjer for at utviklingsland ikkje blir tappa for helsepersonell. For å dekkje utviklingslanda sitt tap av helsepersonell ved å bruke ressursar på å utdanne helsepersonell som migrerar, bør Noreg utvikle ei kompensasjonsordning. Bistandsbudsjettet må ikkje dekkje ei slik kompensasjonsordning.

Noreg må følgje opp sine forpliktingar om inkludering av funksjonshemma i bistanden og leggje føringar for alle norske og internasjonale bistandsaktørar som mottar midlar frå norske styresmakter, om at menneske med funksjonsnedsetting blir ein integrert del av målgruppa for bistand.

I mange fattige land er det store utfordringar knytt til mangel på eigedomsrettar. Vi må etablere system som nettopp anerkjenner enkeltpersonar sin rett på eigedom, slik at det til dømes er mogleg å ta opp lån. For å skape utvikling for kvar enkelt er det avgjerande å få moglegheit til å byggje seg opp kapital. Mikrofinansieringsordningar kan vere eit viktig verkemiddel som gir hjelp til sjølvhjelp og gjer lånetakaren uavhengig av mottakaren på sikt.

KrF vil innføre ei ekstern evaluering av heile breidda av norsk politikk sin innverknad på utviklingsland. Dette skal skje i form av ei regelmessig rapportering til Stortinget og vil inkludere bl.a. pensjonsfond utland, handel og investeringar.

Frivillig engasjement

Frivillige organisasjonar speler ei viktig rolle i bistandsarbeidet. Dei har ofte ein stor lokal kunnskap og driv effektiv bistand. Difor ønskjer KrF framleis å løyve ein stor del av bistanden gjennom dei frivillige organisasjonane.

Openheit og kontroll

Det er viktig at vi jamleg fører god kontroll med all bistand, og kjempar imot korrupsjon. Vi må rette inn bistanden slik at han styrkjar demokratiet og gjer det mogleg for innbyggjarane å halde leiarane sine ansvarlege for handlingane deira. Vi må gi budsjettstøtte med føresetnader knytt til det å vere opne og gjennomsiktige, og i mindre grad med føresetnader knytt til kva politikk landet skal føre. Dersom støtte heller blir knytt til tiltak som reell parlamentsbehandling og brei publisering av statsbudsjettet, vil ein styrkje veljaranes si moglegheit til sjølve å halde leiarane ansvarlege.

Klima

Vi må sjå klimatiltak, som til dømes bevaring av regnskogane, som eit viktig verkemiddel for å skape sameining i utviklingspolitikken, ikkje bidra til å vatne ut innhaldet i bistanden. Norske klimatiltak skal ikkje finansierast over bistandsbudsjettet, og miljø- og klimatiltak skal ikkje gå på kostnad av bistand retta mot kjempe mot fattigdom. Det er samstundes viktig at bistanden bidreg til å kunne tilpasse seg klimaendringane.

Noreg bør føre vidare satsinga på teknisk bistand på område der Noreg har særleg kompetanse, til dømes innanfor forvalting av energiressursar. Vi må likevel underleggje slik støtte dei same krava til mottakarorientering som annan bistand, og unngå samanblanding med norske næringsinteresser.

Den overordna målsettinga for bistandsarbeidet må vere at det på sikt skal bli unødvendig, og at mottakarlandet skal bli bistandsuavhengig.

Det er viktig at vi arbeider kontinuerleg for å sikre bistands- og utviklingsarbeid ei brei forankring i den norske befolkninga. I dette inngår det å oppfordre kommunar til å skaffe venskapskommunar i utviklingsland og oppmuntre til direkte samarbeid nord-sør, i tillegg til å satse på venskapsprosjekt spesielt retta mot ungdom som verkemiddel for internasjonal forståing.

KrF vil:

· auke bistanden til 1,4 prosent av BNI innan 2013, og til 2 prosent på lengre sikt.

· prioritere Noreg sin offentlege bistand til dei fattigaste landa i Afrika Sør for Sahara, redusere talet på samarbeidsland, og konsentrere bistanden om færre land og færre område.

· sikre at dei frivillige bistands- og hjelpeorganisasjonane framleis har ei viktig rolle i norsk bistand.

· stoppe utvatninga av norsk bistand ved at mellom anna klimakvoter og klimatiltak ikkje skal reknast som ein del av bistandsbudsjettet.

· at all bistand skal vere ubunden i forhold til norske næringsinteresser.

· sikre gode kontrollfunksjonar for all bistand.

· sikre at hovudområda for norsk bistand er helse, utdanning, næringsutvikling og godt styresett.

· at Noreg i sterkare grad skal prioritere førebyggjande tiltak i kampen mot HIV/AIDS.

Handel 

Auka handel er den viktigaste faktoren for å få økonomisk vekst i dei fattige landa. Difor er det ein overordna utfordring å integrere dei fattigaste landa betre i verdsøkonomien. KrF trur ikkje einsidig frihandel kan løyse fattigdomsproblemet, men ønskjer eit handelssystem der fattige land får marknadstilgang, medan dei samstundes kan verne eigne marknader mot rike land. Noko av det viktigaste rike land kan gjere for å støtte opp under kampen mot fattigdom, er å opne eigne marknader for utviklingslanda sine produkt. 

Fleire u-land må få tilgang til norske marknader, og handelshindringar som toll, kvoter og subsidier, må byggjast ned i rike land. Vi må utvide ordningane med tollfridom for import av varer frå utviklingsland til å omfatte låginntektsland, og eventuelt nokre mellominntektsland. Samstundes må vi leggje til rette for auka lokal og regional handel. Gjennom sterkare marknader kan landa også gradvis tilpasse seg ein aukande konkurranse og byggje opp kompetanse som såleis kan leggje grunnlaget for seinare eksport til dei internasjonale marknadene. 

Utviklingsrunden i WTO må kome i hamn. Her er det viktig at Noreg går i front for å få forhandla fram ein avtale. Fokuset må liggje på å sikre ei løysing dei fattigaste landa tener på. Noreg må tale dei fattigaste landa si sak. Samstundes må ein WTO-avtale sikre at Noreg framleis kan utnytte sine arealressursar til matproduksjon til eige bruk.

KrF meiner at føresetnadene for patentavtala TRIPS+ TRIPS under WTO må reduserast. Krav om patentvern skal ikkje inngå som ein del av bilaterale avtaler. I dei siste tiåra er det blitt levert inn fleire og fleire patentsøknader innanfor bioteknologi, dvs patent på levande ting. KrF meiner Noreg må ta eit klart standpunkt i den Europeiske Patentorganisasjonen (EPO) mot patent på vanlege plantar og dyr.

Ved offentlege innkjøp må etisk og rettferdig handel (Fair Trade) vere eit berande prinsipp. Offentleg sektor må vere ein pådrivar i å krevje etisk handel i leverandørkjeda. Det må difor kome eit offentleg pålegg om at både stat og kommunar stiller etiske krav overfor sine leverandørar.

KrF vil:

· utvide ordningane med tollfridom for import av varer frå utviklingsland (GSP), men framleis målrette ordninga mot land med låg gjennomsnittleg inntekt pr. innbyggjar.

· auke utviklingslanda sin tilgang på verdsmarknaden og opne for meir handel med alle utviklingsland, ikkje berre dei fattigaste. 

· jobbe for auka lokal og regional handel i sør.

· at Noreg må tale utviklingslanda si sak i internasjonale fora som WTO.

· bidra til kapasitetsbygging i fattige land for å mogleggjere handel.

Verdas handelsorganisasjon (WTO) har som mål å fremme frihandel og stimulere til økonomisk vekst. Organisasjonen lagar reglar for verdshandelen, og meklar i konfliktar mellom medlemsland. Verdas handelsorganisasjon overtok etter den såkalla GATT-avtala (General Agreement on Tariffs and Trade), som var verksam mellom 1948 og 1994. Dette var ei avtale som tok sikte på å få vekk tollbarrierer for å fjerne hindringar for frihandelen. WTO er ei vidareføring av GATT, med den endringa at WTO er bygd opp som ein organisasjon. 

Organisasjonen har hovudkontor i Genève. 
Kjelde: www.globalis.no  Sjå også www.wto.org

Investeringar

Statens Pensjonsfond – Utland (SpU) har store moglegheiter til å bidra positivt gjennom investeringane fondet vel. Denne moglegheita må vi bruke for å skape vekst i dei fattigaste landa. Vi kan ikkje sjå på oljen som vår aleine, men ein ressurs vi har fått for å forvalte til det beste for befolkninga i Noreg og resten av verda. Då er klare og endå strengare retningslinjer for etisk forvalting av SpU viktig. Éin prosent av petroleumsfondet bør avsetjast til eit utviklingsfond for risikoinvesteringar i dei minst utvikla landa (MUL-landa).

Norfund (næringsfond for investering i utviklingsland) er eit viktig verkemiddel for aktivt å skape arbeidsplassar og næring. Midlane som er sett av til fondet må doblast i forhold til dagens nivå innan 2013, og investeringane må i større grad rette seg inn mot dei fattigaste landa. 

Noreg må leggje til rette for verksemder som ønskjer å investere og starte produksjon i utviklingsland. Vi må innføre eit skattefrådrag for gåver frå norske verksemder og enkeltpersonar til statlege bistandsprosjekt. I denne samanhengen er det ønskeleg å få til eit internasjonalt sett av prinsipp for internasjonale investeringar som gjer det føreseieleg for næringslivet samstundes som det tek vare på eitkvart land sitt legitime politiske handlingsrom.

KrF vil: 

· bidra til næringsutvikling i Sør, og til sterkare samarbeid mellom næringsliv i Nord og Sør. 

· arbeide for internasjonale reglar som styrkjer kapitalsvake utviklingsland si evne til å ta vare på sine interesser i forhandlingar om investeringsavtaler.

· arbeide for ein ny modell for bilaterale investeringsavtaler og vil understreke tydinga av å bidra til ei meir nyansert og balansert internasjonal rettsutvikling på dette området.

· etablere ei ordning med skattefrådrag for gåver frå norske verksemder og enkeltpersonar til statlege bistandsprosjekt.

Gjeld

Moglegheita for å ta opp lån er avgjerande for fattige land for å kunne skape utvikling. Men samstundes veit vi at gjeld kan bli eit stort problem i utviklingssamanheng. Mange land er framleis nedtynga av gjeld. For mange land inneber gjelda at dei ikkje kan investere og kjempe imot fattigdom i eige land fordi ressursane må gå til nedbetaling av gjeld. Pengane burde heller gått til utvikling. For mange er lånevilkåra også svært lite gunstige. KrF er oppteken av at gjeldsettergiving skal kome dei fattigaste i landa til gode. Samstundes er det viktig at land som får ettergitt gjeld, lagar sin eigen fattigdomsstrategi. Det har vore eit uttalt mål på den internasjonale dagsordenen at dei fattige debitorlanda skal få meir innverknad på vedtaka som blir fatta i internasjonale finansinstitusjonar. Dette målet er det viktig å innfri. Det er også behov for faste ordningar for konflikthandtering knytt til lånefinansiering for å sikre at spørsmål om illegitim gjeld og andre usemjer kan løysast. Vi må også etablere internasjonale retningslinjer for ansvarleg långiving og låneopptak.

KrF vil:

· at Noreg skal arbeide for at utviklingslanda skal få auka si innverknad i Verdsbanken og IMF (Det internasjonale pengefondet).

· ha ein gjennomgang av norsk utlånspraksis og ettergi all illegitim gjeld.

· at Noreg skal arbeide for etableringa av ei effektiv og rettferdig tvisteløysing i internasjonale spørsmål om lån- og tilbakebetaling for mellom anna å sikre at land i framtida ikkje blir tvinga til å betale illegitime lån.

· at vilkåra for gjeldsettergiving i hovudsak skal handle om at frigjorte ressursar skal kome dei fattigaste til gode og brukast til å nå tusenårsmåla.

· at Noreg skal arbeide for at gjeld blir ettergitt også til låginntektsland som viser seg å ikkje kunne innfri tusenårsmåla utan gjeldsslette.

· gjere prinsippet om openheit gjeldande for internasjonale låneavtaler.

· at Noreg skal ta initiativ overfor likesinna land om å opprette ein internasjonal gjeldsdomstol i FN-regi som vurderer gjeld basert på kriterium om legitimitet og berekraft, fremme prinsippet om kreditoransvar også i dei internasjonale finansinstitusjonane og ta ei leiarrolle i å utarbeide eit bindande internasjonalt regelverk for ansvarleg långiving.

Kapitalflukt

Saman med å auke bistand og investeringar i fattige land, er det like viktig å sikre at dei verdiane som skapast i utviklingslanda kan bidra til utvikling i desse landa. Gjennom skatteparadis blir fattige land tappa for enorme ressursar som burde komne landa til gode. Difor er det viktig å arbeide internasjonalt for å redusere kapitalflukta frå fattige land, og sikre at finanstransaksjonar og kapitalrørsler kan bli meir gjennomsiktige og opne. 

KrF vil

· lage ein mekanisme for sporing og utveksling av skatteinformasjon mellom statar.

· arbeide gjennom IMF for auka krav til transparens (openheit og innsyn) hos store globale finansaktørar, medrekna investeringsbankar, hedgefund, "private equity" og statlege fond (sovereign wealth funds).

· at selskap skal måtte gi opp grenseoverskridande skatteplanlegging til styresmaktene.

· at Noreg må bidra til at det internasjonalt blir laga ein global minstestandard for openheit og kontroll med alle typar kapitalstraumar. Denne minstestandarden må også omfatte informasjon om selskap sin eigarskap, struktur (inkludert holdingselskap), lokalisering og verdiopplysningar. Slik informasjon bør vere tilgjengeleg på årsbasis knytt til årsrapportar og rekneskap.

· at norsk bruk av utanlandsk arbeidskraft ikkje skal tappe sårbare utviklingsland for helsefagleg kompetanse.

· sikre at vertslandet beheld ein vesentleg del av ressursskattelegginga ved uttak av naturresursar i regi av utanlandske selskap. 

Flyktningpolitikk, innvandring og inkludering 

Noreg må gjere meir for å gi menneske som treng det vern. Eit samfunn der menneske med ulike kulturell bakgrunn og tradisjon lever saman, gjer oss rikare både mellommenneskeleg og som nasjon. Noreg treng også meir arbeidskraft, og KrF er positiv til arbeidsinnvandring.

Menneske flyttar seg i større grad over landegrenser enn før. Nokre reiser frivillig, men mange blir også drivne på flukt av ulike grunnar som undertrykking, forfølging, miljøøydeleggingar, hungersnaud og krig. Eit overordna mål i flyktningpolitikken må vere å sørgje for vern til dei som treng det. Asylpolitikken må vere konsekvent og rettferdig. Norsk politikk overfor flyktningar, asylsøkjarar og arbeidssøkjarar må byggje på toleranse, ikkje-diskriminering, likeverd og rettferd. Alle menneske har krav på å bli møtt med respekt og individuell behandling.

Vi må kjempe mot rasisme og diskriminering på alle frontar. Alle menneske, uavhengig av kjønn og etnisk bakgrunn, skal ha like moglegheiter, rettar og plikter når det kjem til deltaking i samfunnet. Det er bruk for sterkare fokus på vanskelegstilte minoritetsgrupper, spesielt kvinner. Vi må arbeide med haldningar mot kjønnslemlesting og tvangsekteskap i tillegg til å forfølgje det strafferettsleg. 

Rettar

KrF vil styrkje rettane til papirlause innvandrarar. Det må bli lettare å få opphaldsløyve for barn som har levd lenge i Noreg. Vi må kunne leggje vekt på butida til utlendingar i vurderinga av opphald på grunnlag av sterke menneskelege omsyn og særleg tilknyting til Noreg.  

Konvertittar har generelt vanskelege livsvilkår. KrF meiner at vi må nedfelle FNs høgkommisær for flyktningar (UNHCRs) sine retningslinjer om religionsforfølging føreskrifter og leggje dei til grunn ved behandlinga av saker der ein ber om vern på grunn av religiøs forfølging. 

Asylinstituttet må bli respektert. Vi må gi eit verdig opphaldstilbod under søknadsperioden gjennom mellom anna meir aktivisering av bebuarane i asylmottak ved mellom anna å opne for bruk av sivile vernepliktige som aktivitørar. Avslag må effektuerast, og det må vere ei effektiv, men verdig, returnering.

Nasjonalt ansvar

Det er eit nasjonalt ansvar å ta imot flyktningar, men ein føresetnad for å lykkast med integreringsarbeidet, er at kommunane buset flyktningane så raskt som mogleg.  Kommunane må bli pålagte busetnad og gode integreringsopplegg. Samstundes må staten sørgje for gode økonomiske rammer for busetnad og integrering

Arbeidsinnvandring

Noreg må leggje til rette for nødvendig arbeidsinnvandring og gjere landet attraktivt for spesialistar og høgt utdanna arbeidskraft. Det bør mellom anna bli mogleg å søkje om arbeidsløyve frå Noreg for kvalifiserte utanlandske arbeidssøkjarar som allereie er her. KrF vil likevel ikkje at Noreg skal ”tappe” utviklingsland for mellom anna helsepersonell som sårt trengst i deira eige land. Gode bu- og levevilkår er viktig. Arbeidsinnvandringa må ikkje opne for lønsdumping eller utvatning av arbeidsmiljøreglane. Introduksjonsprogramma bør bli utvida, og arbeidsinnvandrarar og familiane deira må få tilbod om norskkurs.  

Vellukka integrering og inkludering byggjer på respekt for ulike kulturar og livssyn. Det er behov for ein sterkare og meir målretta integreringspolitikk. Vi må i større grad fokusere på ressursane hos enkeltmenneska i staden for å problematisere grupper. Kunnskap og kompetanse hos innvandrarane må bli utnytta betre. Eit fleirkulturelt samfunn gjer oss rikare som fellesskap. Arbeidet med inkludering av innvandrarar må vere meir målretta, og vi må auke samarbeidet med frivillige organisasjonar. 

Arbeidsløysa er høgare blant innvandrarar enn hos etniske nordmenn. Vi må gjennomføre tiltak i arbeidslivet som bryt dei barrierane arbeidsgivarar har for å tilsetje innvandrarar. Utdanning og rekruttering av innvandrarar innan det offentlege og andre viktige stillingar i samfunnet vil gi synlege førebilete for unge menneske og innvandringsmiljøa.  

KrF vil:

· at Noreg skal ta imot minst 2 000 overføringsflyktningar årleg.

· styrkje støtteapparatet rundt flyktningar og asylsøkjarar for å sikre dei føremålstenleg hjelp gjennom mellom anna tilbod om psykiatrisk vurdering for å kartlegge eventuelle behov for hjelp vidare.

· korte ned behandlingstida for asylsøknader til seks månader.

· leggje til rette for auka busetjing i kommunane og samstundes sikre kommunane full utgiftsdekking.

· at alle nykomne flyktningar skal få ein flyktningguide i nærmiljøet sitt som kan bidra til eit enklare møte med norske styresmakter og befolkninga.

· etablere fleire prosjekt med kombinasjon av barnepass og norskopplæring utan at deltakarane mister kontantstøtta, og gjere det mogleg å tilby grupper med språkutfordringar gratis kjernetid i barnehage.

· auke talet på norsktimar i introduksjonsprogramma etter individuell vurdering og gå gjennom finansieringsordninga for språkopplæringa for å sikre at ho får tilstrekkelege ressursar.

· utvise skjøn i introduksjonsprogramma med tanke på å bytte bustadkommune når det av helseårsaker eller praktiske årsaker kan vere nødvendig.

· gi alle arbeidsinnvandrarar tilbod om norskundervising i samarbeid med arbeidsgivarane.

· gi tilbod om gratis norskundervising i asylmottaka.

· opne for at asylsøkjarar skal få arbeidsløyve dersom dei får jobb, og vurdere å innføre yrkesopplæring i asylmottaka.

· at innvandrarar som mottek sosialhjelp etter at introduksjonsprogrammet er over, og som ikkje kan dokumentere tilstrekkelege norskkunnskapar, må få halde fram med norskopplæringa.

· kjempe mot kjønnslemlesting ved å arbeide systematisk med haldningar. Dersom kjønnslemlesting skjer, bør det danne grunnlag for å ta over omsorga for barnet.

· styrkje ressursane til politiet og påtalemakta til etterforsking av grove overgrep mot jenter i form av kjønnslemlesting.

· halde fram i kampen mot tvangsekteskap i dialog med minoritetsmiljøa.

· styrkje asylbarna si stilling ved at barnevernet har omsorga for også dei einslege mindreårige flyktningane over 15 år, og at alle skal få tilbod om ein norsk kontaktfamilie i nærmiljøet.

· motarbeide diskriminering i arbeidslivet ved å foreslå aktivitetsplikt for arbeidsgivarar i diskrimineringslova, bruke lønstilskot overfor kvalifiserte personar med minoritetsbakgrunn.

· at butida skal vere eit relevant omsyn når nokon søkjer om opphaldsløyve på humanitært grunnlag.

· at saksbehandlinga for behandling av saker med konvertittar skal skje etter UNHCRs retningslinjer mot religionsforfølging.

· likestille behandlinga av religiøse og politiske asylsøkjarar.

· betre ordningane for opphaldsløyve for utanlandske statsborgarar med norsk kjærast.

	Asyl: Fristad for personar som er flyktningar i flyktningkonvensjonen sin forstand. Dei som får innvilga asyl i Noreg, får arbeids- eller opphaldsløyve som danner grunnlag for busetjingsløyve.

Asylsøkjar: Person som ber styresmaktene om vern og anerkjenning som flyktning. Personen blir kalla asylsøkjar inntil søknaden er avgjort.

Flyktning: I alminneleg norsk språk blir omgrepet brukt om personar som er på flukt av ulike årsaker, til dømes krig, at det er uroleg på heimstaden, menneskerettsovergrep eller miljøkatastrofar. I forhold til fagtermar tyder det ein person som har fått asyl i Noreg og som fyller kriteria i flykningekonvenjonen.

Innvandrar: Innvandraromgrepet er avgrensa til å gjelde utanlandsfødde personar med to utanlandsfødde foreldre. Barn av innvandrarar, fødde i Noreg, fell utanfor denne definisjonen, men dei er ei undergruppe av kategorien personar med innvandrarbakgrunn.

Opphald på humanitært grunnlag: Samleomgrep på fleire typar løyve til å opphalde seg i Noreg, som blir gitt etter ei individuell vurdering til personar som ikkje fyller krava for å få asyl. Opphald på humanitært grunnlag blir gitt til personar som har behov for internasjonalt vern eller når sterke menneskelege omsyn taler for at dei bør få bli i landet.

Overføringsflyktning: Omgrepet brukes i utlendingslova om flyktningar som får kome til Noreg gjennom eit organisert uttak, vanligvis i samarbeid med FNs høgkommissær for flyktningar (UNHCR). Stortinget fastset, etter forslag frå regjeringa, ein treårig kvote for kor mange overføringsflyktningar Noreg kan imot.

Frivillig arbeid 

Det frivillige lever av lyst og døyr under tvang. Gjennom gode tilskotsordningar, momsfritak og redusert papirmølle vil KrF leggje til rette for ein levande og mangfaldig frivillig sektor. Samfunnet vårt er avhengig av det frivillige. Frivillig sektor fyller funksjonar som det offentlege verken kan eller skal ta i vare. Det offentlege si rolle er å leggje til rette for, ikkje styre frivilligheita. KrF meiner frivilligheita er ein føresetnad for eit velfungerande samfunn. 

Eit godt samfunn blir bygd gjennom familie, nærmiljø og lokalsamfunn. Frivillig arbeid er ein viktig del av utviklinga av lokalsamfunnet. Folk stiller opp, bryr seg og lar seg engasjere. Det frivillige organisasjonslivet er breitt og spenner frå folkerørsler som idrett, kultur og kyrkje til mindre organisasjonar. Gjennom det frivillige arbeidet blir svært mange aktiviserte og mange har glede av det arbeidet frivillige organisasjonar gjer. Svært mykje av barne- og ungdomsarbeidet blir drive på denne måten. Det frivillige har ein stor eigenverdi i form av at folk får delta og gjere ein innsats for andre menneske.

Både i eit nasjonalt og globalt perspektiv er det å styrkje det sivile samfunnet/den frivillige sektor viktig også i eit demokratiperspektiv. Gjennom relativt små økonomiske bidrag og stor dugnadsinnsats gjer dei frivillige organisasjonane eit stort og nyttig samfunnsbyggjande arbeid som også har førebyggjande og sosial verdi.

Momsfritak

KrF vil ha eit avgiftssystem som fremmer positiv utvikling samstundes som det sikrar inntektene til fellesskapet. Dagens momsordning er i realiteten ei skattelegging av frivilligheita. KrF vil sikre fullt momsfritak til frivillige organisasjonar. Det frivillige arbeidet i organisasjonane må ikkje bli kvelt av byråkrati, kontroll og reguleringar. KrF vil doble frådragsordninga for gåver til frivillig sektor til 24 000 kroner årleg. Dei økonomiske støtteordningane må hovudsakeleg basere seg på driftstilskot som organisasjonane sjølve disponerer ut i frå sin eigenart og etter dokumentasjon av aktivitet. Vi bør avgrense prosjektstøtte til å initiere aktivitet på nye og spesielt prioriterte saksområde. 

Frivilligheitssentralane må bli utvikla vidare til å bli sektorovergripande nærmiljøsentralar. Målet er at dei skal utløyse frivillig engasjement til glede både for dei frivillige og for dei som får tenester eller fellesskap gjennom tenesta. 

Unngå frivilligheit på anbod

Fleire frivillige organisasjonar og stiftingar driv gode behandlingstilbod og omsorgstenester mellom anna for rusavhengige og barnevernsbarn. KrF vil sikre at desse tilboda blir nytta av det offentlege apparatet som har det formelle ansvaret for å skaffe brukarane eit tilbod. Det er etablert ei unntaksføresegn i anbodsregelverket som gir offentlege styresmakter heimel for å forhandle direkte med frivillig sektor i staden for å setje tenesta ut på anbod. Denne unntaksføresegna må bli brukt meir aktivt. 

KrF vil:

· sikre frivillige organisasjonar gode arbeidsvilkår og gode økonomiske støtteordningar.

· arbeide for betre samordning av den statlege politikken for det frivillige.

· at støtta til frivillige organisasjonar i større grad skjer i form av driftsstøtte, og at prosjektstøtte blir brukt som eit supplement for nye satsingar.

· ha eit program som forenklar og avbyråkratiserar frivillig sektor. 

· sikre god samhandling mellom frivillige organisasjonar og det offentlege.

· sørgje for at frivilligheitsregisteret er tilpassa det frivillige på ein slik måte at små lag og foreiningar ikkje blir ekskluderte. 

· fordoble frådragsgrensa for gåver til frivillige organisasjonar til 24 000 kroner årleg. 

· at frivillig sektor i større grad kan få sjansen til oppdrag gjennom direkte forhandlingar når ein skal setje ut tenester for konkurranse. 

· styrkje det lokale frivillige arbeidet gjennom å opprette fleire frivilligheitssentralar og ved å trappe opp det statlege tilskotet. 

· setje i gang eit eige forskingsprogram rundt frivillig verksemd, med ei ramme, organisering og tidshorisont som gjer forskinga relevant og nyttig for sektoren.

· auke sparebankane sin tilgang til å disponere overskot til gåver til allmennyttige formål for å styrkje frivillige organisasjonar sitt inntektsgrunnlag.

· styrkje Frifondordninga som blir forvalta av organisasjonane gjennom dei nasjonale paraplyorganisasjonane.

· styrkje og vidareutvikle studieforbunda si rolle som lærings- og utviklingsarena for frivillig sektor. 

· gi momsfritak for frivillige organisasjonar.

Forvaltaransvar 
– natur, ressursar og økonomi

Miljø og naturressursar 

Verda blir stadig meir prega av at klimaet er i endring. Vi står overfor utfordringar no som er annleis enn dei miljøutfordringane verda har sett tidlegare. Klimaendringane er globale, og vi treng difor både nasjonal innsats og internasjonalt samarbeid for å stoppe dei. Til tross for at det er den rike delen av verda som har medverka sterkast til klimaendringane, er det dei fattigaste landa som blir hardast ramma. Klimapolitikken må gi føringar for andre politiske prioriteringar. 

Forvaltaransvaret er grunntanken i kristendemokratisk miljøpolitikk. Målet med all politikk skal vere å løyse dagens utfordringar utan at det går på kostnad av framtidige generasjonar sine moglegheiter til å oppfylle sine behov. Difor skal vi forvalte jorda på ein best mogleg måte og sørgje for ei berekraftig utvikling. Dette omfattar å ta ansvar for det biologiske mangfaldet, klimaet og lufta vi pustar i alle saman.

Klimapolitikk

FNs klimapanel har dokumentert at vi må redusere utsleppa av klimagassar sterkt for å unngå dramatiske globale klimaendringar. 

Å ha på plass ein ny internasjonal avtale før Kyoto-avtala går ut er avgjerande. Det krev at industrilanda tek på seg både å redusere eigne utslepp og å støtte tiltak i utviklingsland gjennom finansiering og teknologioverføring. Noreg må vere ein aktiv pådrivar i internasjonale forhandlingar, og vise vilje til å ta på oss å forplikte oss monaleg. 

Dersom vi skal klare å nå to-gradarsmålet, må vi få ein reduksjon i globale klimautslepp seinast innan 2015, og vi må få kutt på 50-85 prosent innan 2050. Det inngåtte klimaforliket legg ein start for at Noreg skal ta vår del, men KrF ønskjer meir ambisiøse mål. Noreg må innan 2020 sleppe ut mindre enn 35 millionar tonn CO2-ekvivalentar, og kutte utsleppa med 30 prosent i høve til 1990-nivå.

Noreg kan ikkje kjøpe seg fri frå store innanlandske klimatiltak gjennom internasjonal kvotehandel. Internasjonal handel med klimakvotar må berre vere eit supplerande tiltak. Eit effektivt kvotesystem sikrar at innanlandske klimatiltak blir gjennomførte når dette gir større miljøeffekt for ein gitt kostnad enn å kjøpe kvotar.

Dei største bidraga til Noreg sine klimagassutslepp kjem frå olje- og gassproduksjon, transport og frå industriprosessar. Det er nødvendig å redusere desse utsleppa monaleg. Det krev i første rekke at vi erstattar fossil energi med fornybar energi i alle desse sektorane. ”Den som forureinar betalar-prinsippet” er viktig, men ikkje tilstrekkeleg i møte med dei klimautfordringane vi står overfor.

Sjølv om vi klarer å oppnå klimamåla, er det klart at dei endringane som allereie har skjedd tyder mykje. KrF vil difor at vi må arbeide systematisk med å kartleggje kortsiktige og langsiktige konsekvensar, slik at vi kan setje inn avbøtande tiltak. Dette gjeld både rassikring, tiltak mot erosjon, reguleringsføresegner for bygg og anlegg, tryggingspolitikk i nordområda og miljøpolitiske tiltak i høve til artar som blir påverka eller truga av endra klima. Det må også gjelde i fattige og sårbare land, der tilpassing til klimaendringane blir ei stor utfordring i framtida.

KrF vil:

· arbeide for at Noreg skal bidra aktivt til ein ny og omfattande internasjonal klimaavtale etter Kyoto med ei rettferdig byrdefordeling mellom rike og fattige land. Ein slik avtale må vere forpliktande og gjere det mogleg å sanksjonere.

· at Noreg skal vere villeg til å redusere våre eigne utslepp med 25-30 prosent frå 1990-nivå innan 2020 og samstundes vere villeg til å ta på oss å finansiere tiltak som reduserer utsleppa i utviklingsland, som tiltak i industri- og energiproduksjon og bevaring av regnskog, i tillegg til omfattande tilpassingstiltak for fattige og sårbare land.

· at Noreg også i framtida skal delta i EU sitt kvotesystem for klimagassar. Noreg må vere ein pådrivar for å sikre at systemet fører til større utsleppsreduksjonar, ved at den samla kvotemengda blir redusert og ordninga med gratis tildeling av kvotar fasa ut.

· vri skattesystemet i ein grøn retning, slik at det løner seg å vere miljøvennleg.

· innføre ein premie på 25 000 kroner ved kjøp av miljøvennlege bilar.

· leggje til rette for auka bruk av elektriske bilar og hybridbilar.

· halde fram med høge avgifter på drivstoff og bruke avgiftssystemet til å premiere dei mest miljøvennlege løysingane.

· innføre krav om miljømessige, etiske og sosiale standardar i produksjonen av  biodrivstoff, og samstundes auke både produksjonen og forbruket av berekraftig biodrivstoff.

· auka produksjon av biodiesel skal ikkje gå på kostnad av matproduksjonen i fattige land. Difor treng vi også ei vidare satsing på forsking, så ein kan ta i bruk råvarer som ikkje går på kostnad av landbruksarealet og/eller den eksisterande matproduksjonen.

· at Noreg må vere ein pådrivar for internasjonale avtaler som set eit punktum for produksjon av bilar basert på fossilt drivstoff innan 2020, eller andre teknologiorienterte avtaler med tilsvarande ambisjonsnivå. 

· påleggje alle allmennaksjeselskap (ASA) å utarbeide og publisere årlege klimarekneskap som viser verksemda sitt karbonavtrykk.

Kyoto-avtala/Kyoto-protokollen
- er ei internasjonal avtale fatta i desember 1997 i Kyoto, Japan. Formelt er Kyoto-avtala ein protokoll til Klimakonvensjonen som ble vedteken under FN sin konferanse om miljø og utvikling i 1992 (Rio-konferansen). Avtala inneber at i-landa sine utslepp av klimagassar skal reduserast med 5,2 prosent i høve til 1990-nivået fram til perioden 2008–2012. Kjelde: Wikipedia
FNs klimapanel 
Sidan slutten av 1980-åra har forskarar, diplomatar og statsleiarar diskutert internasjonalt samarbeid om å avgrense utsleppa av CO2 og andre klimagassar. Forhandlingane om politiske tiltak bli organiserte av FNs klimasekretariat i Bonn. Dei viktigaste avtalene er Klimakonvensjonen frå 1992 og Kyotoprotokollen frå 1997. FNs klimapanel (IPCC), som blei oppretta i 1988, legg eit viktig vitskapeleg grunnlag for klimaforhandlingane. Klimapanelet fekk Nobels fredspris saman med Al Gore i 2007. Les meir om FNs klimapanel på www.ipcc.ch .Kjelde: Cicero/IPCC
Energi

Behovet for energi aukar. Vegen ut av fattigdom for utviklingslanda føreset auka bruk av energi. Rike land må derimot redusere energibruken og vise at det er mogleg å byggje velferd og velfungerande samfunn og samstundes redusere klimagassutsleppa. Auka energiproduksjon bør i størst mogleg grad kome frå fornybare energikjelder. Noreg har som eit rikt land eit spesielt ansvar for å hjelpe utviklingsland til å byggje sitt samfunn på rein energi. Våre naturressursar er heile landet sitt eige og må bidra til landbasert verdiskaping og sysselsetting for heile landet.

Samstundes har petroleumsindustrien medverka til global oppvarming gjennom utslepp av CO2 til atmosfæren. Han har skaffa Noreg monalege inntekter og gjort oss til eit av dei rikaste landa i verda. Difor bør Noreg bidra med ressursar for å løyse utfordringa. Vi må bruke vår kunnskap og våre ressursar til forsking og utvikling av ny klimavennleg teknologi og rein energi.

Over 70 prosent av norske klimagassutslepp kjem av bruk av fossil energi. For å oppnå store nok kutt i våre nasjonale utslepp må vi difor effektivisere energibruken samt erstatte fossil energi med fornybar. For å sørgje for tilstrekkelege mengder fornybar energi og overføringskapasitet er det avgjerande at det blir utarbeida ein energi- og klimaplan med konkrete planar for å oppfylle klimamåla våre innan 2020.

Eksisterande petroleumsinstallasjonar på norsk sokkel bør bli elektrifiserte med utsleppsfri kraft frå land der det kostnadsmessig ligg til rette for det. Alle nye utbyggingar på sokkelen bør i hovudsak vere baserte på elektrifisering. Auka produksjon av fornybar energi er ein viktig føresetnad i dette arbeidet.

KrF meiner at oljeutvinning ikkje skal gå føre seg i sårbare havområde der miljøomsyn talar for at slik aktivitet er uforsvarleg. Vi må difor opprette petroleumsfrie soner i havområda utanfor Lofoten og Vesterålen, Mørebankane og kystnære område i Skagerrak. Vi bør også vurdere å opprette petroleumsfrie soner i spesielt sårbare og kystnære delar av Barentshavet.

Auka petroleumsverksemd på russisk side i Barentshavet og dei konsesjonane som er allereie er gitte i Noreg fører med seg ein mykje større risiko for utslepp og skipshavari. Vi må difor snarast mogleg opprette eit senter for oljevern i Nord-Noreg.  

Eksport av norsk gass vil i åra framover vere viktig for at europeiske land skal redusere bruken av kol og redusere utsleppa sine. Vi bør difor vurdere å endre kriteria for val av blokker til utlysingar på sokkelen. Dette kan ein gjere ved at ein så langt som mogleg bruker tilgjengeleg geologisk kunnskap for å prioritere gass som hovudressurs.

Vi bør ikkje gi nye løyvingar eller forlenging av noverande konsesjonar til bygging av gasskraftverk utan handtering av CO2. 

Fornybar energi

Noreg skal vere ein leiande energinasjon også i framtida, men då innan rein energi. Då må vi vri arbeidsplassar og forsking innan energi frå petroleum og over til ny fornybar energi.

I tillegg til vasskraft har vi eit stort potensiale for å produsere vindkraft, vi har gode tilhøve for tidevasskraft og moglegheiter knytt til solenergi, saltvasskraft og bølgjekraft. Vi har også tilgang til store mengder bioenergi, hovudsakeleg i form av tilvekst i skogane. KrF vil styrkje innsatsen for utvikling av nye fornybare energikjelder, betre støtteordningane og sikre føreseielege rammevilkår for dei. Det er også viktig å stimulere til å ruste opp vasskraftanlegga og til å byggje fleire mikro-, mini- og småkraftverk der dette er forsvarleg i eit miljøperspektiv. Effektivisering av søknadsprosessane for slike kraftverk må bli sett i verk utan at det går på kostnad av dokumentasjonskrava i høve til miljøkonsekvensane. Mykje energi går tapt i dag på grunn av eit gamalt og underdimensjonert linjenett. Det er ei nasjonal oppgåve å utbetre dette.

Miljøvennleg energibruk

Noreg er ein storforbrukar av energi. KrF ønskjer ein reduksjon i dette forbruket, noko som vil krevje haldningsendringar og konkrete tiltak. Vi må auke ENØK-innsatsen både i privat og offentleg sektor.  Kraftprisane i Noreg har tradisjonelt vore langt lågare enn i våre naboland. Det har mellom anna gjort investeringar i energisparing og nye fornybare energikjelder mindre lønsame. KrF vil avvikle ordninga med såkalla uprioritert strøm til låg pris fordi denne ordninga mellom anna gjer det ulønsamt for store offentlege institusjonar å leggje om frå elektrisk oppvarming til vassbåren varme basert på til dømes bioenergi. Straum bør berre vere supplerande oppvarmingskjelde. 

Vi må auke bruken av vassbåren varme. Ein størst mogleg del av nye bygg, og bygg som blir renoverte, må leggje til rette for dette. Vassbåren varme gir fleksibilitet i val av energiform. Han kan kombinerast med fjernvarme, varmepumper, elektrokjele eller biobrensel (ved, flis, pellets, med meir). Det er eit mål å erstatte oljefyring med auka bruk av varmepumper, bioenergi og fjernvarme. Noreg må bli leiande innan forsking og utvilking basert på bioenergi av trevirke. Det er viktig å vidareutvikle 2. generasjons biodrivstoff av tre og bioelkraft.

Så godt som all energiproduksjon inneber ei eller anna form for miljøpåkjenning. Difor bør vi leggje stor vekt på energisparing. Det har vore altfor lite fokus på CO2-utslepp frå bygningar. Kommunane må stille krav til at utbyggjarar vel miljøvennlege energiløysingar og gjerne byggjer såkalla lågenergihus når dei skal utvikle nye bustadfelt. Det bør også vere krav til at nye forretningsbygg blir innretta på ein slik måte at utslepp av skadelege klimagassar blir reduserte til eit minimum. Uavhengig av energikjelde er sjølve energibruken det største problemet; vi må difor etablere ordningar som favoriserer bygging og rehabilitering av bygningar på ein slik måte at energibehovet bli redusert til eit minimum.

KrF meiner utbygging av kjernekraft framleis er uaktuelt for Noreg på grunn av den høge risikoen som er knytt til dette og på grunn av avfallsproblematikken. Føre-var-prinsippet skal liggje til grunn, og det er så langt ikkje aktuelt med utbygging av thoriumkraftverk.

KrF vil:

· at pilotprosjekt som ønskjer å nytte alternative energikjelder må få ekstra støtte.

· satse sterkare på energieffektivisering og leggje til rette for å auke produksjonen av fornybar energi for å erstatte fossil energi.

· innføre eit forbod mot bruk av fyringsolje, først ved nybygg og rehabilitering og seinare også gjennom utfasing av eksisterande anlegg.

· arbeide for haldningsendringar og gjennomføre konkrete tiltak for å redusere det samla energiforbruket i Noreg.

· opprette petroleumsfrie soner for å sikre at oljeutvinning ikkje skal gå føre seg i sårbare havområde der miljøomsyn talar for at slik aktivitet er uforsvarleg.

· snarast mogleg opprette eit senter for oljevern i Nord-Noreg og byggje ut oljevernberedskapen ut langs heile kysten.

· at gasskraftanlegget på Melkøya må få CO2-rensing.

· ikkje gi nye løyvingar eller forlenging av noverande konsesjonar til bygging av gasskraftverk utan handtering av CO2.

· stå fast ved kravet om CO2-reinsing av gasskraftverka på Kårstø og Mongstad.

· betre støtteordningane til oppvarming med vassbåren varme, varmepumper eller andre miljøvennlege oppvarmingsmetodar som erstattar oppvarming av bygg med elektrisk energi og oljefyring.

· avskaffe ordninga med ”tildeling av leiteområde i førehandsdefinerte område” (TFO).

· auke løyvingane til forsking på fornybar energi, både nasjonalt og globalt.

· ruste opp og effektivisere dagens vasskraftverk. 

· leggje til rette for utbygging av småkraftverk.

· satse på vindmølleutbygging på eigna stader både til havs og til lands.

· innføre grøn sertifikatordning for å stimulere til ny fornybar energiproduksjon.

· at ingen nye bygg skal bli bygde med elektrisitet eller fossil energi som hovudvarmekjelde.

· auke CO2-avgifta og utvikle støtteordningar som gjer det lønsamt å utvikle og ta i bruk energisparande teknologi.

· auke el-avgifta over heile landet for å stimulere til straumsparing og bruk av alternative oppvarmingskjelder.

· framleis gi støtte til innkjøp av varmepumper for å stimulere til straumsparing.

· jamne ut nettleia må slik at ho blir mest mogleg lik uansett kva du bor i landet.

· gi statleg tilskot til fornying/forsterking av linjenettet.

· utrede og innføre ein to-pris-ordning på elektrisitet.

· innføre energikrav til lyskjelder, og forby elektriske apparat som bruker straum også når dei er slått av (stand by).

Forbruk og avfall

Vi må redusere miljøpåkjenningane frå forbruk og avfall. Dette er ei etisk utfordring vi må omsetje i målretta politisk handling.

Per i dag har vi passert eit forbruksnivå i den rike delen av verda som det er umogleg å gi alle innbyggjarane på kloden. Ressursane vil kort og godt ikkje strekke til. Den rike delen av verda har eit ansvar overfor den fattige delen, og vi må difor endre forbruksmønsteret vårt slik at vi forbrukar mindre.

Vi må redusere miljøpåkjenningane frå produksjon og forbruk. Unødvendig emballasje og søppel må bort, og spesialavfallet sin del av avfallet må bli redusert. Alle kommunar må få skikkeleg kjeldesortering, og det må bli betre materialgjenvinning.

Vi bør gå gjennom regelverket for datomerking av matvarer med sikte på å redusere den stadig aukande mengd matavfall frå daglegvarebransjen og hushalda. Matavfall bør i størst mogleg grad sorterast ut og nyttast til produksjon av berekraftig biodrivstoff.

KrF vil:

· innføre CO2-rekneskap på varer, spesielt energiberarar, som kartlegg utsleppa heile vegen frå produksjon, vidareforedling, transport og til forbruk.  

· pålegge kommunane kjeldesortering av avfall.

· innføre emballasjeavgift.

· innføre "ja-takk-prinsippet” for uadressert reklame per post.

· leggje til rette for å gå over til handleposar som er laga av materiale som kan brytast ned eller er eigna til gjenbruk.

· gjere ordningane for innsamling av spesialavfall endå betre, mellom anna gjennom å etablere fleire miljøstasjonar.

· betre forbrukarrettane og skjerpe produsentansvaret for å bidra til produkt varer lenger og for forsvarleg avfallshandtering.

· stimulere til auka utnyttinga av avfall til energiføremål som fjernvarme, biodrivstoff eller elektrisitetsproduksjon.

· betre rammevilkåra for biogassproduksjon.

· vurdere innføring av kvoteregulering eller eksportforbod av avfall for å sikre utbygging av tilstrekkeleg behandlingskapasitet i Noreg.

· sikre effektiv gjenvinning og resirkulering av kjeldesortert materiale, og at avfall blir utnytta på ein økonomisk og miljøvennleg måte.

Naturvern, friluftsliv og naturbruk

Vi må forvalte naturen slik at vi vernar det biologiske mangfaldet. Gode verneplanar må bli utarbeidd. Luft- og vassforureining og andre inngrep som kan gå på kostnad av det biologiske mangfaldet i verda må bli hindra. Det biologiske mangfaldet vi finn innanfor norske grenser må ha eit sterkt vern. Regnskogane i verda treng eit mykje sterkare vern dersom vi skal klare å bevare det enorme talet på oppdaga og uoppdaga plante- og dyreartar i desse områda. Dette vil også vere eit viktig klimatiltak.

Kunnskapsbasert arealforvalting er heilt nødvendig. Verdien av biologisk mangfald lar seg ikkje måle med kortsiktige målestokkar, men å øydeleggje mangfaldet får alvorlege langsiktige konsekvensar som vi ikkje ser rekkjevidda av i dag. Vi må bruke naturmangfaldslova aktivt til å sikre biologisk mangfald i alle natur- og landskapstypar, også i vatn og vassdrag og i havet. Omsynet til biologisk mangfald må bli innarbeidd og teke omsyn til i all arealplanlegging og naturbruk. Samarbeidet med skogbruket om biologisk mangfald og god forvalting må halde fram og bli utsvida.

Vern

Vi må føre vidare verneplanarbeidet for å sikre vern av viktige naturtypar over heile landet. KrF meiner frivillige verneavtaler er eit konstruktivt spor og vil vidareutvikle denne ordninga. Vi må leggje om erstatningsordningane for barskogvern slik at eigarar av dei eigedomane det gjeld får årleg erstatning basert på kor mykje skogen veks til og kva som kunne vore henta ut dersom området ikkje hadde vore verna. Dette vil frigjere statlege midlar til fleire verneavtaler samstundes som det sikrar ei langsiktig og rettferdig erstatningsordning for eigedomen.

Dei fire store rovdyrartane bjørn, ulv, jerv og gaupe må bli forvalta slik at vi tek vår del av ansvaret for å sikre levedyktige populasjonar, i tråd med det tidlegare breie forliket i Stortinget. Rovdyrforvaltinga må basere seg på lokal kompetanse, kunnskap om åtferda til dyra og levemønsteret deira. Vi må likevel ta kjensla av å vere utrygg i enkelte område på alvor. Tilstrekkelege midlar til registrering av rovdyrbestanden må sikrast. Ein viktig del av forvaltinga er å ta ut skadedyr, og hindre at dei store rovdyra etablerer seg utanfor kjerneområda. Midlane til førebyggjande og konfliktdempande tiltak bør bli auka. Bønder som lir husdyrtap på grunn av store rovdyr, må få gode erstatningsordningar. Vi må gjennomføre omstillingstiltak i landbruket til andre driftsformer i dei områda med mest rovdyr.

Friluftsliv

Retten til allmenn ferdsel i utmark er viktig å ta vare på. Å gjere ferdsel og bruk av naturområda mogleg er viktig for trivsel og velvere. Barn og unge må bli stimulerte til ansvarleg bruk av naturen både for eigen del og fordi naturglede og innsikt skapar gode forvaltarar.

Vi må forvalte strandsona i eit generasjonsperspektiv og sikre henne for bruk av folk flest. Hundremetersregelen må bli praktisert strengt. I delar av landet der strandsona ikkje er under press, bør vi kunne opne for ein meir fleksibel praksis.

KrF vil framleis ha ein restriktiv politikk for motorferdsel i utmark. Det må vere gode ordningar for forsvarleg nyttekøyring, køyring til og frå hytte og trasear for snøscooterklubbar og liknande i område der dette ikkje har store negative miljøkonsekvensar.

Nærmiljøet er viktig for trivsel og helse. Vi må stille klare krav til støyutslepp, og arbeide målbevisst for å redusere støyplaga og for at støyavgrensinga blir teke med i samfunnsplanlegginga.

KrF vil:

· sikre tilstrekkeleg barskogvern og auke vernetempoet av gamalskog/barskog monaleg, og leggje til rette for ein raskare verneprosess.

· leggje om erstatningsordningane for barskogvern til årleg erstatning, som blir justert i takt med verdien av tilvoksteren av skogen, for å auke vernetempoet og samstundes sikre eit langsiktig perspektiv for eigedomane det gjeld.

· sikre vern av område som er sårbare for inngrep, og halde på eit rikt kulturlandskap.

· sikre allemannsretten, og at folk flest har tilgang til strandsona mellom anna ved erverv av friluftsområde, og vidareføre gratis jusshjelp til kommunar som vil fjerne ulovlege ferdselshinder i strandsona.

· betre tilskotordningane for friluftslivstiltak.

· etablere gode ordningar for forsvarleg bruk og vedlikehald av turstiar osb. i verneområde.

· heve aldersgrensa for gratis innlandsfiske frå 16 til 18 år.

· sikre levedyktige populasjonar av dei fire store rovdyrartane, men vurdere om nødvergeføresegnene er dekkande, og om desse skal bli utvida til å gjelde ved direkte rovdyrangrep på jakthundar og husdyr på innmark. 

· at naturmangfaldlova skal gi eit sterkt vern for det biologiske mangfaldet på land og i vatn.

· at straumforsyninga i større grad skal leggjast som sjøkabel der dette er mogleg, slik at vi i størst mogleg grad unngår kraftlinjer over land.

Finanspolitikk 

Det overordna målet for finanspolitikken er å bidra til ei stabil økonomisk utvikling som sikrar varig høg sysselsetting. Ei ansvarleg forvalting av petroleumsformuen er ein nødvendig føresetnad for å nå dette målet. Både vår eigen og komande generasjonar har same rett til inntektene frå utvinninga av olje og gass. Vi må bruke petroleumsformuen slik at han er med på å sikre gode velferdstenester også for generasjonane som kjem. KrF vil føre ein finanspolitikk som inkluderer flest mogleg i arbeidslivet. 

Handlingsregelen:

Stortinget slutta seg våren 2001 til følgjande retningslinjer for budsjettpolitikken:

- Petroleumsinntektene blir fasa gradvis inn i økonomien, om lag i takt med utviklinga i forventa realavkasting av Statens Pensjonsfond - Utland. (tidl. kalt petroleumsfondet)

- Det blir lagt vekt på å jamne ut svingingar i økonomien for å sikre god kapasitetsutnytting og låg arbeidsløyse.

Sidan det berre er forventa realavkasting vi skal bruke, inneber handlingsregelen at fondskapitalen ikkje blir tappa over tid. Det legg såleis til rette for ei berekraftig forvalting av petroleumsformuen, slik at den også kjem komande generasjonar til gode. Den sparinga som handlingsregelen inneber på staten si hand, er likevel ikkje tilstrekkeleg til å dekke den kraftige voksteren i utgifter til pensjonar, helse og omsorg som kjem av at befolkninga blir eldre.

I revidert nasjonalbudsjett for 2009 blei det lagt opp til å bruke 130 milliardar kroner av oljeinntektene, målt ved det strukturelle, oljekorrigerte underskotet. Til sammenliking reknar ein med at dei samla utgiftene i 2009 over statsbudsjettet utanom petroleumsverksemda vil bli om lag 851 milliardar kroner. Det tyder at om lag kvar niande utgiftskrone over offentlege budsjett er ei ”oljekrone”.

Kjelde: Finansdepartementet/Revidert nasjonalbudsjett 2009. Sjå www.regjeringa.no og www.statsbudsjettet.dep.no

 

Avkastinga på investeringane i Statens Pensjonsfond - Utland kan ikkje finansiere eit godt offentleg velferdstilbod på varig basis. Det er det berre befolkninga sjølv som kan gjere, gjennom arbeid, verdiskaping og rettferdig fordeling. I utrekningar av Noregs nasjonalformue er verdien av arbeidskrafta om lag ni gongar verdien av olje, gass og finansinvesteringane i Statens Pensjonsfond - Utland. Langsiktige framskrivingar (generasjonsrekneskap) tyder på at generasjonane som kjem står overfor ei skatteauke tilsvarande 7-8 prosent av BNP berre for å finansiere det nivået på velferdstenestene som vi har i dag, om vi føreset uendra arbeidsdeltaking i dei ulike aldersgruppene. 

KrF vil difor ikkje bruke petroleumsformuen til å finansiere velferdsreformer som vil svekkje deltakinga i arbeidslivet på varig basis, slik som til dømes generelle forkortingar i  arbeidstida. Vi bør likevel bruken ein større del av statsbudsjettets til målretta investeringar i infrastruktur som jernbane og veg og til oppbygging av humankapitalen gjennom auka satsing på forsking og utvikling.

Det er ein klar samanheng mellom petroleumsformuen vår og dei menneskeskapte klimaendringane som mellom anna følgjer av utslepp frå fossile brensler. Dette forpliktar Noreg som petroleumsnasjon til å satse store pengar på klimatiltak og til å bøte på skadar i fattige land som følgje av klimaendringane.

Partane i arbeidslivet har eit sjølvstendig ansvar for å sikre grunnlaget for ei stabil økonomisk utvikling gjennom moderate lønsoppgjer. Både private og offentlege arbeidsgivarar har eit sjølvstendig ansvar for å bevare forståinga for dette i heile befolkninga gjennom å motverke ein urimeleg vekst i leiarlønningar. 

Stabil pengepolitikk

Pengepolitikken må bli innretta mot å sikre ei prisstiging om lag på linje med dei landa Noreg har økonomisk samkvem med. Det kan bidra til ei stabil økonomisk utvikling. 

Den direkte statlege eigarskapen skal bidra til å oppfylle dei overordna måla for finanspolitikken. KrF støtter ein profesjonell statleg eigarskap som verkemiddel mellom anna for å sikre at verdiskapinga ved utnytting av ikkje-fornybare ressursar kjem heile befolkninga til gode, og for at viktige leiings- og strategifunksjonar i verksemder som er leiande innanfor teknologien i sine bransjar blir bevarte i Noreg. Samstundes må effekten av eigarskap som verkemiddel for å nå desse måla bli vurdert opp imot andre verkemiddel. KrF meiner at det er rom for ein viss reduksjon av statleg eigarskap til fordel for privat eigarskap, utan at det vil svekkje måloppnåinga for finanspolitikken.   

”Brutto nasjonal livskvalitet”

Når folk har nådd eit visst nivå på kjøpekraft og tilgang til velferdstenester, er det ikkje slik at framleis økonomisk vekst nødvendigvis aukar livskvaliteten. Samstundes er det i dag berre den økonomiske utviklinga som blir målt og rapportert, og difor får størst fokus i samfunnsdebatten. Vi treng å dreie fokus i samfunnsdebatten frå velferdsutviklinga til utviklinga av livskvalitet. KrF vil vere ein pådrivar for å utvikle vidare verktøy for måling av samfunnsutviklinga også på andre område enn den reint materielle utviklinga.

KrF vil: 

· føre vidare handlingsregelen for budsjettpolitikken, med nødvendig fleksibilitet til å vurdere oljepengebruken ut ifrå konjunktursituasjonen.

· vidareutvikle dei etiske retningslinjene for Statens Pensjonsfond - Utland innanfor den forvaltningsmodellen som eksisterer, mellom anna ved å opne for temabaserte investeringar i børsnoterte føretak og investeringar i unoterte selskap som utviklar teknologi for miljøvennleg energibruk og rein energiproduksjon. 

· få ei særskilt vurdering i dei årlege budsjettdokumenta om korleis prioriteringa av investeringsmidlar og driftsmidlar i budsjettforslaget bidreg til den langsiktige verdiskapinga i samfunnet.

· gjennomføre ein gradvis reduksjon i statlege eigardelar i verksemder med forretningsmessig avkasting som hovudmål, der eigardelen er større enn nødvendig for å sikre dei spesifiserte måla for det statlege eigarskapet.

· auke fokuset i budsjettdokumenta på utviklinga av relevante målestokkar for ”nasjonal livskvalitet” og dei faktorane som forskinga seier er avgjerande for denne utviklinga.

· ha eit desentralisert bank- og finansvesen i heile landet. Sparebankane må få gode rammevilkår mellom anna med grunnfondsbevis som eigenkapitalinstrument for å unngå at dei blir kjøpte opp og sentraliserte.

· investere i framtida ved å auke løyvingane til infrastruktur, vedlikehald av offentlege bygg og til samferdsel og forsking.

Skatt og avgifter 

Hovudformålet med å betale skattar og avgifter er å finansiere eit godt offentleg velferdstilbod til heile befolkninga. KrF ønskjer eit stabilt skatte- og avgiftssystem som lønar miljøvennleg åtferd, og som har ein god fordelingsprofil. Samstundes må skatte- og avgiftssystemet gi gode vilkår for verdiskaping over heile landet, og stimulere til deltaking i arbeidslivet. 

Noreg har eit skatte- og avgiftsnivå som ligg litt høgare enn gjennomsnittet i EU. Samstundes har vi generelt gode velferdsordningar og eit større innslag av offentleg tenesteproduksjon enn i mange EU-land. Eit effektivt skatte- og avgiftssystem må vere innretta slik at det stimulerer til verdiskaping. Sjølv om det i økonomisk teori er vanleg å rekne med at høgare skattenivå skadar verdiskapinga, er det likevel vanskeleg å påvise ein slik eintydig samanheng i internasjonal samanliknande statistikk. Tvert imot er det mykje som tyder på at godt utbygde velferdsstatar har høg verdiskaping, mellom anna fordi ordningane kan bidra til ein generelt kompetent arbeidsstokk med høg yrkesdeltaking. Dei dominerande skatte- og avgiftspostane i dag er inntekt på formue og inntekt frå personar og næringsliv, meirverdiavgift og trygdepremiane. 

KrF vil prioritere gode velferdsordningar for alle føre store generelle skatteletter. Skatte- og avgiftsinntektene til det offentlege skal vere omlag på dagens nivå. KrF vil likevel foreta nokre vridingar i skattesystemet mellom anna ved å redusere skatt på arbeid, særleg overfor personar med lågare inntekter og gjere ei dreiing bort ifrå skatt på næringsliv og verdiskaping. I staden vil vi leggje sterkare vekt på miljøavgifter og avgifter på helseskadelege produkt.

KrF vil:

· redusere skatt på arbeid, i særleg grad overfor personar med lågare inntekter, gjennom auka minstefrådrag og auka frikortgrense.

· halde fram med eit system med to- trinns toppskatt, slik at personar med høge lønsinntekter bidreg relativt meir i finansieringa av velferdsordningane. 

· fjerne formueskatten for arbeidande kapital.

· fordoble skattefrådraget for gåver til frivillige formål til 24 000 kroner årleg i løpet av stortingsperioden, og auke grensene for lønsplikt og arbeidsgivaravgiftsplikt for frivillige organisasjonar.

· heve grensa for maksimalt sparebeløp i BSU-ordninga til 225 000 kroner.

· auke grensa for individuell pensjonssparing med skattefordel til 40 000 kroner kvart år. 

· stimulere til auka forskingsinnsats i bedriftene gjennom å auke beløpsgrensene i SkatteFUNN-ordninga.

· vurdere om vi i sterkare grad kan målrette skattefrådragsordningar som er grunngitte familiepolitisk mot barnefamiliar med mange barn og hushald med svak økonomi og berre ei inntekt.

· la alle kommunar ha same moglegheit til å kunne skrive ut eigedomsskatt dersom dei ønskjer det, men forsterke kommunane si moglegheit i eigedomsskattelova til å kunne ta sosiale omsyn i utforminga av skatten. 

· innføre eit fritak for arveavgift ved generasjonsskifte i familieeigde verksemder, under føresetnad av at verksemda blir drive vidare av neste generasjon. (Sjå faktaboks for forklaring.)

· fjerne meirverdiavgifta på frisk frukt og grønsaker, og samstundes auke meirverdiavgifta på brus og drikkevarer som inneheld sukker.

· erstatte dagens særavgifter på sjokolade osb. og sukker til hushaldsformål med ei generell sukkeravgift.

· auke særavgifter med grunngiving i miljø og helse for å finansiere andre skatte- og avgiftsreduksjonar som fremmar verdiskaping eller motiverer til arbeid.

· at likningskontora skal praktisere ei lik – og liberal – tolking av dokumentasjonskravet overfor personar med diabetes som krev frådrag for store sjukdomsutgifter.

· leggje om bilavgiftene  og bruke skatte- og avgiftssystemet for å stimulere til ein meir miljøvennleg bilpark, og under dette fjerne eingongsavgifta for bilar med låge utslepp.

· Gjere det enklare å få skattefrådrag for å dekkje arbeidstakarane sine arbeidsreiser med kollektivtransport, og finansiere dette med å innføre fordelsskattelegging av gratis parkering på arbeidsgivaren sitt areal i sentrumsområde i dei større byane. 

· utvide ordningane med tollfridom for import av varer frå utviklingsland (GSP), men framleis målrette ordninga mot land med låg gjennomsnittleg inntekt pr innbyggjar.

· auke grensa for avgiftsfrie varer ved privat import.

· innføre momsfritak for frivillig sektor.

· gjere frådragsordningane for ekstraordinære utgifter til tannbehandling betre. 

· innføre skattefrådragsordningar for miljøinvesteringar/miljøtiltak.

· halde på pendlarfrådraget og ikkje svekke dette.

KrFs arveavgiftsmodell for familieverksemder:

Mange familieeigde verksemder slit veldig ved generasjonsskifte på grunn av at store verdiar i verksemdene gir høg arveavgift.

KrFs arveavgiftsmodell for familiebedrifter vil løyse dette.

Vi foreslår: Ved generasjonsskifte i familieeigde verksemder blir arveavgifta rekna ut, men betalinga blir automatisk utsett i ti år. Om neste generasjon vel å drive verksemda vidare, fell ein tiendedel av arveavgifta vekk kvart år. Om verksemda blir drive vidare i ti år eller meir, fell såleis heile arveavgifta vekk.

Skulepolitikk 

Skulen er samfunnet sin viktigaste fellesarena for læring av kunnskapar, grunnleggjande ferdigheiter og haldningar. Den gode skulen legg vekt på lærelyst og meistring, og arbeider ut frå eit breitt kompetansesyn og danningsmandat, i tråd med Unescos fire søyler for livslang læring: Elevane må lære å kunne, å gjere, å vere og å leve saman. 4 søyler
KrF vil ha ein skule som baserer seg på grunnleggjande verdiar i vår kristne og humanistiske arv og i menneskerettane, og at dette blir spegla av i skulen sin føremålsparagraf. Skulen sitt arbeid for eit positivt læringsmiljø og konkrete tiltak mot alle former for mobbing og diskriminering skal ha høgaste prioritet.

Den viktigaste oppgåva skulen har er læring. KrF vil styrkje skulen sitt fokus på kunnskap og grunnleggjande ferdigheiter som er viktige for å gi barn og unge berekraftig ballast for å meistre utfordringar i samfunnet og i eige liv. Skulen sitt arbeid står i eit livslangt læringsperspektiv, der også skapande aktivitet, kreativ utfalding og sosial, kulturell og etisk kompetanse er viktige ingrediensar.

Fornying og endring i skulen må vere erfarings- og kunnskapsbasert. KrF vil difor stimulere pedagogisk forsking og utviklingsarbeid som kan gi innsikt i korleis vi sikrar at alle får god grunnopplæring.

Skuletrinna

Skulen er ein danningsinstitusjon og ein sentral kultur- og verdiberar. Alle elevar skal oppleve at skulen ser og verdset dei som heile menneske, uavhengig av bakgrunn og kulturell kapital. KrF vil styrkje innsatsen for å tilpasse læringsarbeidet og organiseringa i skulen til breidde og mangfald med omsyn til interesser, evner og føresetnader. Vi meiner også at vi  må utarbeide betre modellar for å styrkje den tilpassa opplæringa, til dømes gjennom deling av klassene i fleire timar og fag, slik at elevane får ei undervising meir retta mot deira kunnskapsnivå. Det er likevel viktig at elevane som utgangspunkt har klasser som er inndelt uavhengig av nivå. 

KrF vil ha eit spesielt fokus på elevar som av ulike grunnar slit i skulen. Vi skal styrkje systematisk arbeid både med kartlegging, førebygging og problemløysande tiltak. Meir av læringa må koplast opp mot praktiske arbeidsoppgåver. KrF vil arbeide for å styrkje entreprenørskapsperspektivet og utvide handlingsrommet for mangfald og variasjon i læringsarbeidet.

Ingen av dei siste skulereformene har hatt eit særleg fokus på ungdomsskulen. KrF vil ha meir fokus på praktisk arbeid og praksisretta teori, og tilføring av ressursar for å kunne møte utfordringane. Dette er viktig, mellom anna for å redusere fråfallet i vidaregåande skule. Skulen må sjå og verdsetje alle elevar, og det er eit mål i seg sjølv at alle elevar opplever å lykkast med noko. Skulen må leggje til rette både for praktisk sterke og teoretisk sterke elevar. Vi må utvikle vidare entreprenørskap som ein naturleg del av dei ulike trinna i skulen. Dei praktiske faga må få tilstrekkelege midlar til lokale og utstyr. Her er det viktig å ha eit tett samarbeid med det lokale næringslivet.

Det store fråfallet er den viktigaste utfordringa innan den vidaregåande opplæringa. KrF meiner at vi treng mange ulike tiltak for å løyse dette problemet, og at det er dei som er nærmast elevane som også er nærmast å løyse problemet. KrF vil innføre ei sentral tilskotsordning (fråfallspott) som skular, fylkeskommunar og kommunar kan søkje pengar frå for å kjempe mot fråfallet i vidaregåande opplæring. I tillegg vil KrF styrkje pedagogisk forsking og utviklingsarbeid som kan gi meir kunnskap om korleis ein kan leggje til rette teoristoff slik at yrkesfagleg motiverte elevar finn det meiningsfullt og interessant.

For dei som vel ei yrkesretta utdanning i den vidaregåande skulen, er læretida ein svært sentral del av opplæringa. Undersøkingar viser at dei som har hatt si læretid i bedrift greier fagprøven langt oftare enn dei som får læretida si på skulen. KrF vil at alle som ønskjer det, skal få læreplass. Lærlingar er ein viktig ressurs i seg sjølv. Krava til oppfølging og opplæring bidreg til at lærebedrifta blir tilført ny kunnskap. For å få nok lærlingplassar til helsearbeidarfaget må vi vurdere om kommunar og helseføretak skal bli pålagte å ta inn lærlingar.

Lærekandidatordninga må også styrkast for dei som treng eit kompetansebevis på lågare nivå enn fagbrevet. Ordninga bør vere mogleg å søkje på og ein må kunne byggje på til full kompetanse på eit seinare tidspunkt.

Skulekvardagen

KrF er oppteken av kvalitet i skulen. Det tyder at vi prioriterer innhald og fleire lærarar føre auka timetall. 

Skulen må gjere barn og unge medvitne på at gutar og jenter er likestilte, og har dei same moglegheitene og rettane til val av utdanning, yrke og organisering av sitt eige liv. Unge menneske må få høve til å vere med å ta ansvar, difor må rådgivarane i ungdomsskulen og den vidaregåande skulen bli stimulerte til tett samarbeid. Vi må sikre elevråda reelle moglegheiter for å vere med å bestemme, og utvikle vidare ordninga med elevrepresentantar i skulane sine styrande organ. Skuleelevar må også få eigne verneombod. 

Skulehelsetenesta må vere tilgjengeleg og ha tilstrekkeleg kapasitet til elevane. Ho bør også bli trekt sterkare inn i koordineringa av det offentlege hjelpeapparatet rundt eleven, som til dømes barne- og ungdomspsykiatrisk poliklinikk (BUP), barnevern, politi og familierådgiving. Barn og unge sine personlige utfordringar må bli møtte på ein god og profesjonell måte. Skulehelsetenesta både i grunnskulen og vidaregåande skule må styrkast, gjerne med fleire faggrupper. KrF vil ha ein nasjonal minstestandard som vil sikre betre kvalitet i skulehelsetilbodet med mellom anna fleire yrkesgrupper og meir tid pr elev.

Det er viktig at foreldra deltek i eleven si læring. Vi må leggje til rette for fleire arenaer kor skule og heim kan møte kvarandre. KrF vil leggje sterkare vekt på skule-heim-samarbeidet, til dømes med ein skule-heimkoordinator som skal ha eit sterkt fokus på å fange opp dei som fell utanfor på grunn av ulike tilhøve i heimen. Ved eit godt samarbeid mellom heim og skule viser erfaring at fråveret minkar, fleire fullfører vidaregåande, foreldre og elevar blir meir fornøgde, lærarar vurderer barnet sitt kunnskapsnivå meir korrekt, og ein får auka trivsel og betre resultat. I tillegg får foreldre eit sterkare nettverk og meir støtte frå andre foreldre. Dette kan ofte vere spesielt viktig for fleirkulturelle familiar. For KrF er valfridomen for foreldra heilt sentral og vi vil difor sikre eit godt SFO-tilbod, leksehjelp og andre tiltak lausrive frå skuledagen som frivillige tilbod.

Ei god opplæring må sørgje for å setje fokus på haldningar og respekt for medmenneske i kvardagen. Samliv, relasjonskompetanse og konfliktførebygging og konflikthandtering må difor bli innarbeidd i relevante fag. 

Læring er avhengig av eit godt skulemiljø. Arbeidet med kamp mot mobbing i skulen må halde fram. For å løfte fram kor viktig det er med systematisk skulemiljø- og antimobbearbeid bør vi styrkje Senter for Åtferdsforsking. Det er viktig med tung forskingskompetanse for å byggje opp kompetente rettleiings-/mentorkorps som kan hjelpe skular i konkret arbeid på feltet. KrF vil innføre eit uavhengig mobbeombod i kvart fylke som kan hjelpe foreldre, elevar, skular og lærarar når konfliktnivået er for høgt til å kunne løyse lokalt. Alle skular må gjennomføre systematisk arbeid mot mobbing. Elevar som blir tekne for  mobbing må bli følgt opp grundig, og mobbing som repeterer seg må få konsekvensar for oppførselskarakteren på vitnemålet.

Uavhengig mobbeombod!
Mange foreldre opplever at dei er makteslause når barnet deira blir mobba. KrF vil difor ha eit uavhengig mobbeombod i kvart fylke. Vi vil gi barn og foreldre ein klageinstans og alliert i kampen mot mobbing når ein ikkje oppnår ei løysing på skulen. Den viktigaste innsatsen mot mobbing skjer lokalt – i barnehagen, i skulen, heime og i barn og unge sitt fritidsmiljø. Trygg oppvekst utan mobbing skal vere ein rett for alle barn!  

Det er viktig for barn og unge å kunne delta i aktivitetar også utover skuledagen. Fleire stader er det innført ordningar med såkalla fleksible tiltaksmidlar, der barn og unge frå familiar med låg betalingsevne kan få hjelp til utgifter til dømes kulturskule, idrettsaktivitetar eller utflukter i regi av skulen. KrF vil innføre slike ordningar over heile landet og ønskjer å knytte desse til skulane som ein viktig fellesarena.

Lærarrolla og lærarkompetanse

Kvaliteten i utdanninga er primært avhengig av lærarane, kva kvalifikasjonar dei har og korleis dei arbeider saman med kollegaer, med elevar og med foreldra til elevane. KrF vil sikre god kvalitet i opplæringa ved å rekruttere dei rette studentane til læraryrket, sørgje for at dei får ei solid og skulenær lærarutdanning og gi dei gode arbeidsvilkår i skulen. Gode arbeidsvilkår omfattar mellom anna utfordringar og moglegheiter til å utvikle seg vidare fagleg og pedagogisk og heve kompetansen sin. Lærarane må få tid nok til kvar enkelt elev. Det føreset fleire lærarar i skulen. 

KrF ønskjer at det i større grad skal vere mogleg å spesialisere seg innanfor lærarutdanninga. Samstundes er det viktig å ivareta ei god allmennlærarutdanning, spesielt i eit distriktsperspektiv kor vi har mange skular med få elevar og difor lærarar som skal undervise i mange fag. Utdanninga må vere skulenær og praksisorientert. Psykisk helse skal vere obligatorisk emne i lærarutdanninga.

Starten legg grunnlaget for resten av karrieren, difor ønskjer KrF å innføre ei mentorordning det første året ein lærar er ute i arbeid. Lærarar med erfaring og god kompetanse skal bruke det til å rettleie og følgje opp nye lærarar (sjå også høgare utdanning). 

Friskular

Foreldre må ha rett til å velje ein annan skuletype for barna sine enn det som det offentlege tilbyr. Foreldreretten handlar mellom anna om retten til å velje oppseding i tråd med eiga overtyding. KrF vil sikre retten til å starte friskular basert på alternativ pedagogikk, livssyn eller ideologi. Slike friskular er eit flott supplement til det offentlege. Friskulane må framleis ha rett til å tilsetje pedagogisk personale som står inne for den enkelte skule sin eigenart. Vi vil ikkje opne for friskular basert på kommersiell drift. 

For å bevare mangfaldet bør staten bidra med økonomisk støtte til oppstart og drift av friskular. KrF vil innføre eit husleigetilskot for denne typen skular og styrkje dagens tilskotsordning til drift.

KrF vil:

· auke lærarressursane i skulen slik at lærarane skal ha meir tid til elevane.

· utvikle mentorordningar for å gi nyutdanna lærarar rettleiing og oppfølging.

· sikre tilpassa opplæring til kvar enkelt elev, inkludert spesialundervising for dei med spesifikke vanskar, til dømes dysleksi.

· ha ein skule/heimkoordinator i kvar kommune.

· at skulen skal drive aktiv verdiformidling.

· seie nei til heildagsskulen og nei til skule for 5-åringar.

· opprette verneombod for skuleelevar.

· leggje godt til rette for elevdemokrati i skulen, som ein del av elevane si demokratiopplæring.

· at SFO skal vere eit godt frivillig tilbod av høg kvalitet. Ansvaret for dette bør liggje hos kommunen. 

· vurdere gjennomføringa av gratisprinsippet i grunnskulen. Gratisprinsippet bør ikkje avgrense skulane sin fridom til å reise på ekskursjonar, leirskular eller til å delta i kulturopplevingar. 

· sikre den kulturelle skulesekken som eit fullverdig kulturtilbod til alle skulebarn. 

· framleis gi obligatorisk opplæring i sidemål i grunnskulen og at lærebøker må liggje føre på begge målformene samstundes. 

· at undervisningsmateriell for funksjonshemma skal liggje føre til skulestart.

· innarbeide arbeid mot mobbing, valdsbruk og diskriminering i skulen si undervising på alle trinn. 

· innføre eit uavhengig mobbeombod.

· styrkje dei pedagogisk-psykologiske tenestene til barn og unge.

· gjere foreldrerettleiing tilgjengeleg for alle. Foreldre som ikkje bruker tilbodet, og som skulen vurderer at ville ha stor nytte av det, må oppsøkjast.

· sikre ei fornying av ungdomsskulen med mellom anna betre tilpassa opplæring, meir praktisk innhald og større moglegheiter for fordjuping. 

· styrkje rådgivingstenesta og samarbeidet mellom ungdomsskulen og den vidaregåande skulen. 

· at også lærlingar må få tilbod om rådgiving.

· behalde, og ved behov utvide, ordninga med rentefrie lån til kommunane til vedlikehald og bygging av nye skulebygg.

· innføre ein fråfallspott sentralt som skular, kommunar, fylkeskommunar og andre kan søkje tilskot frå til gode prosjekt for å hindre at elevar droppar ut av skulen. 

· sikre retten til å starte friskular basert på alternativ pedagogikk eller livssyn, som eit alternativ til offentleg skule. 

· innføre eit husleigetilskot for friskular.

· at fellesfaga på yrkesførebuande studieretningar blir meir praktisk orienterte.

· styrkje pedagogisk forsking og utviklingsarbeid som gir meir kunnskap om korleis teoristoff kan leggjast til rette slik at yrkesfagleg motiverte elevar synest det meiningsfullt og interessant.

· vidareutvikle TAF-ordninga (teknisk allmenne fag) i den vidaregåande skulen.

· sikre ei skulehelseteneste med tilstrekkeleg kapasitet både i grunnskulen og den vidaregåande skulen.

· at kristendommen skal ha ein plass i skulen sine verdifag som speglar av realiteten i vår historie og kulturarv.

· ha fleire yrkesgrupper inn i skulen.

· leggje tilhøva betre til rette for skuleflinke elevar.

· gjeninnføre praktiske valfag som eit alternativ til språkleg fordjuping i ungdomsskulen.

· vidareutvikle entreprenørskap i skulen for å gi elevane praktisk kunnskap og stimulere til nytenking og kreativitet i næringslivet.

· utvide bruken av lærekandidatordninga, for å sikre dei som treng det eit kompetansebevis på eit lågare nivå enn fagbrevet og på den måten hindre fråfall.

· redusere arbeidsgivaravgifta for lærlingar.

· at det skal vere krav om lærlingar i verksemder i alle offentlege anbod der dette er relevant.

· styrkje realfaga i grunnskulen.

· sikre at friskular kan ta inn vaksne utan rett til utdanning.

· avgrense lærarane si administrative byrde og slik frigjere tid til undervisningsformål.

· at retten til vidaregåande opplæring må bli utvida slik at dei som har fullført eit yrkesfagleg utdanningsprogram har rett til påbyggingskurs i fellesfaga.

· stille krav om at rådgivarar i skulen har formell rådgivingskompetanse.

Høgare utdanning og forsking 

KrF meiner at norsk høgare utdanning må vere prega av kompetanse, kvalitet, mangfald og like rettar. Utdanningspolitikken må ikkje einsidig basere seg på kva samfunnet treng til ei kvar tid, men også kvar enkelt sine behov og ønske. Skal Noreg vere eit konkurransedyktig kunnskapssamfunn i framtida, må vi satse på forsking. KrF ønskjer å byggje høgare utdanning på den universitets- og høgskulestrukturen som er etablert.

Det er eit offentleg ansvar å sikre lik rett til utdanning for alle. Verdien av vår kunnskap er langt større enn verdien av oljeressursane, difor er det heilt nødvendig med ei god høgare utdanning og satsing på forsking for å sikre framtida for landet vårt.

Kvalitet på utdanningstilbodet og solide og utviklande fagmiljø er utslagsgivande for universitets- og høgskulestrukturen i Noreg. Høgskulane må ha sitt hovudfokus på profesjonsutdanning, praksis og yrkesutøving - og på forsking og utviklingsarbeid på desse områda. Universiteta må leggje til rette for solide fagmiljø som også dannar grunnlaget for forsking og ny kunnskap. 

I ein tid som er prega av større mangfald, høg teknologisk utvikling og ei større grad av internasjonalisering, er vi avhengige av å ha gode utdanningsinstitusjonar på høgt internasjonalt nivå. Frie, uavhengige og kritiske utdannings- og forskingsinstitusjonar vil tyde mykje for samfunnsutviklinga i framtida. 

KrF vil at Noreg skal vere ein kunnskapsnasjon på høgt internasjonalt nivå. Det er viktig å sikre nasjonal styring av høgare utdanning for å ta vare på heilskapen og mangfaldet i utdanningstilbodet. Auka internasjonalisering innanfor høgare utdanning gjer det viktig å leggje tilhøva til rette for ein større grad av utveksling av kunnskap, studentar og tilsette. KrF meiner vi bør leggje betre til rette for at ein større del av norske studentar tek studieopphald i utlandet i studietida. Vi ønskjer ei sterkare satsing på studiesamarbeid med ikkje-vestlege land. For å stimulere til at fleire vel å ta ein heil bachelorgrad i utlandet bør støtta til førsteåret ved amerikanske og ikkje-vestlege universitet bli innført på nytt.

Lærarutdanninga

Lærarutdanninga er førebuing til eit av dei viktigaste yrka i samfunnet vårt. KrF vil styrkje rekrutteringa til lærarutdanninga, mellom anna ved offentlege rekrutteringskampanjar og ved lønspolitiske verkemiddel. Vi vil også vurdere ei forsterking av inntakskrava. Grunnskulen treng gode allmennlærarar samstundes som vi treng lærarar med forsterka kompetanse i nokre fag. KrF vil halde på lærarutdanninga som ei fireårig høgskuleutdanning, men vil innføre eit introduksjonsår for nyutdanna lærarar. Introduksjonsåret bør innehalde ei moglegheit for 80 prosent arbeid og 20 prosent studieretta rettleiing av ein mentor. Introduksjonsåret bør avsluttast med ei godkjenningsordning. Ordninga med praksis undervegs i studiet må likevel blir ført vidare. KrF vil i tillegg gå inn for ei organisering av allmennlærarutdanninga som stimulerer til vidare utdanning i form av skuleretta mastergradsprogram.

Kunnskap om religion og livssyn har relevans i mange fag og bør difor vere ein del av allmennlærarars kompetanse.

Forsking

Noreg skal vere eit konkurransedyktig kunnskapssamfunn i framtida, og vi må satse på forsking, innovasjon, nyskaping og entreprenørskap. Det er avgjerande for å kunne halde oppe dagens velferdsnivå fordi Noreg ikkje vil kunne leve på oljen i all framtid. Forsking er heilt nødvendig for å få fram idear og næringar ein kan byggje vidare på. KrF vil leggje til rette for at forskingsløyvingane i Noreg når det gjennomsnittlige OECD-nivået innan 2015. 

Vi må styrkje grunnforskinga. Noreg må utifrå sine naturlege fortrinn og plassering også prioritere forsking på nye fornybare energikjelder, klimaforsking og forsking knytt til nordområda og Svalbard. 

Det er viktig å betre samhandlinga mellom grunnforsking, bruksretta forsking, forskarutdanninga og næringslivet. Universiteta må ta større ansvar for innovasjon i nærings- og samfunnslivet, og bidra til at kunnskapen blir produsert og formidla på ein effektiv måte til bruk i næringsutviklinga. Vi har store utfordringar med ”å halde på dei gode hovuda”, rekruttere nye vitskapleg tilsette og oppdatere gamalt vitskapleg utstyr. Det er eit sterkt behov for fleire faste vitskaplege stillingar i sektoren. Ein annan viktig faktor som verkar på både moglegheita til å rekruttere unge forskarar og kvaliteten på forskinga som blir gjennomført, er nivået på det vitskaplege utstyret. KrF meiner at vi må auke finansieringa til dette monaleg. Vi må opprette fleire stipendiat og postdoc-stillingar for å ta vare på og leggje til rette for vidareutvikling av spisskompetanse. Samstundes med utviklinga av spisskompetanse, er det vesentleg at også universitets- og forskingsmiljøa legg vekt på allmennkunnskap, samfunnsforståing og danning. 

Private høgskular, folkehøgskular og ulike fagskular

Dei private høgskulane har ein sentral plass innanfor høgare utdanning. Det er viktig å arbeide for ei langt større grad av likestilling, slik at desse institusjonane blir sett på som ein viktig del av høgare utdanning.

Fagskulane, folkehøgskulane, kunstskulane, helsefagskulane og bibelskulane er svært verdifulle utdanningstilbod. I tillegg til viktig realkunnskap bidreg dei til ei generell kompetanseheving i samfunnet og styrkjer den personlege utviklinga til kvar enkelt, modning og etisk medvit.

Folkehøgskulane legg særleg vekt på nytenking, utvikling av personlegdomen og danning. Dei har sine røter i humanisme, kristendom og folkeleg kultur. Kunstskulane gir både utdanning og kompetanse og bakgrunn for opptak ved kunstskular i inn- og utland. Bibelskulane gir ei opplæring og kompetanse som mange kyrkjesamfunn og organisasjonar har bruk for. Dei tekniske fagskulane dekkjer behovet for yrkesretta utdanning, som vil bli stort i dei nærmaste åra. Dei private studietilboda dekkjer viktige behov for målretta utdanningsvegar. KrF vil arbeide for å sikre desse private utdanningstilboda gode vilkår, som gjer at dei kan utvikle seg og også i framtida sikre enkeltmenneske og samfunnet verdifull kompetanse.

Livslang læring

KrF ser ikkje berre etter- og vidareutdanning utifrå behovet samfunnet har, men også utifrå behovet til kvar enkelt. Livslang læring skal ikkje vere eindimensjonal, men ha utviklinga av heile mennesket som mål. KrF meiner etter- og vidareutdanninga må byggje på ein brei forståing av både teoretisk og praktisk kunnskap.

Utdanning må løne seg

Høgare utdanning må løne seg. KrF vil betre studiefinansieringa slik at det er mogleg å leve av henne. KrF vil gjenreise heiltidsstudenten, og då er dei økonomiske føresetnadene avgjerande. Vi må likevel ta høgde for at studentar som får opphald i studiet på grunn av sjukdom eller svangerskap/fødsel, ikkje blir ramma økonomisk. Vi må sikre god dekning av studentbarnehagar og innføre pappaperm også for studentar. Fars rolle i høve til barnet er ikkje mindre viktig om han er student enn om han hadde vore yrkesaktiv. KrF vil utvide studiestøtteordninga til 11 månader i året, og knyte henne opp til folketrygda sitt grunnbeløp og utgjere 1,5 G pr år. 

Nedsett funksjonsevne skal ikkje vere til hinder for å ta høgare utdanning. Regelverket i Lånekassa må bli tilpassa slik at studentar med nedsett funksjonsevne ikkje har dårlegare kår enn andre studentar. Vi må kompensere for ekstrakostnader/lengre studietid som følgje av funksjonsnedsettinga. 

Høge bustadprisar på fleire av studiestadene er med på å drive levekostnadene kraftig opp, noko som igjen fører til at studentar bruker meir tid på inntektsgivande arbeid framfor å prioritere framdrifta i studiet sitt. Vi må auke tilgangen på rimelege studentbustader, og eit tilstrekkeleg tal av desse må ha universell utforming.

Studentar må bli sikra eit godt behandlingstilbod for fysiske og psykiske lidingar. KrF vil også sikre studentar eit like godt psykososialt tilbod uavhengig av studiestad. Dette inneber at vi må gå gjennom modellane for tildeling til studentsamskipnadene for å sikre likebehandling mellom studiestadene.

KrF vil

· bidra til utviklinga av Noreg som kunnskapsnasjon på høgt internasjonalt nivå og sikre ei nasjonal styring av høgare utdanning. 

· auke grunnløyvingane til universiteta og høgskulane.

· utarbeide ein finansieringsmodell for universitet og høgskular som stimulerer til robuste fagmiljø og til at institusjonane utviklar og styrkjer sin eigenart.

· verne om gratisprinsippet i høgare utdanning.

· leggje til rette for at løyvingane til forsking i Noreg når opp til gjennomsnittleg OECD-nivå gjennom både å styrkje den offentlege forskingsinnsatsen og å styrkje næringslivet sine rammevilkår for forskinga. 

· auke offentlege midlar til grunnforsking og næringsretta forsking. 

· prioritere forsking innan energi og klima og nordområda.

· auke løyvingane til avansert utstyr.

· stimulere til auka kommersialisering av forskingsresultat ved universitet, høgskular og andre forskingsmiljø. Institusjonane må få insentiv for å auke denne aktiviteten. 

· at dei nye universiteta i Stavanger, Agder og Ås må bli sikra med ein rimeleg del av forskingsmidlane og forskingsstillingane.

· kanalisere ein større del av nordområdeforskinga til FOU-miljøa i nord.

· opprette fleire stipendiat- og postdoc-stillingar og fleire faste vitskaplege stillingar.

· sikre ei større rekruttering av kvinner i forsking og blant vitskapleg personale.

· styrkje norsk medisinsk forsking. Vi må forske meir på globale sjukdommar, og KrF meiner at delen av ressursane innan offentleg helseforsking som er retta mot globale sjukdommar, må bli dobla frå 5 prosent til 10 prosent innan 2013.

· sikre og forsterke SkatteFUNN-ordninga.

· løfte fram dei ideelle institusjonane innanfor høgare utdanning som ein viktig del av den nasjonale utdanningsstrukturen. 

· stimulere til at studentane skal ha utvekslings- eller utanlandsopphald, og at internasjonalisering må bli ein naturleg del av høgare utdanning. 

· gjeninnføre studiestøtta til førsteåret av godkjente bachelorgradar i utlandet.

· styrkje helsetilbodet til studentane, særleg når det gjeld psykisk helsevern. 

· at støtta frå Statens Lånekasse for utdanning skal vere så stor at det er mogleg å leve på henne. Vi må auke studiestøtta til eit beløp tilsvarande 1,5 G  (folketrygda sitt grunnbeløp) pr år.

· utvide studielån til 11 månader i året.

· at staten skal finansiere og byggje fleire studentbustader slik at talet på studentbustader står i høve til behovet. Vi bør byggje 2 000 nye studentbustader i året for å få tilstrekkeleg framdrift på dette.

· sikre at utanlandsstudentar med barn har same rettar til kontantstøtte som studentar i Noreg.

· at studentar ved private universitets- og høgskulestudium skal få studielån på lik linje med studentar ved offentlege institusjonar.

· leggje støtta frå Statens lånekasse for utdanning til grunn som oppteningsgrunnlag for trygdeordningar dersom studenten ikkje får arbeid etter at utdanninga er over. 

· stimulere til at det skal vere mogleg for fleire å ta vidareutdanning. 

· sikre offentleg støtte til å halde oppe og vidareutvikle folkehøgskulane, sikre offentleg støtte til oppretting av nye og vidareutvikling av eksisterande folkehøgskuler.

· at utdanning frå utlandet lettare må bli godkjent i Noreg. 

· innføre ei statleg tilskotsordning for fagskular.

· ha på plass ei finansieringsordning for helse- og sosialfaga ved fagskulane snarast.

· vurdere å auke spesialiseringa i lærarutdanninga anten mot dei ulike trinna eller faga.

· styrkje rekrutteringa til lærarutdanninga, mellom anna ved offentlege rekrutteringskampanjar og ved lønspolitiske verkemiddel.

· at bibelskular og andre skuleslag som ikkje naturleg høyrer inn under privatskulelova eller fagskulelova, skal bli sikra like gode rammevilkår og moglegheiter til å utvikle seg som i dag.

· likestilles bibelskulane med folkehøgskulane med tanke på studiepoeng.

· styrkje utdanninga av realfaglærarar.

Næringsliv og næringsutvikling 

Lønsame verksemder er ein føresetnad for busetjing og aktivitet i by og bygd. KrF vil arbeide for at norske verksemder har føreseielege rammevilkår som legg til rette for berekraftig verdiskaping. Vi vil føre ein økonomisk politikk som fremmer nyskaping og næringsutvikling og som gjer det føreseieleg for dei som vil investere i arbeidsplassar. Noreg må framstå som eit attraktivt land for investering i nye verksemder. KrF vil ha ein målretta politikk for å gi gründarar gode vilkår. 

Auka satsing på forsking og utvikling er nødvendig for eit næringsliv som skal bere kostnadene for generasjonane som kjem. Konkurranse er viktig for eit sunt næringsliv med livskraft og omstillingsevne og bidreg til effektiv utnytting av ressursane i samfunnet. Vi må motverke uheldige maktkonsentrasjonar i marknaden med hjelp av eit sterkt og uavhengig konkurransetilsyn. KrF vil at alle verksemder skal ha etiske retningslinjer for si verksemd.

Skatteregimet i Noreg skal vere konkurransedyktig internasjonalt, og dessutan enkelt og lett å forstå. Kompliserte og uoversiktlege regelverk er krevjande både for privat og offentleg verksemd, og noko vi må unngå. Vi vil arbeide for eit skattesystem som fremmar miljøvennleg åtferd. Private investorar som ønskjer å investere i nyetableringar, såkalla ”business angels”, bør bli sikra rammevilkår som aukar tilgangen på risikokapital og at risikovilleg kapital blir sikra gjennom det offentlege verkemiddelapparatet.

KrF ønskjer eit enklare Noreg. Noreg har fleire hundre tusen små verksemder som blir ramma hardt av eit unødig detaljert rapporteringssystem og kompliserte regelverk. 80 prosent av norske bedrifter har under fem tilsette. ”Skjemaveldet” er særleg eit problem for gründarar. KrF vil avskaffe unødige lover og reglar og forenkle rapporteringa for næringslivet. 

KrF vil sikre norske hjørnesteinsbedrifter ei framtidig energiforsyning som gjer det mogleg å halde fram med drift i Noreg. Rein energi til kraftkrevjande industri er eit miljøval. KrF vil ha både generelle og næringsspesifikke tiltak for å treffe dei ulike behova i næringslivet.

Norsk næringsliv er nært knytt opp til rike naturressursar. Tilgang på kvalifisert arbeidskraft og forskingsbaserte løysingar og produkt er viktig for at bedriftene skal kunne utvikle seg vidare. Sterkare satsing på forsking og utvikling er også eit offentleg ansvar og noko vi må prioritere høgare. Arbeidsinnvandring er ein føresetnad for å lukkast. Norsk næringsliv er avhengig av arbeidsinnvandring for å halde oppe produksjonen og tilfredsstille etterspurnaden. KrF vil arbeide for at desse arbeidstakarane har dei same vilkåra som norske arbeidstakarar og vil motarbeide sosial dumping. Gode ordningar for seniorar og fleksibilitet i høve til trygd/arbeid må på plass. 

Noreg treng ein betre infrastruktur. Det gjeld både vegar, bane, sjøtransport og breiband. Ei kraftig opprusting av jernbanen og vegnettet er nødvendig for at transporten til marknadene for verksemder i distrikts-Noreg skal vere tidsriktig, trygg og miljømessig forsvarleg.

KrF vil innføre betre sosiale rettar for gründarar og sjølvstendig næringsdrivande. 

Det er nødvendig med eit sosialt ”tryggingsnett” i ein startfase. Sjuketrygd og gode løysingar for omsorg for eigne barn er for dårleg tekne hand om for sjølvstendig næringsdrivande samanlikna med vanlege lønsmottakarar. Sjølvstendig næringsdrivande bør ha rett til sjukepengar frå første sjukedag, på lik linje med andre arbeidstakarar. 

Den unike kompetansen i det norske maritime miljøet har internasjonal ry. Grunnlaget for kompetansen kjem frå norske sjøfolk, og KrF vil leggje til rette for å ta vare på denne spisskompetansen. Norsk skipsfart er ei viktig næring og spelar i tillegg ei nøkkelrolle for arbeidsplassar og busetjing langs kysten. KrF vil sikre skipsfartsnæringa føreseielege rammevilkår og ei skatteordning for reiarlaga som sikrar at norsk eigarskap framleis er sterkt og aktivt i skipsfarten. Reiarnæringa og sjøfolka må ha rammevilkår som gjer dei i stand til å konkurrere på den internasjonale marknaden. 

For å stimulere til innovasjon må skulane, i samarbeid med lokalt næringsliv, satse meir på opplæring i entreprenørskap. Om lag 30 prosent av dei som har delteke i ei ”ungdomsbedrift” på skulen, startar eiga verksemd seinare. Morgondagens næringsliv blir skapa no, og vil i stor grad vere kunnskapsbasert. Vidareutvikling og vidareforedling av produkt både frå primærnæringane og industrien heng nøye saman med kunnskap. Det vil samstundes vere behov for mange kategoriar av tilsette i desse satsingane. Norske styresmakter må stimulere til og føresetje betre samhandling og samarbeid mellom utdannings- og forskingsinstitusjonar og næringslivet.

Vi må møte miljø- og klimautfordringane med eit breitt spekter av politiske tiltak. Næringspolitisk må Noreg utnytte sine fortrinn samstundes som vi bidreg til å løyse miljøutfordringar. Kunnskap og utvikling av framtidsretta miljøvennleg teknologi er ein viktig nøkkel til berekraftig utvikling. Her må politikk og næringsliv spele på lag. KrF vil stille strenge miljøkrav og leggje til rette for at dei gode og framtidsretta løysingane skal løne seg. 

Noregs allsidige natur- og villmarksområde er, i tillegg til sin eigenverdi og det dei tyder lokalt, eit konkurransefortrinn for reiselivsnæringa. Reiselivsnæringa er viktig for verdiskapinga i heile Noreg og vi må utvikle henne vidare. Vi må også stimulere kulturbasert næringsutvikling.

Petroleumsnæringa er viktig for norsk økonomi. Næringa bidreg til både ei industriell og ei teknologisk utvikling som tyder mykje, og er dessutan vesentleg for sysselsettinga i mange regionar. Det er behov for kompetanse og teknologiutvikling på norsk sokkel om vi skal halde oppe eller forlenge aktivitetsnivået. Vi må tilpasse rammevilkåra endringane som skjer på sokkelen og for leverandørindustrien.

Den norske stat er, ikkje minst på grunn av oljeindustrien, ein stor eigar i norsk næringsliv. KrF meiner at det bør vere ein rimeleg balanse mellom privat og offentleg eigarskap. Den direkte statlege eigarskapen skal bidra til å oppfylle dei overordna måla for finanspolitikken. KrF støtter eit profesjonelt statleg eigarskap som verkemiddel mellom anna for å sikre at verdiskaping ved utnytting av naturressursar kjem heile befolkninga til gode, og for at viktige leiings- og strategifunksjonar i bedrifter som er leiande innanfor teknologien i sine bransjar, blir bevarte i Noreg. Samstundes må vi vurdere effekten av eigarskap som verkemiddel for å nå desse måla opp mot andre verkemiddel. KrF meiner at det er rom for ein viss reduksjon av statleg eigarskap til fordel for privat eigarskap, utan at dette vil svekke måloppnåinga for finans- og næringspolitikken. 

Samstundes som det er viktig å sikre næringslivet gode og føreseielege vilkår, er det nødvendig å gå gjennom kontrollrutinane i samfunnets for å ta omsyn til miljø, helse og tryggleik. KrF ønskjer strengare kontroll med laster som blir leverte til norske hamner og ei større samordning av statlege styresmakter som fører tilsyn.

KrF vil: 

· fjerne formueskatten for arbeidande kapital.

· at arveavgifta blir fjerna ved eigarskifte i familiebedrifter som blir drivne vidare. (Sjå skatte- og avgiftskapitlet for detaljer.)

· ha ei forenkla aksjelov for små bedrifter. 

· innføre ”solnedgangslovgiving” både statleg og kommunalt, slik at visse reglar og føreskrifter berre varer ei avgrensa tid og forsvinn dersom dei ikkje aktivt blir vedtekne på nytt etter så og så mange år.

· skape eit enklare Noreg. Særleg skal vi ta omsyn til små og mellomstore verksemder. Ingen skal måtte gi det offentlege dei same opplysingane fleire gongar.

· at rammevilkåra for nyetablerarar må bli betre, mellom anna ved at skatt og moms forfell til betaling først etter at inntektene er komne i dei første driftsåra.

· leggje særleg til rette for innovasjon og nyskaping av miljøteknologiske nyvinningar.

· sikre næringslivet likeverdige konkurransevilkår med samanliknbare land i Europa.

· ha auka investeringar i jernbane, stamvegnettet og i vegane i distrikts-Noreg.

· auke tilskotet til forsking og styrkje samarbeidet mellom utdanningsinstitusjonane og bedriftene.

· betre sosiale rettar for sjølvstendig næringsdrivande.

· vurdere innføring av eit minstefrådrag for sjølvstendig næringsdrivande som eit verkemiddel for å redusere tida dei bruker på å dokumentere mindre utgifter.

· føre vidare reglane for framførbart underskot.      

· sikre føreseielege rammevilkår som sikrar ei konkurransedyktig skipsfartsnæring. 

· heve strafferamma for prissamarbeid for å kjempe mot denne grove forma for konkurransekriminalitet som særleg går ut over mindre bedrifter og vanlige forbrukarar.

· at Noreg utnyttar handlingsrommet innanfor EØS for støtte til næringsutvikling.

· stimulere til best mogleg ressursutnytting i økonomien for å sikre verdiskaping, sysselsetting og berekraft.

· at ”Innovasjon Noreg” har ansvar regionalt og sentralt for å skape møteplassar mellom forskings-, gründer- og kapitalmiljø, slik at gode idear blir omsette til produkt.

· stimulere til auka forskingsinnsats i bedriftene gjennom å auke beløpsgrensene i SkatteFUNN-ordninga.

· at det må bli lettare å få godkjent utdanningar frå utlandet.

· styrkje merkevarebygginga av Noreg som eit turistmål for opplevingar.

· sikre drift av Hurtigruta.

Landbrukspolitikk

Norsk landbruk skal drive god og forsvarleg ressursforvalting, trygg matvareproduksjon av høg kvalitet og bidra til busetjing i alle delar av landet. Bonden sitt arbeid er viktig for nasjonen og må verdsetjast slik at dei som driv landbruk blir sikra ei inntekt på linje med andre yrkesgrupper. Landbrukspolitikken må framleis stimulere ein variert storleik på bruka. Den internasjonale matvaresituasjonen gjer det viktig å sikre produksjonen av basisvarer nasjonalt samstundes som vi stimulerer til lokal vidareforedling og økologisk produksjon. 

Norsk landbruk er viktig for å halde oppe matvaretryggleiken, verdiskapinga, busetjinga og kulturlandskapet. Matvareproduksjonen i Noreg skal basere seg på ei miljø- og ressursvennleg utnytting av lokale ressursar. Landbrukspolitikken må ta høgde for at utfordringane varierer i ulike delar av landet. Det er ein nær samanheng mellom dyrka areal og matproduksjon. Noreg er mellom dei land i verda som har minst dyrka jord pr. innbyggjar. KrF går inn for eit strengt jordvern for å sikre at nasjonal matforsyning skal vere mogleg for generasjonane i framtida.

Økologisk produksjon og alternativ drift

Det er eit mål å vri etterspurnaden etter norske landbruksvarer frå konvensjonelle til økologiske, slik at vi kan auke den økologiske produksjonen. Val av driftsform bør spegle av ei heilskapleg tenking både når det gjeld plante- og dyrehelse, eit samla miljøperspektiv og behovet for matproduksjon. Både forskingsmidlar, tilskotsordningar og gode omsettings- og marknadsløysingar er nødvendige for å få dette til.  

KrF er positiv til småskaladrift og nye reglar som opnar for lokal slakting mellom anna ved mobile slakterieiningar og lokal foredling. Dette kan mellom anna gi grunnlag for spennande nisjeproduksjon og lokale spesialitetar i tillegg til redusert transportbehov. Landbruket bør i større grad nyttast som ressurs for læring, meistring og terapi der skuleelevar, menneske med psykiske lidingar og behov for arbeidstrening/attføring utgjer målgruppene.

Dyrevern og dyrehelse

Transport av dyr og matvarer er ei miljøutfordring. Nødvendig transport må ta omsyn til helsa og stressnivået til dyra. Lokal produksjon og omsetting gir miljøgevinst. Forbrukarinformasjon er ein viktig pådrivarfaktor for kvalitet og skapar sunn konkurranse. Alle landbruksvarer må vere merka med kva land dei kjem frå og produsentkode. Næringsmiddelindustrien er ei viktig arbeidsintensiv  distriktsnæring som vi må sikre råstoff. Vi må drive han på ein måte som tilfredsstiller høge miljø- og hygienekrav.

Alt dyrehald skal basere seg på god dyrevelferd, og avliving skal skje raskt og utan at dyret lir unødig. Vi må ikkje tillate avl eller bioteknologisk utvikling som avlar fram individ som manglar dei naturlege instinkta og eigenarten dyret skulle hatt. 

Landbruk og miljø

Vi må stille strenge miljøkrav til landbruket for å hindre avrenning til vassdrag, og arbeide aktivt for å prøve ut tiltak som reduserer utsleppa av klimagassar frå landbruket. Avgassar frå gjødselkjellarar må i større grad bli brukte til energiproduksjon for å redusere utsleppa av metangass.

Vi må følgje opp dei miljøpolitiske målsettingane om levedyktige populasjonar av dei store rovdyrartane gjennom ei aktiv forvalting ved å overvake og regulere populasjonen. Det er storsamfunnet som skal bere omkostingane med rovdyra, og landbruket må difor ha gode erstatningsordningar når dei tapar beitedyr og omstillingstiltak i kjerneområda for rovdyr. Forvaltinga av dei store rovdyra må i stor grad vere lokal.

Landbruksnæringa er, som forvaltar av kulturlandskapet vårt, ein viktig faktor for trivsel, og som grunnlag for reiselivet. 

Økonomi

Midlar over jordbruksavtala må i størst mogleg grad kome den aktive bonden til gode. Landbrukspolitikken må stimulere til sams drift mellom gardsbruk, slik at dei kan betre arbeidsvilkåra sine og utnytte maskinparken og driftsapparata betre. 

KrF vil halde opp norsk matproduksjon og vil at utviklingslanda skal få betre tilgang til den internasjonale marknaden. Det er fullt mogleg både å sikre dette og å sikre handelsmekanismar og næringstilskotspolitikk som gir den utviklinga vi ønskjer innanfor landbruket i vårt eige land. Vi må stimulere og vidareutvikle samarbeid mellom norsk landbruk og landbruket i utviklingsland.

Generasjonsskifte og odel

Vi må leggje til rette for gode ordningar ved generasjonsskifte og ved annan overtaking av landbrukseigedomar. Nye eigarar må bli stimulerte til aktivt eigarskap og drift og busetjing på garden. Som hovudregel bør vi halde på buplikta, men kommunen må kunne gi varig fritak der det, etter nærmare gitte kriterium, er urimeleg å krevje buplikt.

Odelslova bør bli revidert. Lova skapar grunnlag for positive haldningar, langsiktig satsing og stabilitet i næringa. Odelslova må likevel ikkje vere til hinder for sunn bruksutvikling og aktivt eigarskap. Vi må gjere fristen for å levere odelsstemning kortare, samstundes som dei som har odelsrett må bli varsla når odelseigedomar blir lagt ut for sal, slik at eksterne kjøparar får raskare avklaring på om nokon ønskjer å bruke odelsretten sin. 

Skogbruk

Skogen i Noreg er ein viktig ressurs både med tanke på tømmer, annan virkesproduksjon til bioenergi og friluftsopplevingar. Skogen tyder også mykje for bindinga av CO2. Aktivt eigarskap i skogbruket må bli stimulert. Vi må stimulere til investering i framtidsskogen, med tilskot til skogkultur som planting, rydding og tynning. Staten må leggje til rette for å kunne kombinere verneinteressa med berekraftig landbruksdrift. 

KrF vil:

· arbeide for eit levande landbruk og ein livskraftig næringsmiddelindustri med basis i landbruket.

· sikre ein nasjonal produksjon av basismatvarer samstundes som vi aukar mangfaldet av mat og produksjonen av økologiske varer.

· arbeide for økonomiske verkemiddel som fremmar samdrift og stimulerer til meir samarbeid mellom gardsbruka. Vi må oppheve avgrensingane på talet på medlemmer i ei samdrift og maksavstanden mellom gardar som inngår i same samdrift.

· innrette kvoteordninga for mjølk med størst mogleg fleksibilitet både for enkeltbruk og samdrifter. Kvotene må tilpasse seg slik at driftsapparat som mjølkerobotar og så vidare kan bli utnytta på ein optimal måte.

· at regelverket om bruk av traktorar og større landbruksmaskiner på offentleg veg skal tilpasse seg den tekniske utviklinga og behovet i næringslivet. Regelverket må bli utforma meir oppklarande og handheva likt over heile landet.

· sikre at det er mogleg for bønder å ha same inntektsnivå som andre yrkesgrupper.

· regionalisere større delar av verkemidla som rettar seg mot miljø, kulturlandskap og næringsutvikling.

· utvikle tilskotsordningane slik at dei i større grad fører til ein variert bruksstruktur og fangar opp regionale forskjellar.

· opne for meir bruk av arealtilskot og andre tiltak for å halde kulturlandskapet ope og samstundes sikre driftsgrunnlag også for mindre bruk.

· ha eit strengt jordvern og nydyrking for å sikre nasjonal og global matproduksjon også i framtida.

· seie nei til genmanipulerte mat- og fôrvarer.

· føre ein aktiv skogpolitikk som legg til rette for ein skogskjøtsel som tek omsyn til skogen sitt produksjonspotensiale samstundes som skogen sitt potensiale for binding av CO2 blir utnytta.

· sikre grunneigarane gode erstatningsordningar i samband med arealvern. Staten må stille seg positiv til frivillige og langsiktige verne- og skjøtselsavtaler, som både sikrar vern av område og langsiktig økonomi for garden.

· føre ein skogpolitikk som gir betre utnytting av skogen, også som biomasse til energiformål.

· klargjere bruken av omgrep kring inngrepsfrie soner INONINON. Omgrepsbruken må ikkje kome til hinder for eit aktivt skogbruk innan område som elles ikkje er underlagte andre føresegner om vern. Dette føreset at hogst og maskinelt uttak av tømmer ikkje blir definerte som tunge tekniske inngrep.

· ha strenge krav til levetilhøva for husdyr som så langt mogleg tek vare på dyra sine naturlege behov.

· avgrense omfanget av dyreforsøk, og erstatte dette mest mogleg med moderne teknologi.

· halde på odelslovas intensjon, men endre fristen for odelsstemning for å gjere det meir føreseieleg for eksterne kjøparar. 

· satse endå sterkare på førebyggjande tiltak mot rovdyrskadar for å redusere tapet av dyr på beite. Samstundes må vi sikre gode erstatningsordningar.

· at Noreg igjen tar til lagre korn til beredskap.

· at ei ordning med fagbrev må bli innført i landbruket.

· at kjøp av mjølkekvote skal kunne reknast som investering.

· at støtteordningane til landbruket skal bli innretta slik at dei ikkje hindrar handel med fattige land.

Fiskeri og havbruk 

Fiskerinæringa og havbruket tyder mykje for verdiskapinga, sysselsettinga og busetjinga i kyst-Noreg. Kyststripa vår er lang og rik på ressursar. Havområda våre er tre gongar så store som landområda. Noreg rår på den måten over enorme, fornybare ressursar. Dette gir nasjonen vår store moglegheiter og eit tilsvarande ansvar for å forvalte ressursane i havet på ein berekraftig måte. Eit langsiktig berekraftig forvaltingsperspektiv må liggje til grunn for fiskeri- og havbrukspolitikken.

Fiskeriressursane er vår felles eigedom. Deltakarlova og råfisklova er viktige pilarar i fiskeripolitikken. Vi må oppretthalde kvotesystemet for å sikre ei langsiktig og berekraftig avkasting. Omsynet til levedyktige populasjonar må gå føre kortsiktige næringsomsyn. Det må vere eit mål at meir av fisken blir vidareforedla i Noreg. Nærleiken kystflåten  har til mottakarane gir gode føresetnader for å levere fisk til norsk vidareforedling. Havfiskeflåten sine leveransar av fisk til anlegg langs heile kysten er viktig for å halde oppe jamn drift. Vi må stimulere til å leggje større vekt på at fangstane skal vere ferske og av god kvalitet, mellom anna gjennom å utvikle reiskapar og fangstmønster. Vi må redusere det store opptaket av ungfisk, mellom anna gjennom reguleringar av område og reiskapar.

Forbetring

Næringa er ressurskrevjande, med store investeringar og er avhengig av å planlegge drifta langsiktig. Vi må skape rom for fornying av fiskeflåten, slik at produktiviteten er optimal, utan å svekkje ressursgrunnlaget. Ei fornying av flåten vil også vere gunstig med tanke på reduserte utslepp til luft og har såleis ein stor miljøgevinst.

Rekruttering

Det er viktig å rekruttere dyktige unge til å satse på næringa. Vi må reagere strengt mot dumping av fisk og uriktig rapportering, og leggje til rette for levering av bifangst på ein måte som gjer det mindre freistande å dumpe henne. Noreg må vere ein pådrivar for eit velfungerande internasjonalt avtaleverk mot fiskefusk og dumping. Straffereaksjonane for forsetteleg ressurskriminalitet må bli skjerpa.

Berekraftig forvalting

Vi må leggje til rette for auka uttak av sel og noen kvalartar. Ein stor bestand av sjøpattedyr står for stort uttak av matfisk. KrF ønskjer auka forsking for å finne ein berekraftig bruk av sjøpattedyr. All forvalting av havpattedyr må vere kunnskapsbasert og byggje på reelle mål av populasjonane. KrF vil styrkje forskinga knytt til havbruksnæringa. Føre-var-prinsippet skal liggje til grunn for satsinga og vidareutviklinga. KrF ønskjer å utvikle vidare oppdrettsnæringa med tanke på produksjon av kvalitetsprodukt. Det er nødvendig å forske på utvikling av fôrtypar, slik at bruken av gift og medisinar kan bli eliminert. Nye artar i oppdrettssamanheng, som mellom anna torsk, kveite og piggvar, i tillegg skjell og skaldyr, kan gi grunnlag for ny vekst. Det er viktig at vi tek i bruk genar frå villaksestammar for at bestanden skal bli meir motstandsdyktig mot sjukdom. Det er viktig i havbruksnæringa at mangfaldet blir teke vare på.

Vi må satse på å utvikle innlandsfisket vidare med sikte på å gjere utnyttinga av denne ressursen betre. Landbaserte oppdrettsanlegg for innlandsfisk må ha krav til reinsing som hindrar utslepp av fôrrestar, smittestoff og rømming av oppdrettsfisk i innlandsvassdraga.

KrF legg vekt på vi må bevare mangfaldet i naturen og at vi ikkje må risikere at villaksen mister sine territorium og at villaksestammen blir utsett for genetisk forureining.

Det er rimeleg at det er dei regionale styresmaktene som har hand om konsesjonsvilkår og har konsesjonsmynde. Det er viktig at arealavgrensingar ikkje blir brukt på ein måte som aukar risikoen for sjukdom. Krav til rømmingstryggleik må bli skjerpa.

Kongekrabben er eit godt eksempel på at nye artar kan føre til store utfordringar for økosystema og for eksisterande næringsverksemd. 

KrF vil: 

· sikre ei forsvarleg og langsiktig berekraftig forvalting av fiskeressursane.

· prioritere fiskeri høgare i konkurransen mellom oljeutvinning/seismisk skyting og fiskeri.

· bevare norsk eigarskap i fiskeri og havbruk.

· leggje auka vekt på lokale arbeidsplassar når vi skal fordel kvoter.

· at innhaldet i strukturmeldinga må liggje fast for å sikre næringa føreseielege rammevilkår. 

· ha leveringsplikt for å fremme lokal vidareforedling. Dersom ein ikkje overheld leveringsforpliktingane, må det få konsekvensar for vidare kvotetildeling.

· kjempe mot fiskefusk og dumping.

· sikre kystfiskeflåten forsvarlege driftsvilkår og redusere trålarane og snurrevadfiskarane sin tilgang til å fiske i kystnære strøk.

· styrkje forskinga på nye artar innanfor havbruk og utviklinga av nye produkt frå fiskeri gjennom å utnytte råvarene betre og satse meir på å foredle råvarene vidare innanlands.

· auke fangsten av sjøpattedyr og arbeide for ein internasjonal aksept for dette innanfor økologisk berekraft.

· at kvotefordelinga mellom ulike grupper av fartøy må liggje fast.

· arbeide for internasjonale avtaler for å sikre norske bedrifter marknadstilgang for marine produkt.

· redusere opptaket av ungfisk.

· ha ein effektiv kontroll mot overutnytting av matfisk i norsk farvatn og arbeide for ein slik kontroll internasjonalt også.

· stimulere til å leggje større vekt på at varene er ferske og av god kvalitet.

· forvalte uttak av laks i sjø og elv på ein berekraftig måte, og fordele eventuelle restriksjonar i uttak både på elvefiske og sjølaksefiske.

· flytte tildelinga av oppdrettskonsesjonar innanfor ramma av nasjonalt fastsett politikk frå fiskeridirektoratet til regionalt nivå.

Arbeidsmarknads- og velferdspolitikk 

KrF vil ha eit arbeidsliv der alle det er mogleg for å arbeide kan delta, og kor det blir gjort ein aktiv innsats for å inkludere alle og hindre utstøyting. Styresmaktene, arbeidstakarane og arbeidsgivarane må samarbeide aktivt for å nå dette målet. Velferdsordningane må vere utforma slik at det løner seg å arbeide. Samstundes må personar som ikkje maktar å stå heilt eller delvis i arbeid, bli sikra eit verdig liv med tilstrekkeleg inntekt.  

Arbeidsmiljølova skal sikre gode fysiske og psykososiale arbeidstilhøve for arbeidstakarane. KrF vil bevare arbeidsmiljølova som ein vernelov for arbeidstakarane, som tek vare på dei kollektive og individuelle rettane deira. KrF ønskjer at alle som blir kjent med kritikkverdige tilhøve og varslar om dette skal få tilstrekkeleg vern.

NAV

Kvar femte person i yrkesaktiv alder står utanfor arbeidsmarknaden, og er avhengig av sjukepengar eller andre korttidsytingar, sosialhjelp, uførepensjon eller førtidspensjon. Ei hovudutfordring for arbeidslivspolitikken i åra som kjem blir å redusere talet på personar som går frå arbeid til trygd på varig basis. Arbeidstakarane er sjølve nerven i verdiskapinga i landet, og arbeidsløyse og nedsett arbeidsevne har store kostnader både for samfunnet og for den enkelte. KrF vil ha eit godt utbygd offentleg støtteapparat for personar som treng bistand for å kunne stå i eller kome tilbake til arbeid. Vi skal følgje opp NAV-reforma aktivt, slik at brukarane opplever eit samla offentleg tilbod som gir best mogleg målretta hjelp så tidleg som mogleg. KrF vil at summen av dei økonomiske virkemidla (skatt, ulike tilskot og trygd) skal vere slik at det løner seg å arbeide, så sant ikkje tungtvegande sosiale omsyn tilseier noko anna. Vi må ta vare på NAV-reforma sin intensjon om at brukarane skal sleppe å bli sendt frå kontor til kontor, men møte ei samla teneste for trygdeordningar, sosiale ordningar og arbeid på ein stad. NAV-kontora må difor bli sikra gode faglege arbeidsmiljø og tilstrekkelege ressursar.  

Livsfasetilpassa arbeidstid

Arbeidstid som er tilpassa livsfasane er eit viktig verkemiddel for å unngå utstøyting av personar frå arbeidslivet i periodar der dei til dømes har stor arbeidsbyrde knytt til omsorg for barn, sjuke eller eldre familiemedlemmer. Så sant arten på arbeidet tillet det, bør vi leggje til rette for avtaler om livsfasetilpassa arbeidstid for eit visst tidsrom.

Utanlandske arbeidstakarar

Dei siste åra har talet på utanlandske arbeidstakarar i Noreg stige kraftig. Hovudårsaken er innlemminga av Polen og dei baltiske landa i EU frå 2004, noko som har opna den norske arbeidsmarknaden for arbeidstakarar og oppdragstakarar frå desse landa. Arbeidsinnvandringa  har skapt aukande utfordringar for arbeidet med å hindre sosial dumping. KrF vil at alle som arbeider i Noreg, skal ha gode løns- og arbeidsforhold, uavhengig av kva nasjonalitet dei har, og kva land arbeidsgivaren deira er registrert i. 

KrF vil: 

· ha eit høgt nivå på arbeidsmarknadstiltak retta mot personar med særskilt behov for kvalifisering og aktiv bistand for å kunne vende tilbake til arbeidslivet. 

· satse på eit nært samarbeid med attføringsbedrifter og frivillige aktørar som Fretex, Kirkens Bymisjon og Kirkens Sosialtjeneste i arbeidet for å nå måla om inkludering i arbeidslivet.

· leggje klare føringar på NAV, slik at personar som kan vere heilt eller delvis arbeid kan kome raskt i gang med eit relevant attføringslaup, og at personar utan reell moglegheit til å kome tilbake til arbeid får ein rask og ubyråkratisk overgang til ei varig trygdeordning. 

· sjå til at NAV-reforma fører til større nærleik mellom brukar og rettleiar ved NAV-kontoret.

· opne for at førarkortopplæringa skal kunne bli finansiert gjennom Statens Lånekasse for Utdanning.

· at storleiken på sosialhjelpsutbetalingane i kommunane skal vere basert på behova til den enkelte og ikkje kommuneøkonomiske omsyn.

· innrette velferdsordningane slik at det lønar seg å ta arbeid med mindre viktige sosiale omsyn tilseier noko anna.

· vurdere ei viss oppmjuking av vilkåra for at gjeldsordningsperioden kan bli sett til «0 år».

· opne for at ein og same person kan få meir enn ei gjeldsordning i løpet av livet.  

· at moglegheitene for å gi permanent lønstilskot til personar med nedsett funksjonsevne blir nytta aktivt.

· auke løyvingane til hjelpemiddel som gjer det lettare for personar med nedsett funksjonsevne å stå i ordinært arbeid. 

· at uførepensjonsordninga i framtida skal vere utforma slik at det løner seg å prøve seg i arbeidslivet utan fare for at mindre inntektsendringar fører til store kutt i pensjonen. 

· tilpasse AFP-ordninga til måla i pensjonsreforma i tråd med pensjonsforlika i Stortinget, ved at alle får eit tidlegpensjonstillegg ved fylte 62 år. Personar som vel å fortsette i arbeid etter 62 år skal tene på dette også i form av høgare pensjon.

· vidareføre og fornye ein avtale om inkluderande arbeidsliv med partane i arbeidslivet som gjer det mogleg for staten til å foreslå endringar i den økonomiske ansvarsfordelinga mellom staten, arbeidsgivarane og arbeidstakarane i sjukelønsordninga dersom ein ikkje når dei målsettingane ein har vedteke om redusert sjukefråvær.

· gå kritisk gjennom særaldersføresegnene for å sjå om dei er grunngjevne godt nok i høve til viktige HMS-omsyn.

· forsterke tilbakeverkande kraft for opptening av pensjon for uløna omsorgsarbeid, slik at fleire kjem inn under ordninga.

· at ein skal kunne supplere ei allmenn folketrygd og obligatoriske tenestepensjonsordningar med gode moglegheiter for individuell pensjonssparing.

· vidareføre arbeidsmiljølova som ei vernelov for arbeidstakarane sine kollektive og individuelle rettar.

· halde på reglane i arbeidsmiljølova som skal sikre at faste tilsetjingsforhold er hovudregelen i arbeidslivet.

· ha dei same føresegnene for arbeidsrett for alle grupper i arbeidslivet ved å erstatte tenestemannslova med allmenne føresegner i arbeidsmiljølova.

· justere dei føresegnene i arbeidsmiljølova som i særleg grad gjer det risikabelt for småbedrifter å tilsetje personar i faste stillingar.

· innføre likestilling av arbeidstida for personar med tredelt turnus og mykje kvelds- og helgearbeid med personar som arbeider i heilkontinuerlege skiftordningar.

· halde fram med eit aktivt samarbeid med partane i arbeidslivet for å kjempe mot mobbing på arbeidsplassen.  

· føre eit kontinuerleg haldningsarbeid mot skjult diskriminering av seniorar, funksjonshemma og innvandrarar i arbeidslivet i samarbeid med ressursmiljø.

· ha eit regelverk for folketrygda sitt ansvar for dagpengar ved permisjon som er tilpassa arbeidsmarknadssituasjonen. 

· sikre Arbeidstilsynet tilstrekkelege ressursar til at det kan følgje opp ansvaret for å sjå til at føresegner om løns- og arbeidsvilkår blir følgt opp, og ha eit særleg fokus på bedrifter og bransjar som nyttar seg av utanlandsk arbeidskraft. 

· at det skal vere mogleg å søkje om arbeidsløyve frå Noreg for kvalifiserte utanlandske arbeidssøkjarar som allereie er i landet.

Bustadpolitikk 

Alle skal kunne bu godt og trygt. Med aukande befolkning må vi byggje mange bustader. Husbanken må bli styrka for å hjelpe unge i etablerarfasen til å få eit stabilt og trygt lån. Vi må auke fokuset på meir miljøvennlege og universelt utforma løysingar. Det skal framleis bli satsa på å avskaffe bustadløyse. Vi bør møte høge bustadprisar med nye finansieringsordningar som gjer det mogleg å skaffe eigen bustad. 

Ein god bustad er viktig for både helse, trivsel og integrering av ulike grupper i befolkninga. For KrF er det eit mål at flest mogleg skal kunne eige eigen bustad. Husbanken er det fremste verkemiddelet staten har for ei god bustadforsyning, og samarbeider både med private utbyggjarar og kommunar. KrF vil vidareføre Husbanken sine oppgåver og målsettingar. Det viktigaste er å sørgje for ein godt fungerande bustadmarknad – både i byar og tettstader og i distrikta - og ein effektiv byggeprosess. Samstundes må Husbanken kunne spele ei viktigare rolle og gi lån til enda fleire enn i dag. I dårlege tider er Husbanken eit avgjerande verkemiddel for å oppretthalde bustadbygginga.

Sosial bustadbygging

KrF vil leggje til rette for eit bustadtilbod som skal vere variert og tilpassa ulike befolkningsgrupper og aldersfasar. Det ordinære bustadtilbodet blir skaffa til vegar gjennom privat og offentleg regulering, utbygging i privat regi gjennom marknadsmekanismar og privat/offentleg samarbeid. Kommunane har eit særskilt ansvar for den sosiale bustadbygginga som å skaffe til vegar eigna bustader til vanskelegstilte og grupper som sjølve ikkje kan skaffe seg bustad, som mellom anna bustader til psykiske utviklingshemma, rusavhengige, psykiatriske pasientar, flyktningar og omsorgsbustader. 

Dei økonomiske verkemidla er målretta mot dei mest vanskelegstilte på bustadmarknaden. Sentrale bustadverkemiddel som bustønad, startlån og bustadtilskot må gjere det mogleg både å skaffe seg og behalde bustaden sin. KrF vil auke butilskotet og gi det til fleire som treng økonomisk tilskot. Kommunane må i samarbeid med Husbanken auke innsatsen mot bustadløyse. 

Vi bør møte høge bustadprisar med nye finansieringsordningar som gjer det mogleg å skaffe eigen bustad også i pressområde. Her kan Husbanken spele ei viktig rolle. KrF meiner vi må utvikle nye finansielle verkemiddel retta mot vanskelegstilte og unge fyrstegongsetablerarar (utan kapital). Vi bør også utprøve løysingar i kombinasjon med ein leige-/leasingmodell og eigarløysingar.  

Det er viktig at tilgangen på tomter blir planlagt med eit langsiktig og heilskapleg perspektiv. Kommunane si behandling og godkjenning av byggeklare tomter må ikkje verke unødvendig fordyrande. Ein ansvarleg finanspolitikk med lågt rentenivå er viktig for dei som skaffar seg bustad og skal betene lån. 

Energi i bustader

KrF vil satse meir på alternative energikjelder og tiltak som vil redusere energibehovet. Oppvarming med oljefyr skal fasast ut i løpet av neste stortingsperiode. Alle offentlege bygg skal ha oppvarming ved alternativ energi. Alle større byggjefelt skal ha fjernvarme. Det skal bli gitt rimelege lån til energisparing ved utbetring og rehabilitering.

Universell utforming

Universelt utforma bustader vil gi gode bustadmiljø og samfunnsøkonomiske gevinstar. Universell utforming handlar ikkje om spesialløysingar for enkeltpersonar, men om god utforming som passar for flest mogleg menneske, utan behov for tilrettelegging. Det er viktig at bustader, bygg og uteareal blir gjort tilgjengelege for alle. Installering av heis i eldre bygardar vil gjere det mogleg for fleire å bli buande lenger i bustaden sin. Uteområde og gardsrom i tette byområde kan bli utvikla til gode private uteområde og auke bukvaliteten med rekreasjons- og leikeområde.

KrF vil:

· arbeide for å skaffe bustader til vanskelegstilte i bustadmarknaden, med særleg vekt på å kjempe mot bustadløyse.

· gjere det mogleg for fleire å få lån i Husbanken.

· styrkje Husbanken si rolle i sosial bustadbygging.

· arbeide for berekraftig kvalitet, tryggleik og god estetikk i det bygde miljøet.

· ha fleire universelt utforma bustader og bygg.

· etablere ei ordning med statleg heistilskot.

· etablere ei ordning med tilskot til utvikling av gardsrom, "byhagar" og store leikeområde i bysentra.

· stimulere til bygging av fleire miljøvennlege bustader med redusert energibehov.

· at offentlege bygg skal ha alternativ energi.

· utvide bustønadsordninga, særleg i område med prispress og høge bukostnader.

· auke grensene for samla sparebeløp og maksimalt årleg sparebeløp i BSU- ordninga.BSU
Distriktspolitikk 

KrF vil ha ein politikk som legg til rette for at folk kan bu der dei sjølve ønskjer. Sterke regionar, som kan vidareutvikle og utnytte spesielle fortrinn, er ein føresetnad for ein effektiv distriktspolitikk. Distrikts-Noreg har samansette utfordringar som vi ikkje kan løyse utan sterkare regional styring og samordning. Ein differensiert distriktspolitikk, basert på regionale fortrinn, er nødvendig. Gode kommunikasjonsløysingar som reduserer avstandsulempa, er viktig for ei positiv utvikling i heile landet.

Den fremste oppgåva distriktspolitikken har blir å leggje til rette for busetjing og arbeidsplassar i heile landet. Ein god distriktspolitikk er avhenging av politikken på alle område. Distrikts-Noreg kan tilby andre kvalitetar enn dei store befolkningskonsentrasjonane, men folketalet går likevel ned. Staten sin politikk overfor kommunesektoren er eit av dei politikkområda som har størst effekt på utviklinga i distrikta. Gjennom dei årlege overføringane til kommunane må staten sikre kommunalt handlingsrom. Landbrukspolitikk, fiskeripolitikk og annan næringspolitikk er også vesentlege i denne samanhengen. For næringslivet er avstandskostnader og mangel på gode kommunikasjonar ein av dei største utfordringane. 

Kultur- og fritidstilbodet blir stadig viktigare når folk vel bustad og når bedrifter skal etablere seg. Det bør vere tilgang til eit breitt spekter av kulturopplevingar også i distrikta. Satsing på barn og unge er god distriktspolitikk. Livskvalitet må vere sentralt i all samfunnsplanlegging. God kulturpolitikk er også god næringspolitikk. Den vidaregåande skulen må ha eit breitt utdanningstilbod - også i distrikta. Vi må særleg leggje vekt på fag som er relevante i heimområdet.

Næringar som tradisjonelt har vore viktige for sysselsetting og busetjing i distrikta er i endring, og kan ikkje aleine motverke fråflytting. Samfunnet er avhengig av at det bur folk i distrikt med rike naturressursar. Vi må verdsetje høgare kva landbrukets tyder for reiselivet. Byar og tettstader har ein viktig funksjon som motorar for utviklinga i sine distrikt. Vidareutvikling av gode regionssentra er også ein føresetnad i denne samanhengen. Sterke og robuste fagmiljø og arbeidsplassar har store fordelar av ein viss grad av sentrumsfunksjonar.

Det viktigaste verkemidlet for å styrkje busetjinga i distrikta er interessante arbeidsplassar. Personar med høgare utdanning må kunne finne relevant og interessant arbeid i heile landet. Ungdom skal kunne satse på høgare utdanning utan at dei samstundes må velje bort bygda eller utkanten som framtidig bustad. 

KrF meiner at prosessen med utflytting av statlege arbeidsplassar må fortsette. Nye statlege arbeidsplassar må, så sant det er føremålstenleg, bli etablerte i distrikta. Kommunikasjonsteknologien opnar for større fleksibilitet innan arbeidslivet. Denne teknologien må bli like tilgjengeleg i distrikta som i sentrale delar av landet. 

KrF vil:

· redusere avstandskostnadene i distrikta gjennom betre infrastruktur.

· forbetre inntektssystemet til kommunane slik at det sikrar at grunnleggjande velferdstenestene ikkje blir ramma ved endringar i folketalet. 

· støtte kultur- og fritidstilbod utifrå deira eigenverdi og fordi dette skapar trivsel og buglede i lokalsamfunna. 

· at Innovasjon Noreg og SIVA (Selskapet for industrivekst) må ha ein tydelegare distriktspolitisk profil.

· utvikle mikrofinansordningar for gründarar og mindre verksemder i distrikta.

· byggje ut  breibandstilbodet slik at heile landet blir sikra datakommunikasjon med akseptabel overføringskapasitet. Staten må ta eit finansielt ansvar i dei områda der det ikkje er marknadsmessig lønsamt å byggje ut. 

· sørgje for rimeleg breiband til alle delar av landet.

· leggje nye offentlege einingar og funksjoner som kan fungere godt med lokalisering i distrikta dit.

· at verksemder og selskap som staten eig skal gå føre som gode eksempel når det gjeld å lokalisere leiingsfunksjonar i distrikts-Noreg.  

· stimulere til eit desentralisert vidaregåande skuletilbod.

· utvide ordninga som gjeld i Nord-Troms og Finnmark med gradvis bortfall av studielån til å gjelde fleire område.

· etablere ei ordning med spesielle tiltakssoner i særlege regionar i Sør-Noreg som har særlege utfordringar med tanke på næringsetablering og folketal.

· styrkje verkemidla i tiltakssona for Nord-Troms og Finnmark. 

· leggje til rette for auka vidareforedling og direkteomsetning av fisk og landbruksprodukt i distrikta.

· at  delar av selskapsskatten blir tilbakeført til kommunane. 

Bypolitikk 

Byane og byregionane vil spele ei viktig rolle i utviklinga av korleis Noreg blir i framtida både økonomisk og kulturelt. I dag bur meir enn halvparten av befolkninga i Noreg i storbyregionane. I tillegg kjem andre større byregionar. Urbaniseringa skjer over store delar i verda. Dette krev at vi legg til rette for ei sunn og god utvikling i byane og at vi ser byregionane gjennom ein heilskapleg regionpolitikk. 

Alle storbyane har hatt vekstkraft dei siste åra, men i ulik grad. Storbyregionane har sine særtrekk som kan vere grunnlag for regionale konkurransefortrinn, noko vi bør leggje vekt på i den vidare næringsutviklinga i regionane. Og gjennom moglegheitene sine til å spele ei aktiv økonomisk rolle i den lokale og regionale utviklinga, har storbykommunane si nasjonale tyding auka med omsyn til den totale verdiskapinga.

For å styrkje norsk internasjonal konkurransekraft og samstundes fremme balansert regional utvikling, må storbypolitikken vere ein del av ein heilskapleg regionalpolitikk. By og land er gjensidig avhengige av kvarandre, og vi må utvikle byane som gode ”motorar” for næringslivet og utviklinga i regionane deira. Vi bør i større grad sjå på utviklinga av heilskaplege nærings- og bustadregionar.

Aktiv arealplanlegging

Vi bør sjå arealplanlegginga i ein heilskap i regionen. Ein effektiv areal- og utbyggingspolitikk ved kollektiv- og knutepunkt er blant dei viktigaste bidraga innanfor miljøpolitikken til å redusere luftforureininga. Balansert utbygging av bustad- og næringsområde, å leggje til rette for møteplassar for innbyggjarane, og å ta vare på grøne område for rekreasjon og friluftsliv er viktig for levande og gode bymiljø. Den fysiske utforminga av områda legg også grunnlaget for gode møteplassar og det estetiske i byromma.

Vi må dimensjonere og plassere vegnettet og samferdsla slik at lokalmiljøa ikkje får urimelege påkjenningar i form av luftforureining og støy eller mista funksjonane sine som møteplassar. Storbyane må få grunnlag for utbygging av kollektivnett.

Byane speler ei viktig rolle som kultursentra, ikkje berre for byane, men også for regionane.  Dette bør vi også utvikle innanfor kultur som næringsutvikling.

Undersøkingar av levekår viser at storbykommunane har større og andre sosiale utfordringar. Dette er først og fremst knytt til barn og unge sin oppvekst og levekår, rus, psykisk helse og sosiale tenester, tryggleik og tilbod om bustad til alle. Storbyane må bli sikra økonomi til å takle desse utfordringane og må bli sett i stand til å auke innsatsen innanfor rus- og psykiatriomsorga, språkopplæring og integrering av minoritetsspråklege. Behovet for naturlege møteplassar og tilrettelegging for sosiale fellesskap og nettverk tyder mykje. Det må vere eit spesielt fokus på å ta vare på dei som fell utanfor i velferdssamfunnet.

Hovudstaden

Oslo står i ei særstilling i kraft av sin funksjon som hovudstad.  Oslo er sentrum for næringsliv, turisme, samferdsel og kultur i regionen, og motor i delar av den nasjonale økonomien og bruhovud mot viktige internasjonale miljø. Oslo har dei beste og dårlegaste levekåra i Noreg, og dei største sosiale utfordringane, ikkje minst innanfor psykiatri, rus og integrering. Vi må sikre Oslo økonomi til å takle dei utfordringane som er spesielle for ein hovudstad.

KrF vil:

· vidareutvikle dei større byane som gode ”motorar” for sine regionar.

· at miljøomsyn skal vere grunnlag for byutviklinga og transportløysingane i byane.

· prioritere og leggje til rette for kollektivtrafikk i og omkring byane og leggje til rette for mellom anna såkalla ”park and ride” (innfartsparkering).

· byggje ut påskjøningsordninga for kollektiv- og miljøsatsing i storbyane og gjere henne permanent.

· satse på kultur som utviklingskraft for byane og tilhørande distrikt.

· leggje til rette for gode oppvekstvilkår ved å prioritere parkar, leikeplassar og grøne lunger i arealplanlegginga.

· arbeide for å setje storbyane betre i stand til å handtere sine spesielle utfordringar innanfor rusomsorg, psykiatrisk helsevesen og integrering.

· arbeide for ei betre koordinering av staten sin politikk overfor storbyane.

· byggje og vedlikehalde gode sykkel- og gangstiar.

Forbrukar- og konkurransepolitikk 

Gode spelereglar til beste for forbrukarane gjennom lovgiving og rammeverk er viktig for tryggleiken til den enkelte. Ein politikk som opnar for meir konkurranse både offentleg og privat kan vere både positivt og negativt ut ifrå forbrukaromsyn.

Forbruksveksten i den rike delen av verda skapar store utfordringar for miljøet. Vi lever i eit ”bruk-og-kast-samfunn”, der sløsinga er openbar. Vi må snu denne trenden. Det enorme forbruket av energi- og naturressursar kan bli redusert dersom vi klarer å nytte avfallet betre. KrF ønskjer ei bevisstgjering av forbrukarane. Vi må redusere miljøpåkjenningane frå produksjon og forbruk. Her må det offentlege gå føre med eit godt eksempel.

Auka produsentansvar

Produsentane må få større ansvar for produkta sine, slik at det blir skapt fleire produkt berekna på gjenbruk og materialgjenvinning. Vi må stille krav til miljømerking, som mellom anna gjer greie for gjenbruk, materialgjenvinning og leveringsordningar. Vi  må også fokusere meir på ”levetida” og kvaliteten på produkta for å motverke ”bruk-og-kast-tendensen”.

Barn og kjøpepress

Barn er dei siste åra blitt ei svært aktuell målgruppe for reklame. Barn har ofte sterk innverknad på heile familien sitt forbruk og representerer ei stor kjøpekraft i framtida. Sterk kommersiell påverknad av barn og unge kan på ein uheldig måte påverke sjølvforståinga og identiteten deira. Reklamen knyt ofte idear om suksess og det å vere vellukka til varer som er  berekna på barn og unge. Difor er det viktig med klare avgrensingar på reklame direkte retta mot barn. 

Reklame i det offentlege rom

Store reklameskilt (såkalla boards) er ofte svært dominerande. KrF vil innføre ei konsesjonsordning for reklameskilt for å redusere storleiken og omfanget av reklameskilt i bybiletet og langs innfartsvegane. 

Enkeltmennesket sine rettar

KrF meiner vi må vurdere kontinuerleg om forbrukarregelverket er godt nok. Forbrukaren er ofte den svake parten og den som sit med minst informasjon når kjøpet skjer. Difor må eit tydeleg regelverk leggje føringar som skjermar forbrukaren på ein god måte. Samstundes må det liggje eit ansvar på kvar enkelt. KrF meiner det haldningsskapande arbeidet er viktig. Barn og unge må få kunnskap slik at dei kan ha ei reflektert haldning til reklame og kjøpepress. Forbrukarrådet har viktige oppgåver ved å påverke styresmaktene og marknaden, gi informasjon og bistand til forbrukarane, medan Forbrukarombodet tek vare på ei viktig ombodsrolle. Den auka internasjonaliseringa krev eit sterkt engasjement i internasjonale fora der viktige forbrukarpolitiske avgjerder blir fatta.

Ein kan få utført fleire og fleire tenester over Internett både innanfor post, bank, rapportering og tenester frå det offentlege og varehandel. Det må framleis vere mogleg for dei som av ulike årsaker ikkje bruker data å få utført tenestene på tradisjonell måte.

KrF vil bidra til ein forbrukardebatt som fokuserer på ansvar for medmenneske og forsvarleg forbruk av ressursane.

Konkurranseutsetting

Auka konkurranseutsetting fører med seg ei ny rolle også for innbyggjarane. KrF vil ikkje prioritere konkurranseutsetting av sentrale velferdstenester, som omsorg og skule. KrF seier likevel ikkje eit prinsipielt nei til konkurranseutsetting, men meiner andre sektorar enn omsorg og skule er betre eigna for dette. Innanfor pleie og omsorg er det særleg viktig at ikkje profitt blir det vesentlege. Målet er å sikre innbyggjarane det beste tilbodet. Der konkurranseutsettinga kan hjelpe oss til betre tenester, er KrF opne for slike løysingar. Samstundes må arbeidet med å utvikle gode og effektive organisasjonsformer innan det offentlege halde fram. 

KrF ønskjer eit sterkt og uavhengig Konkurransetilsyn. Det må likevel framleis vere mogleg å foreta ein politisk overprøving av vedtaka deira når viktige samfunnsomsyn tilseier det.

KrF vil:

· avgrense det kommersielle presset mot barn og unge.

· at skulen skal fokusere sterkare på medvitne val knytt til forbruk, usunne kroppsideal og nettvett.

· innføre ei konsesjonsordning for store reklameskilt/boards i det offentlege rom. 

· at det skal løne seg for forbrukarane å kjøpe miljøvennlege produkt både med tanke på produksjon, emballasje og om det er mogleg å gjenvinne produkta.

· innføre "jatakk-prinsippet” for uadressert reklame per post.

· betre forbrukarrettane for å stimulere til at det blir laga produkt som varer lenger.

· stimulere til kjøp av ”rettferdige produkt” og stimulere til at alle kommunar blir Fair Trade-kommunar/byar.

· styrkje ordninga med miljømerking og gjere det enklare og billigare å velje miljøvennlege produkt.

Samferdsel  

God og framtidsretta samferdselspolitikk krev auka statlege rammer i Nasjonal transportplan 2010-2019. Vi må gjere ei målretta satsing både på kollektivtransporten og utbetringa av veg- og jernbanenettet. Hovudmåla for samferdselssatsinga må vere framkjømd, tryggleik, tilgjenge og miljø. 

For å få eit realistisk og riktig bilete av dagens standard og utfordring innan samferdsel i Noreg, må Nasjonal transportplan (NTP) i større grad spegle av det reelle behovet for investering og vedlikehald. Auka investeringar vil utløyse nasjonal og regional verdiskaping. Næringslivet treng effektive transportløysingar i møte med ein stadig aukande internasjonal konkurranse. 

Det er viktig å arbeide for å få ned talet på ulukker og talet på drepne og skadde i trafikken. KrF vil støtte haldningsskapande arbeid blant barn og unge. Vi vil utvikle kollektivtilbodet til beste for alle, også med tanke på funksjonshemma.

Betre og meir langsiktig finansiering

Gode samferdselsløysingar føreset eit betre samspel mellom nasjonale, regionale og lokale styresmakter. KrF ønskjer ein samla regional transportetat under regional politisk styring. KrF vil leggje til rette for nye finansieringsmoglegheiter slik at vi kan gjennomføre større prosjekt både på veg og bane i samanheng. Ei meir langsiktig og føreseieleg finansiering av samferdselsprosjekt er nødvendig. Transportetatane må få større handlefridom til å løyse oppgåvene sine. Vi må etablere ei ordning der staten stiller lånemidlar til disposisjon for samferdselsprosjekt. Beteninga av låna må skje i form av løyvingar over statsbudsjettet, og gjennom andre finansieringsformer.

Vi må også kunne opne for fleire prosjekt med prosjektfinansiering og ”Offentleg/privat samarbeid” (OPS).

Samferdsel og miljø

Miljø- og klimautfordringane er svært store i transportsektoren. Difor må prosjekt som reduserer køyrelengda, og prosjekt som flyttar gods og menneske frå veg til bane og sjø bli prioriterte. KrF vil styrkje hamnene og knytte hamner med nasjonalhamnstatus betre til riksvegsambandet. Sterkare satsing på kollektivtrafikk, særleg i og rundt storbyane, er viktig. Vi må auke den statlege påskjøningsordninga til kollektivtrafikken betrakteleg. I byområda må arbeidet med bybaner få auka statleg medverknad. Både tilgjenge, avgangsfrekvens og konkurransedyktige prisar, er nødvendig for å få fleire til å velje kollektive reiseformer. Ved utlysing av anbod for transport, må vi bruke miljøkriterium meir aktivt for å stimulere til dei mest miljøvennlege løysingane på dei aktuelle strekningane.

Parallelt må utviklinga og bruken av miljøvennlege kjøretøy bli stimulert og premiert gjennom avgiftssystemet.

Vi må i aukande grad bruke biodrivstoff som alternativ til bensin og diesel, og satse på forsking og vidareutvikling av dette. KrF meiner det på sikt er feil å bruke matjord til drivstoffproduksjon.

Det ligg eit stort potensiale i sykkelen som transportmiddel, og difor vil vi drive ein aktiv politikk for å leggje til rette for sykling. Vi må leggje til rette for samanhengande hovudnett for syklistar i byar og tettstader, og trafikkreglane må bli tilpassa for å gjere sykling tryggare og meir attraktivt.

KrF vil starte ei stor opprusting og utvikling av jernbanenettet i Noreg. KrF ønskjer utbygging av høgfartsbane i Noreg. Dette vil skape eit meir miljøvennleg og effektivt alternativ til både luftfart og biltrafikk. 

Tryggleik og framkjømd

Stamvegnettet i Noreg ber preg av for dårleg standard og møter ikkje kravet til dagens trafikkmengde. Stamvegnettet er svært viktig både for transport av folk og varer. Tryggleiken langs desse vegane samsvarer ikkje med dagens trafikkmengder. 

Langs kysten er eit godt ferje- og hurtigbåttilbod svært viktig. I ferjetilbodet vil KrF prioritere frekvens, opningstid og kapasitet. På stamvegnettet og andre sterkt trafikkerte samband bør det vere nattferje.

Flytrafikken står for ein viktig del av persontransporten. I mange regionar er fly einaste reelle alternativ. I slike regionar må vi sikre eit tilstrekkeleg flytilbod. Flytryggleiken må bli teke vare på.

KrF vil:

· ta miljøomsyn i all transportplanlegging. Det er særleg viktig å få redusert støyproblema, og stille krav om miljøvennleg teknologi og drivstoff.

· ha omlegging til CO2-nøytralt drivstoff og auka bruk av hybrid-, hydrogen- og elbilar og plug-in hybridbilar.

· vidareføre prøveordninga med at nullutsleppsbilar skal ha tilgang på kollektivfelta

· at Noreg skal vere ein pådrivar for internasjonale avtaler som set punktum for produksjon av bilar basert på fossilt drivstoff innan 2020.

· opprette ei påskjøningsordning for stimulering til auka bygging av gang- og sykkelvegar. 

· at alle nye offentlege personbilar skal vere ”miljøbilar”. 

· etablere bilfrie soner i byar der det er store problem med forureina byluft.

· stimulere befolkningstette byregionar til å ta i bruk prismekanismar som tek betre omsyn til at miljøkostnadene ved vegbruk varierer gjennom døgnet (tidsdifferensierte bompengesatsar etc.).

· at opprustinga av vegar i størst mogleg grad omfattar heile vegstrekningar.

· at veksten i talet på personreiser skal kome innanfor kollektivtrafikken. Det må løne seg å velje kollektivtransport framfor privatbil.

· prioritere tiltak som aukar trafikktryggleiken særleg på vegar med mykje trafikk, mellom anna ved fysiske skilje mellom motgåande kjørefelt, å betre ulukkespunkt, utvide alle stamvegar til to felt, kontrollar og miljøtunnelar.

· setje opp MC-vennlege underskinner på rekkverk i farlege svingar og setje i verk fleire trafikktryggingstiltak også med tanke på motorsyklar (nullvisjonsvegar for MC). 

· satse offensivt på trafikktryggleik for å få ned talet på ulukker i trafikken. Særleg må vi satse på tiltak for å hindre ulukker med barn og unge i trafikken gjennom å styrkje trafikkopplæringa med auka vektlegging på etikk og haldningar i trafikken. 

· utvide påskjøningsordninga for kollektivtrafikk.

· tilby føraropplæring som fag på alle vidaregåande skular.

· sikre midlar til rassikring av riks- og fylkesvegar.

· byggje parkeringsplassar til pendlarar langs hovudtransportårene slik at dei kan nytte buss og tog på hovudstrekningane. 

· gjere det enklare for bussen å kome fram med hjelp av eigne felt og prioritering i lyskryss.

· at ordninga med miljø- og ungdomskort må halde fram, og at ordninga med studentrabattar må bli betre.  

· vil innføre ei ordning med felles kollektivkort for alle kollektive transportmiddel i landet.

· at all kollektivtrafikk må vere universelt utforma.

· at utgreiinga av høgfartsbane må halde fram. Satsinga må ikkje gå på kostnad av eksisterande bane.

· byggje nytt dobbeltspor Oslo-Ski.

· forsere arbeidet med fornyinga av Bergensbanen.

· starte planlegging for vidareføringa av Nordlandsbanen frå Fauske til Tromsø.

· støtte innsatsen til frivillige organisasjonar, lag og foreiningar sitt arbeid med å gjennomføre ulike trafikktryggingstiltak.

· at leverandørar av transporttenester som bruker miljøvennleg drivstoff får konkurransefortrinn i anbodsprosessar. 

· byggje ut jernbanenettet mot Europa, mellom anna intercitytog.

· ruste opp infrastrukturen på jernbane, og byggje ut viktige strekningar med dobbelspor.

· auke løyvingane til jernbane for å betre kvaliteten på både togmateriell og banestandard, mellom anna ved fleire kryssingsspor.

· leggje til rette for at godstransport blir flytta frå veg til bane og sjø.

· sikre og utvikle kortbanenettet.

· stille krav om ”grøne avgangar og landingar” på flyplassane.

· leggje til ei klimaavgift på alle flyreiser, og at pengane frå avgifta går til klimatiltak i fattige land.   

· oppretthalde seilingsdistansen og anløpsmønsteret til Hurtigruta.

· sikre kysten gode ferje- og båtsamband, også som alternativ til dyre bru- og tunnelprosjekt. 

· stille krav om at båtar som ligg i hamner nær busetnad, nyttar landstraum i staden for aggregat/motorar.

· intensivere merkinga av farleia langs kysten, og realisere Stadt skipstunnel for å betre tryggleiken til sjøs.   

· utvikle ferjesamband med fokus på gassdrivne ferjer. 

· sikre heile landet gode posttenester, særleg med omsyn til leveringstid.

· sørgje for rimeleg breiband til alle delar av landet. 

· opprette ei statleg låneordning for samferdselsformål. 

· sikre rasjonell framdrift og rasjonell utnytting av ressursar innanfor samferdselssektoren, gjennom ei meir langsiktig og føreseieleg finansieringsordning.

· organisere fleire utbyggingsprosjekt som OPS-prosjekt (offentleg/privat samarbeid).

· finansiere nye større prosjekt ved hjelp av prosjektfinansiering for å sikre rasjonell samanhengande utbygging.

· kople Sørlandsbana saman med Vestfoldbana.

· ruste opp Gjøvikbana.

· stimulere til ei arealplanlegging som legg eit godt grunnlag for utbygging av kollektivtransport.

Demokratiet vårt 

Vi er stolte av dei demokratiske tradisjonane vi har i Noreg og ønskjer at dei skal bli førte vidare i framtida. Difor er det viktig å vere merksam på utviklingstrekk som kan underminere eller svekkje folkestyret. KrF meiner tida er inne for å setje fokus på demokratiutviklinga i Noreg og ta i bruk nye verkemiddel mellom anna for å auke valoppslutninga.  

Det tek tid å byggje opp demokratiske ordningar og institusjonar. Ein viktig føresetnad for at demokratiet skal fungere, er ytringsfridomen og at innbyggjarane er opplyste og sett i stand til å delta aktivt i den offentlege debatten. 

Den norske demokratimodellen er utvikla gjennom ein lang historisk prosess og byggjer på to viktige prinsipp; folkesuverenitetstanken og maktfordelingsprinsippet. Desse prinsippa inneber at makta i samfunnet går ut frå folket og at denne makta kviler på fleire søyler; den lovgivande makta (Stortinget), den utøvande (regjeringa) og den dømmande (domstolane). I tillegg blir ofte media omtala som den fjerde statsmakta. Rettsstaten og demokratiet fungerer best når det er ein god balanse mellom dei ulike statsmaktene. 

Maktutgreiinga viste til at demokrati ikkje berre byggjer på makt gjennom folkevalte organ, men også på rettar og rettsgarantiar for individ og grupper, ulike former for deltaking utanom val, parti og politiske folkerørsler, moglegheiter for å påverke som brukarar, forbrukarar og aktive i pressgrupper. 

Valdeltakinga har sokke ved fleire val. Dette er det grunn til å bekymre seg over. Vi bør satse meir på forsking for å avdekkje årsaker til sviktande veljaroppslutnad og finne fram til treffsikre tiltak som kan bidra til å snu denne trenden. 

Alle former for korrupsjon må bli avslørt og motarbeidd. At forvaltninga er open og offentleg er viktig for å motverke maktmisbruk og kameraderi. Vi må verne ytringsfridomen og stimulere den offentlege samtalen mellom anna gjennom at media får gode rammevilkår. Vi må utgreie reformer og større endringar i samfunnslivet slik at vi er klar over konsekvensane før avgjerslene blir tekne. 

Eit velfungerande demokrati er avhengig av at politiske parti har økonomi og handlingsrom til å utvikle politikk og arbeidsmåtar. For å motverke uheldige bindingar mellom private, bedrifter, fagorganisasjonar og dei politiske partia, meiner KrF at vi bør styrke staten si støtte til dei politiske partia.

Frie og rettferdige val og gode opplysande valkampar er føresetnader for eit reelt demokrati. Det er øydeleggjande for demokratiet viss valkampane får eit hovudfokus på andre element enn politikk.

Kunnskap om politikk og samfunnsstyring er ein viktig føresetnad for eit reelt og sunt demokrati. Skuledebattane som blir gjennomførte på dei fleste vidaregåande skular saman med skuleval, må bli utvikla vidare slik at dei i større grad tek elevane sitt ønske om opplysing og demokratilæring på alvor. Det er eit ansvar både for skulane og for dei politiske partia å finne ei form på dette som er med på å styrkje kunnskapen om politikk og samfunnsliv og som tek elevane på alvor. Vi må også integrere dette i ordinære undervisingopplegget på ein betre måte.

KrF vil:

· grunnlovsfeste lokaldemokratiet.

· intensivere innsatsen mot korrupsjon i det norske samfunnet.

· leggje til rette for bruk av elektronisk stemmegiving i samband med vala.

· at det skal bli framlagt forslag til lov om konsekvensutgreiingar av reformer og inngrep som gjeld natur og samfunnsliv.

Lokal- og regionaldemokrati 

KrF legg til grunn at politiske avgjersler skal takast på lågast mogleg føremålstenleg nivå. Dette føreset at maktfordelinga og finansieringa er slik at både kommunar og fylkeskommunar/regionalt nivå har verkemiddel til å ta hand om sine oppgåver. Kommunane er den viktigaste leverandøren av velferdstenester. Dette krev at kommuneøkonomien er føreseieleg og god.

Kommunane og fylkeskommunane er førstelinjetenester med tanke på å leggje til rette for næringsliv og samfunnsutvikling. Dette tilseier at sektoren sine inntekter må stå i høve til det ansvaret og dei pliktene det fører med seg. Noreg er eit langstrakt land med mange ulike kommunar med ulike utfordringar. Inntektssystemet for kommunane må ta høgde for desse forskjellane.

Eit velfungerande lokaldemokrati er viktig, og KrF vil arbeide for at staten i hovudsak styrer gjennom rammer slik at kommunane sin handlefridom aukar og lokaldemokratiet blir styrkt.

Samsvar mellom økonomi og oppgåver

KrF meiner det må vere samsvar mellom dei oppgåvene kommunane er pålagte og økonomi deira. Vi  må forenkle staten sitt krav til kommunane sitt rapporteringssystem. Fellesmidla må i større grad bli nytta til aktiv tenesteyting, og vi må redusere byråkratiet utover det nødvendige.

Vi må utvikle vidare dialogen mellom regjeringa og KS, og arbeide for å gjere konsultasjonsordninga meir forpliktande. Inntektssystemet må vere føreseieleg, sikre at busetjingsmønsteret held fram og sikre gode velferdstenester i alle kommunar.  

Det er viktig at kommunar og regionar samarbeider om det som er nyttig å løyse i fellesskap. KrF vil styrkje det interkommunale samarbeidet. På fleire område kan interkommunalt samarbeid føre med seg både betre tenester, meir robuste og interessante fagmiljø og ein meir effektiv ressursbruk. God demokratisk styring må sikrast også der ein vel interkommunalt samarbeid.

Kommunestruktur

Fleire kommunar kan ha nytte av å slå seg saman. Slike prosessar må primært vere stimulerte ut ifrå gode lokale samarbeidsløysingar med fokus på lokaldemokrati, gode tenester til innbyggjarane og velfungerande einingar. Vi må leggje til grunn at kommunesamanslåingar skal vere frivillige. For kommunar med stor geografisk utstrekning og spreidd busetjing eller perifer plassering kan det vere lite å hente på å slå seg saman med andre. Også slike kommunar med store smådriftsulemper må sikres økonomisk grunnlag for å gi befolkninga likeverdig tenestetilbod. 

Slagkraftige folkevalte regionar

Ein del oppgåver er mest føremålstenleg å leggje til regionalt nivå. KrF ønskjer større og meir slagkraftige regionar enn dagens fylkeskommunar. Det regionale nivået må vere styrt av eit direkte folkevalt organ for å sikre reelt demokrati. Det er på sikt naturleg at valkretsane til Stortinget og grensene  til dei nye regionane samsvarer. Den regionale statsforvaltninga må ha ansvar for kontroll- og tilsynsoppgåver og rettleiing. Utøvande styring og politiske skjønnsmessige vurderingar må liggje til det folkevalte regionale nivået.

Det framtidige regionnivået må få hovudansvaret for ei heilskapleg regional utvikling. Ein vellukka distrikts- og regionalpolitikk føreset at det blir teke utgangspunkt i eigne regionale føresetnader og behov. Vi må samordne statleg politikk på regionalt nivå. Vi bør sjå aktuelle oppgåver som krev politiske prioriteringar i samanheng og dei som er for omfattande til at den enkelte kommune kan ta hand om ansvaret, vil vere aktuelle å leggje til det regionale nivået. Eit politisk styrt regionnivå vil såleis vere ein nødvendig reiskap for å leggje makt og avgjersler nærmast mogleg dei det gjeld. Det er ein føresetnad at staten gir frå seg makt til det regionale nivået.

KrF vil:

· sikre eit velfungerande og grunnlovsfesta lokaldemokrati.

· sikre at kommuneøkonomien står i høve til dei oppgåvene kommunane skal løyse.

· styrkje kommunane sitt økonomiske grunnlag, slik at dei kan gi innbyggjarane eit godt  tenestetilbod.

· halde fram med arbeidet med å avvikle og forenkle lover, føresegner og rapporteringssystem.

· følje opp statlege reformer og pålegg opp med tilstrekkelege frie midlar.

· vidareføre og gjere konsultasjonsordninga mellom staten og KS (Kommunesektorens interesse- og arbeidsgivarorganisasjon) meir forpliktande.

· vidareutvikle interkommunalt samarbeid.

· halde fram med overføringa av oppgåver, makt og mynde frå staten til regionalt og kommunalt nivå der dette er føremålstenleg.

· erstatte dagens fylkeskommunar med færre og større regionar og sikre at desse blir direkte folkevalt styrt. 

· samordne statleg regional politikk på regionalt nivå gjennom dei nye regionane og arbeide for rasjonell og god styring der makt og avgjersler blir tekne på lågast mogleg føremålstenleg nivå. 

· at den statlege regioninndelinga på sikt må samsvare med den folkevalte for å sikre best mogleg samhandling.

· overføre ansvaret for hovuddelen av Statens vegvesen til dei nye regionane ved at dagens regionkontor leggjast under dei folkestyrte regionane.

· fremme forslag om ei ny organisering av Innovasjon Noreg der selskapet sitt regionkontor blir overført til regionane. 

· stimulere til kommunesamanslåingar der dette er føremålstenleg ut ifrå prinisippet om at det skal vere frivillig.

Forsvars- og tryggingspolitikk 

Verdien av å kunne leve i fred og fridom er grunnleggjande for menneske si utvikling. Av dei seks trugselgruppene som FN sitt Høgnivåpanel oppfordra verda til å vise bekymring for, handlar fem om tryggleiksrelaterte tema, som krig, vald, overgrep, atomtrugsel, terrorisme og organisert vald. Væpna konfliktar fører med seg store menneskelege lidingar, hindrar utvikling og fører til store økonomiske tap for dei landa og befolkningane som blir ramma. Å skape fred eller redusere konfliktnivået er såleis også ein viktig faktor for å redusere fattigdom. 

Det utvida tryggleiksomgrepet, som inkluderer diplomatisk, økonomisk, sosial, politisk og miljømessig utvikling, inneber ei langt breiare tilnærming til tryggleik enn tidlegare. I dette ligg også ei forståing av at militære verkemiddel aleine ikkje skapar varig fred.

Tryggingspolitiske utviklingstrekk

Det internasjonale trugselbiletet er endra. Talet på konfliktar i verda går ned. Tidlegare krigar involverte statar; i dag er konfliktane for med meste internt i statane. Utsiktene er gode for ei fredeleg utvikling i Europa, og slik sett har den tryggingspolitiske utviklinga lenge vore dominert av positive trekk. 

Vi ser no ei rekkje teikn som dreier det tryggingspolitiske biletet. Dette gjeld aukande motsetnader og rivalisering på globalt plan, auka konkurranse om ressursane, vedvarande utfordringar for FN og NATO - ikkje minst knytt til internasjonale operasjonar, og aukande utfordringar i nordområda. Dette biletet fører med seg glidande overgangar mellom det nasjonale og det internasjonale, mellom fred, kriser, væpna konfliktar og krig.

Verda står overfor ei rekke konkrete tryggingsutfordringar. Internasjonal terrorisme er framleis ein trugsel for mange land, og det er ein klar fare for at vi vil møte nye former for terrorisme. Med den auka trugselen som spreiing av masseøydeleggingsvåpen og langtrekkande missilar representerer, tyder igjen nedrustningsarbeidet endå meir. 

Sikker tilgang til energi, først og fremst petroleum, er viktig for mange land, og verdien av energitryggleik vil auke i åra som kjem. Russlands styrka økonomiske posisjon har vore følgt av ein meir sjølvhevdande russisk tryggings- og forsvarspolitikk.

Globale menneskeskapte klimaendringar kan føre til store endringar i menneske sine levekår og strid knytt til avgrensa ressursar som vatn, mat, bebuelege territorium, mineralar og energi.  

Internasjonalt samarbeid er ein føresetnad for fredeleg internasjonal utvikling og ikkje minst styrking av folkeretten. FN har ein unik posisjon til å fremme fred, utvikling og tryggleik på verdssamfunnet sine vegne. Regionale organisasjonar som African Union (AU) og andre representerer eit stort potensiale med tanke på regional krisehandtering. NATO er framleis ein hjørnestein i norsk utanriks-, tryggings- og forsvarspolitikk.  Den europeiske tryggings- og forsvarspolitikken (ESDP) gir føringar for norsk tryggleikspolitiske tenking og militære deltaking i ei europeisk ramme. Felles for alle desse organisasjonane er fokus på bidrag til internasjonale militære operasjonar og byrdefordeling.

KrF vil:

· kjempe for at grunnleggjande verdiar som folkestyre, rettstryggleik, menneskerettar og tryggleik gjeld alle verdsborgarar.

· arbeide for å styrkje FN si rolle og evne til å koordinere og leie ulike typar krisehandteringsoperasjonar. 

· forsterke og understøtte reformprosessane i FN på ein slik måte at organisasjonen står fram  som meir effektiv og relevant.

· aktivt støtte opp om FN sitt arbeid og utviklinga av initiativa knytt til menneskeleg tryggleik.

· støtte opp under regionale organisasjonar si evne til å leie og utføre ulike krisehandteringsoperasjonar. 

· aktivt støtte opp om NATO og NATO si utvikling av den såkalla ”Comprehensive approach” som sikrar betre samvirke, samarbeid og koordinering mellom militære og sivile aktørar og organisasjonar.

· arbeide for kjernefysisk nedrusting globalt sett.

· innføre merking av norskprodusert ammunisjon og ei eksportlovgiving som gjeld for norskeigde våpenfabrikkar uansett kva land dei ligg i.

· arbeide for å innføre ei juridisk bindande, internasjonal avtale som set strenge rammeverk rundt handvåpenhandel og krev at våpenfabrikkane er opne om produksjon og eksport.

· innføre universell sluttbrukarerklæring.

Forsvarspolitikk

Forsvaret sitt føremål er å førebyggje krig og konfliktar, hevde landet sin suverenitet og bidra til å fremme ei fredeleg utvikling i verda med respekt for menneskerettane. 

Forsvaret har ei rekkje oppgåver i fred, krise og krig, mellom anna å hevde suverenitet og utøve mynde i tillegg til fredsstøttande og stabiliserande operasjonar. Ein legg stor vekt på Noreg si evne til å delta i internasjonale militære operasjonar. Internasjonale operasjonar er kjenneteikna av stor kompleksitet. Afghanistan er eit eksempel på dette. Skal militærmakt skape rom for varige politiske løysingar og utvikling, krev dette eit samspel av tiltak for å betre tryggleiken, utvikle styresettet og fremme økonomisk utvikling.  Erfaring frå internasjonale operasjonar har gitt ei stadig klarere erkjenning av at å koordinere sivile og militære bidrag er svært viktig for å lukkast. Målet må vere å finne føremålstenlege konsept og rutinar for slik koordinering. Kor godt militære og sivile og humanitære aktørar evner å samvirke og samarbeide i felt har stor innverknad på om oppdraget lukkast. 

Soldatar med teneste i krigsområde har vore utsett for stort psykisk press over lengre tid. Dei har gjort ein betydeleg innsats for Noreg og internasjonal fred og tryggleik. Vi må vise respekt og verdsetje deira innsats for fellesskapet. Vi må sikre soldatar som tenestegjer i utanlandsoperasjonar god oppfølging for å førebyggje og avgrense seinskadar. Forsvaret bør ha eit medisinsk oppfølgingsansvar dei fem første åra etter avslutta teneste i Forsvaret og seinare ved behov.

Omstillinga i Forsvaret har gitt gode resultat. Vi har gått frå eit mobiliseringsforsvar til eit innsatsforsvar med vekt på kvalitet og fleksibilitet. Det er likevel framleis store utfordringar som krev omstilling. Det er manglande samsvar mellom operative og støttande element i strukturen. Avstanden mellom politisk vedteke struktur og vedtekne budsjett er stor. Eit moderne forsvar krev høgt spesialisert kompetanse og avansert materiell. Forsvaret er avhengig av omfattande rekruttering både til nasjonal og internasjonal teneste. Verneplikta er eit berande element i denne rekrutteringa. Kjernen i verneplikta er at alle skikka norske mannlege statsborgarar skal stå til disposisjon for nasjonen frå dei er 18 til dei er 44 år. Dei som ikkje gjennomfører førstegangsteneste, representerer ein nasjonal beredskap. Verneplikta er sentral for Forsvaret si forankring og legitimitet i det norske samfunn. 

KrF vil difor utgreie ei ordning med utvida verneplikt, ei obligatorisk samfunnsteneste der alle menn må avtene militær eller sivil verneplikt. Ein kan til dømes avtene samfunnstenesta i skular, eldreomsorg, bistandsarbeid eller frivillige organisasjonar. KrF ønskjer at ungdom skal ha moglegheit og plikt til å gjere ein samfunnsinnsats. I denne samanhengen bør vi også utgreie ei ordning med sivile fredsstyrkar.

KrF går mot allmenn verneplikt for kvinner. KrF støtter likevel at sesjonen er gjort obligatorisk for kvinner for å sikre at jenter som ønskjer å gjere militærteneste, får relevant informasjon om dette. 

KrF vil:

· innrette Forsvaret mot oppgåvene nasjonal krisehandtering, kollektivt forsvar og internasjonale operasjonar. 

· at Noregs bidrag til internasjonale militære operasjonar skal ha forankring i folkeretten, helst gjennom mandat frå FNs tryggingsråd.

· styrkje Forsvaret sitt samarbeid med sivile styresmakter og sivile aktørar både nasjonalt og i internasjonale operasjonar. 

· etablere eit permanent organ for å koordinere og samordne norsk innsats i internasjonale operasjonar. Dette gjeld både militær innsats, utviklingsbistand og humanitære bidrag. 

· at Forsvaret skal få ein betydeleg styrka kapasitet  til overvaka og drive etterretting i tråd med dei nye truslane vi står overfor relatert til sikring av interessene våre i nordområda. 

· halde på allmenn verneplikt og utgreie ei ordning med samfunnsteneste for dei som ikkje tenestegjer i Forsvaret.

· utvikle eit tettare og djupare samarbeid med andre land om militære styrkar og militær verksemd innanfor heile breidda av Forsvaret s verksemd.

· vere tilstades med alle forsvarsgreiner og Heimevernet gjennom basar både i Sør-Noreg og Nord-Noreg. 

· styrkje Heimevernet si moglegheit til å forvalte sitt territorielle ansvar ved å gjeninnføre desentralisert leiing og reversere dei vedtekne samanslåingane av Heimevernet sine distriktskommandoar.

· at Noreg skal ha eit forsvar som til ei kvar tid er sterkt nok til å sikre norsk suverenitet og territorial integritet.

· halde på eigen utdanning for Heimevernet sitt personell.

· sikre at miljørestriksjonar i Forsvaret sine skytefelt blir etterlevd.

· sikre god oppfølging for veteranar og sikre økonomisk tryggleik og velferdstenester tilpassa behovet til den enkelte veteranen.

Samfunnstryggleik og beredskap

Det overordna målet for norsk tryggingspolitikk er å sikre samfunnet mot anslag og angrep frå statlege og ikkje-statlege aktørar. Samfunnstryggleik er avhengig av eit velfungerande totalforsvar. Totalforsvar gjeld utnytting av dei militære og sivile ressursane for å halde på eit organisert og funksjonsdyktig samfunn, trygge befolkninga og samfunnet sine verdiar.

Ansvars-, likskaps- og nærleiksprinsippet er retningsgivande for arbeidet med beredskap og krisehandtering.  Den som har eit ansvar i ein normal situasjon, har også ansvaret i tilfelle ekstraordinære hendingar.  Den organisasjonen vi opererer med til dagleg skal vere mest mogleg lik den vi har under kriser. Vi skal handtere kriser på lågast mogleg nivå.

Samfunnstryggleiksomgrepet blir brukt breitt og dekkjer tryggleik mot heile spekteret av utfordringar, frå avgrensa hendingar, via større krisesituasjonar med omfattande fare for liv, helse, miljø og materielle verdiar, til tryggleiksutfordringar som trugar nasjonen sitt sjølvstende eller eksistens. Vi må gjennomføre gode risiko- og sårbarheitsanalysar som vi legg til grunn for beredskapsplanlegging og førebyggjande tiltak.

KrF vil:

· at flest mogleg skal få opplæring og kompetanse på sårbarheit og samfunnstryggleik.

· vidareutvikle informasjonsutveksling, koordinering og rolleforståing innanfor totalforsvarskonseptet.

· vidareutvikle samarbeid og samvirke for å sikre heilskapleg og samordna krisehandtering på sentralt, regionalt og lokalt nivå.

· at det framleis blir lagt til rette for deltaking frå NGO-ar og sivile bistandsmiljø under relevante øvingar i Forsvaret og sivile kriseøvingar.

· styrkje Sivilforsvaret si rolle som statleg forsterkningsressurs og sikre rammer for innkjøp av nødvendig materiell og verneutstyr for mannskapa.

· styrkje Direktoratet for samfunnstryggleik og beredskap (DSB) sitt arbeid med tilsyn, erfaringsutveksling og koordinering.

· ha internasjonalt samarbeid om samfunnstryggleik og krisehandtering innanfor ramma av NATO, EU og FN.

· oppretthalde ein tilfredsstillande nasjonal matvareproduksjon ut frå eit tryggleiksperspektiv.

Nordområdepolitikk 

Nordområda er svært viktige i eit ressurs- og miljøperspektiv. Ny aktivitet i nordområda må basere seg på forsking, kunnskap og føre-vár-prinsippet.  Med desse føresetnadene ser KrF store moglegheiter for ny aktivitet og næringsutvikling i nord.

Nordområda er i fokus både på grunn av naturressursane sine og den strategiske plasseringa.

For første gang sidan polarpionerane si tid for over hundre år sidan er nasjonal og internasjonal merksemd igjen retta mot Arktis og nordområda. Rike førekomstar av fisk og store energiressursar er hovudårsakene til dette. Morgondagens ressursar knytt til ulike former for liv og ressursar i og under havet, kan mangedoble dei naturressursane som nordområda representerer og som vi menneske har behov for. Nordområda står difor fram som eit av naturen sine store globale spiss- og skattkammer. Endra klima opnar for nye ferdselsvegar mellom aust og vest ved at hava i nord er i ferd med å få isfrie trasear.

Det internasjonale fokuset på nordområda blir omfatta av heile det sirkumpolare Arktis. Når vi i Noreg fokuserer på nordområda, meiner vi nok i hovudsak våre nærområde av det store området som går rundt dei arktiske områda på kloden. Her har Noreg sine store interesser. Ei hovudinteresse vil vere å fastleggje nasjonalstaten sine grenser og suverenitetsområde. 

Gråsona og 200-mils-sone rundt Svalbard må få avklaring. Dette representerer problemstillingar som traktats- og forhandlingsmessig er utfordrande.  Det stiller også Noreg overfor betydelege utfordringar knytt til å være tilstades, overvake og hevde vår suverenitet.

Nordområda er sårbare og må bli forvalta ut ifrå prinsippa om berekraftig utvikling og ei føre-var-haldning. Noreg må ha ei leiande rolle og vere eit føregangsland med omsyn til forvaltinga av fornybare ressursar.  Det same gjeld innanfor teknologi og miljøomsyn knytt til petroleumsutvinning. Vi må også stille krav og vere framtidsretta knytt til miljø og tryggleik for ein stadig aukande skipstrafikk. 

Folk-til-folk-samarbeid er sjølve grunnlaget for ei positiv utvikling av nordområda. Difor er samarbeid på tvers av statar, mellom folk, byar, regionar, verksemder, organisasjonar og mellom menneske svært viktig. Vi har gode tradisjonar for samarbeid på Nordkalotten. Samarbeidet med Nordvest-Russland blir viktigare og viktigare. Samarbeidet må vere breitt: Kultur, forvalting, næring, felles arbeidsmarknad og kompetanseutvikling er sjølvsagte samarbeidsområde. Demokratisering og menneskerettar er også problemstillingar som må ha fokus i samarbeidet vårt med Russland.

KrF vil:

· at Noreg skal ha ei aktiv forhandlingslinje for å sikre ei fast grense- eller deleline mellom Noreg og Russland i Barentshavet.

· forsterke vår utanrikspolitiske linje som sikrar hevding av norsk suverenitet over andre viktige havområde som til dømes 200-mils-sone rundt Svalbard.

· at Noreg legg til rette for og deltek i ei verdiskaping av dei naturressursane som finst i nordområda innanfor ei berekraftig ramme. 

· vidareutvikle Noreg sitt gode forhold til Russland og leggje til rette for eit breitt samarbeid både innanfor næringsutvikling og folk-til-folk-samarbeid.

· at Noreg deltek aktivt i Barentssamarbeidet og Arktisk Råd.

· styrkje Forsvaret sitt nærvere og suverenitetshevding i nord. Hær, luftforsvar og kystvakt har eit godt utgangspunkt for dette. Det er viktig at vi styrkjer Sjøforsvaret sitt nærvere. Vi bør gjenopprette Olavsvern i Tromsø som Nord-Noreg sin marinebase for å styrkje nærveret i dei store havområda i nord.

· at Noreg arbeider på ein brei front for å kjempe mot ulovleg fiske og annan miljøkriminalitet.

· arbeide for å sikre ei berekraftig forvalting av ressursane i Barentshavet og at Noreg må bli leiande i verda i miljøovervaking og oljevernberedskap.

· stille krav til nullutslepp av olje og kjemikaliar i havet.

Nordområdepolitikk er også fokus på Nord-Noreg

Ein forsterka nasjonal politikk overfor nordområda må også innebere auka fokus på den nordlege landsdelen. Skal Noreg lukkast med nordområdepolitikken sin, må nasjonen også lukkast med å forsterke busetjinga i nord. Det er få ting som styrkjer nasjonalstaten sine interesser i nordområda som ei sterk og kompetent befolkning som skaper auka verdiar og forsterka berekraftig forvalting. I den nasjonale nordområdepolitikken har denne sida hatt for lite fokus. KrF vil forsterke denne delen av nordområdepolitikken.

KrF vil:

· at tilhøvet mellom framtidig petroleumsutvinning, fiskeriressursar og miljøomsyn finn sine løysingar og avklaringar gjennom heilskaplege og rullerte forvaltningsplanar.

· ha større ringverknader på land knytt til utvinning og verdiskaping av både fiske- og petroleumsressursar. Landsdelen har utfordringar i å skape nye attraktive arbeidsplassar særleg til unge menneske som ofte har få alternativ til å flytte.

· stille konkrete krav til oljeselskapa om aktiv deltaking i å byggje kompetanse, trekkje landsdelen sine verksemder og næringar aktivt med i både utbyggings- og driftsfasen i tilknyting til konsesjonar og utvinningsløyvingar.

· byggje meir enn røyrleidningsendar og offshoreløysingar i tilknyting til petroleumsaktivitetar. Vi må leggje opp til at statlege styresmaktorganisasjonar, selskapa sine organisasjonar og driftsadministrasjonar blir lagt til landsdelen.

· at landsdelen sitt utdannings- og kompetansemiljø både blir brukt og bygd opp til å delta i nordområdesatsinga der kompetanse er eit hovudpunkt. Vi må utvikle konkrete program under Norsk Forskingsråd for dette.

· styrkje den generelle infrastrukturen i nordområda. KrF vil gå inn for ein nordområde-milliard for å styrkje hovudferdselsåra gjennom landsdelen - E6.

· leggje til rette for at Finnmark og Kirkenes skal bli ein viktig nasjonal og internasjonal  inngangsport til Russland.

· styrkje flykommunikasjonane frå sentrale stader i Nord-Noreg og aust til Kirkenes og Murmansk.

· styrkje nordområda som transportkorridor mellom aust og vest. Jernbanar frå Narvik til St.Petersburg og frå Kirkenes til Murmansk er to viktige prosjekt.

· leggje vekt på og styrkje urfolkperspektivet.




Ideologi og praktisk politikk 


Den kristendemokratiske ideologien forpliktar oss til eit sterkt engasjement for enkeltmenneska og miljøet. Praktisk politikk må alltid ha si grunngiving i desse faktorane. Som menneske er vi ufullkomne, og prinsippa i den kristendemokratiske ideologien er fornufta sin reidskap. Målet vårt er eit samfunn som gir god livskvalitet for alle.

TRIPS The Agreement on Trade Related Aspects on Intellectual Property Rights


4 søyler (UNESCOs fire søyler: Learing to know. Learing to do. Learing to live together. Learing to be.)


INON  Inngrepsfrie område i norsk natur





BSU Bustadsparing for ungdom

